
Разныхас


РАЗНЫХАС


Цы у Библи?

Бердзенаг ӕвзагӕй ӕрбайсгӕ дзырд «Библи» нысан кӕны «чингуытӕ». Библи у, чырыстон традицийы Сыгъдӕг Фыстыл кӕй нымайынц, уыцы чингуыты ӕмбырдгонд.

Библи арӕзт у дыууӕ хайӕ, сӕ иу хуыйны Рагон Фӕдзӕхст, иннӕ та — Ног Фӕдзӕхст.

Рагон Фӕдзӕхсты 39 чиныджы фыст ӕрцыдысты нӕ д. а. 2 миназоны кӕронӕй нӕ дуджы 1 миназоны кӕронмӕ рагдзуттаг ӕмӕ арамейаг ӕвзӕгтыл. Уыдон сӕйрагдӕр дзурынц Хуыцау ӕмӕ израилаг адӕмы ахастдзинӕдтыл. Рагон Фӕдзӕхст ӕвдисы Израилы истори, израилаг ӕхсӕнады дины ӕгъдӕуттӕ, фӕтк ӕмӕ уагӕвӕрдтӕ, ис дзы зӕрдӕмӕхъаргӕ ӕмдзӕвгӕтӕ ӕмӕ кады зарджытӕ Хуыцауӕн, куывдтытӕ ӕмӕ рагуацтӕ фидӕны тыххӕй, стӕй бирӕ ӕндӕр ахӕмтӕ.

Фыццаг фондз чиныджы хуыйнынц Моисейы Фондзчиныгон, кӕнӕ та Моисейы Ӕгъдау — дзуттӕгты рагисторийы уыцы адӕймаг, куыд Хуыцау ӕмӕ Йӕ адӕмы астӕу ӕхсӕны лӕг, стыр ӕмӕ вазыгджын хӕс кӕй сӕххӕст кодта, уымӕ гӕсгӕ. Фондзчиныгоны фӕстӕ цӕуынц израилӕгты цардыл дзурӕг чингуытӕ, Дунедарӕг сын басӕттын ӕмӕ сӕхи бакӕнын кӕмӕй загъта, уыцы зӕххыл, стӕй сӕ фӕтӕгтӕ ӕмӕ паддзӕхты уӕлахизтӕ ӕмӕ састы хабӕрттӕ. Уыдоны фӕстӕ лӕууынц, Хуыцауӕн нын кад кӕнын чи амоны, куырыхон зондыл нӕ чи ахуыр кӕны, уыцы поэтикон чингуытӕ. Рагон Фӕдзӕхст фӕвӕййы Дунедарӕджы Дзырд адӕмӕн хъусынгӕнӕг ӕмӕ сӕм Дунедарӕгыл иузӕрдион уӕвынмӕ сидӕг пехуымпарты чингуытӕй.

Ног Фӕдзӕхсты 27 чиныджы фыст ӕрцыдысты рагон бердзенаг ӕвзагыл, Чырыстийы райгуырды фӕстӕ, нӕ дуджы 1-аг ӕнусы. Ног Фӕдзӕхсты бындур сты Дунейы Ирвӕзынгӕнӕг Йесо Чырыстийы цард, ахуырад, амард ӕмӕ райгасыл дзурӕг цыппар Фарны Уацы, Евангелийы Цыппарчиныгон. Уый фӕстӕ лӕууы Апостолты хъуыддӕгты чиныг, уым дзырдӕуы Йесойы уӕларвмӕссыды фӕстӕ чырыстон дзыллӕйы фыццаг азтыл, стӕй ма, Йӕ ахуыргӕнинӕгтӕ Фарны Уац Ромы империйы куыд хӕлиу кодтой, уый тыххӕй. Уыцы чиныджы фӕстӕ цӕуынц, чырыстон къордтӕ ӕмӕ бӕлвырд адӕймӕгтӕм, сӕ уырнындзинад сын фӕфидар кӕныны ӕмӕ сӕ Хуыцауӕн фӕндон фӕндагыл саразыны охыл Чырыстийы ахуыргӕнинӕгтӕ цы фыстӕджытӕ арвыстой, уыдон. Ног Фӕдзӕхст фӕвӕййы Иоанны ӕргомады чиныгӕй. Уым фӕсномыг ныхасы руаджы ӕргомгонд цӕуы Хуыцауы уӕлахиз, ныртӕккӕ Йӕ ныхмӕ цы тыхтӕ лӕууынц, уыдоныл.




Библийы тӕлмац ирон ӕвзагмӕ

Библи фыст куы ӕрцыди, уӕдӕй нырмӕ йӕ тӕлмац кӕнынц ӕндӕр ӕвзӕгтӕм. Дунейы ӕвзӕгты нымӕц ӕдӕппӕтӕй у авд минмӕ ӕввахс, ӕмӕ уыдонӕй Библи ӕнӕхъӕнӕй ныридӕгӕн цы ӕвзӕгтыл ис, уыдоны нымӕц та хӕццӕ кӕны авдсӕдӕмӕ. Уымӕй уӕлдай ма йӕ хицӕн хӕйттӕ дӕр тӕлмацгонд ӕрцыдысты ӕртӕ минмӕ ӕввахс ӕндӕр ӕвзӕгтӕм.

Сыгъдӕг Фыст ирон ӕвзагмӕ ратӕлмац кӕнын дӕр, нырмӕ чи никуыма ӕрцыд, ахӕм хъуыддаг нӕу. 1798 азы рухсмӕ рацыди, традицимӕ гӕсгӕ фыццаг ирон чиныг кӕй хонӕм, уыцы катехизис, ӕмӕ уыцы ран мыхуыргонд ӕрцыдысты дӕс фӕдзӕхсты, 50-ӕм псалом ӕмӕ куывдтытӕ.

Фарны Уацӕн — Евангелийы Цыппарчиныгонӕн — йӕ тӕлмац фыццаджыдӕр баст у ивгъуыды зынгӕ ирон поэт, дины семинарийы ахуыргӕнӕг, ӕхсӕнадон архайӕг ӕмӕ рухстауӕг Ӕгъуызаты (Гӕбӕраты) Иуанейы номимӕ. Иуане йӕ тӕлмац рахуыдта «Сыгъдӕг Евангели» (1823).

Ацы ран зӕгъын ӕмбӕлы, нӕ фыдӕлтӕ ӕнусты дӕргъы кӕй пайда кодтой бердзенаг графикӕйы бындурыл арӕзт фыссынадӕй. Уымӕн ӕвдисӕн — йӕ фӕзынд 941 азимӕ кӕмӕн бӕттынц, Зеленчукы цыртыл канд уыцы фыст нӕ, фӕлӕ фӕстаг рӕстӕджы ссаргӕ ног наукон ӕрмӕджытӕ дӕр. Ахуыргӕндтӕ куыд сбӕлвырд кодтой, афтӕмӕй астӕуккаг ӕнусты Аланийы аргъуаны уазлӕггад дӕр цыди мадӕлон ӕвзагыл, фӕлӕ 1238 азы тӕтӕр-монгол Алани куы басастой, уӕд нӕ фыдӕлтӕн бамынӕг ис сӕ аргъуаны рухс дӕр, фесӕфти сӕ фыссынад дӕр. Цыбыр дзырдӕй, ирон фыссынадӕн дӕр, нӕ фыдӕлтӕ ӕмӕ сӕ арӕзт ӕрттивгӕ паддзахадау, йӕ хъысмӕт бӕллиццаг нӕ рауад. Уымӕ гӕсгӕ, Ӕгъуызаты Иуане дины чингуытӕ ирон ӕвзагмӕ тӕлмац кӕнынмӕ куы бавнӕлдта, уӕд ӕй ног дамгъуаты сӕр бахъуыд, ӕмӕ йӕ сарӕзта гуырдзиаг графикӕйы бындурыл. Уыцы дамгъуатӕй Ирыстоны райдайӕн дины скъолаты пайда кодтой, цалынмӕ академик Андреас Шегрен XIX ӕнусы 40-ӕм азты уырыссаг дамгъуаты бындурыл ног ирон алфавит нӕ сарӕзта, уӕдмӕ. Шегрены алфавиты фӕзынд ирон культурӕйы рӕзтӕн стыр ахъаз фӕци. Дины ӕмӕ ӕхсӕнадон кусджытӕ, ӕвзаг иртасджытӕ разӕнгардӕй бавнӕлдтой Библи тӕлмац кӕнынмӕ.

1848 Бетъырбухы мыхуыры рацыди «Стыды чиныг, кӕнӕ Псалтир», Тифлисы та — Евангелийы Цыппарчиныгон, дины семинары кусӕг Мжедлов Григорийы тӕлмацӕй. Мжедловы тӕлмац ма уый фӕстӕ азты дӕр (1861, 1864), дины чингуытӕ уадзӕн комитеты уӕнгтӕ йыл бакуыстой, афтӕмӕй, ногӕй джиппы рацыди.

1862 азы Тифлисы мыхуырӕй рацыдысты Апостолты фыстӕджытӕ. Мадӕлон ӕвзагмӕ сӕ раивта Цорӕты Васили (Елдзарыхъо). Сыгъдӕг Фыстӕй егъау скъуыддзӕгтӕ ратӕлмац кодтой архимандрит Йосиф (Чепиговский), сауджын Колыты Аксо ӕмӕ дины бирӕ ӕндӕр кусджытӕ.

Ссӕдзӕм ӕнусы райдианы, 1902 азы, Дзӕуджыхъӕуы мыхуырӕй рацыди Евангелийы Цыппарчиныгоны ног, срастгонд рауагъд.

Кӕд ӕмӕ 1917 азы цауты фӕстӕ Библи тӕлмац кӕныныл Ирыстоны дӕргъвӕтин рӕстӕг ничиуал архайдта, уӕддӕр Хуыцауы Дзырд ирон чиныджы фыстӕй фӕсарӕнтӕй хӕццӕ кодта нӕ адӕммӕ: 1923 азы Берлины репринтӕй рацыди Евангелийы Цыппарчиныгон, 1927 азы та — Пехуымпар Даниилы чиныг, Байаты Гаппойы тӕлмацӕй. Гаппо ма ноджыдӕр ратӕлмац кодта Апостолты хъуыддӕгтӕ, Апостолты фыстӕджытӕ ӕмӕ Ӕргомады чиныг, фӕлӕ сӕ джиппы рауадзын, хъыгагӕн, йӕ къухы нал бафтыд, къухфыстӕй йын баззадысты.

1973 азы Библи тӕлмацгӕнӕг институт репринтӕй рауагъта, ӕнусы ӕрдӕджы размӕ цы тӕлмац рацыди, уый — Евангелийы Цыппарчиныгон, 1981 азы — «Йесойы цард», 1993 азы та рухс фенын кодта, Евангелийы зӕронд тӕлмац ӕмӕ Байаты Гаппойы тӕлмацты бындурыл арӕзт Ног Фӕдзӕхсты ӕххӕст рауагъдӕн.

1993 азы ирон евангелион чырыстӕттӕ ӕмӕ Библи тӕлмацгӕнӕг институт ирон ӕвзагыл рауагътой Ног Фӕдзӕхст ӕмӕ Псалтир. Уыцы аз ма Библи тӕлмацгӕнӕг институт джиппы рауагъта Сывӕллӕтты Библи дӕр, 1996 азы та джиппы рацыди Маркы евангели, Уанеты Сурены тӕлмацӕй.

Уый фӕстӕ азты дӕр ирон чырыстон адӕмы зӕрдӕтӕ срухс сты Библийы ног тӕлмацтӕй: Библи тӕлмацгӕнӕг институт 2004 азы мыхуырӕй рауагъта Ног Фӕдзӕхст, 2006 азы — «Райдиан» ӕмӕ «Рацыд», 2014 азы та — Псаломтӕ. Ӕхсызгонӕй сӕмбӕлдысты чиныгкӕсджытӕ, Уӕрӕсейы Библийы ӕхсӕнад 2011 азы цы фӕлварӕн рауагъд — Райдианы чиныджы ног тӕлмац — ныммыхуыр кодта, ууыл дӕр.

Зынаргъ чиныгкӕсӕг! Ныртӕккӕ дӕ къухы цы чиныг ис, уый у Библийы ӕххӕст (каноны чингуыты) ӕмбырдгонд. Ирон ӕвзагмӕ йӕ раивта ӕмӕ йыл зӕрдиагӕй бакуыста тӕлмацгӕнджыты сӕрмагонд сфӕлдыстадон къорд. Уыцы къорды архайдтой Уӕрӕсейы Библийы ӕхсӕнад ӕмӕ Библи тӕлмацгӕнӕг институты кусджытӕ — ирон фысджытӕ ӕмӕ ӕвзагиртасджытӕ, уӕрӕсейаг ӕмӕ фӕсарӕйнаг ахуыргӕндтӕ, динахуырад ӕмӕ тӕлмацахуырады дӕснытӕ. Мыхуыры размӕ тӕлмацмӕ бирӕ хӕттыты лӕмбынӕг каст ӕрцыди. Тӕлмацгӕнджыты къорд йӕ сӕйраг хӕсыл нымадта дзуттаг, арамейаг ӕмӕ бердзенаг оригиналты мидис иронау ӕнӕ рӕдыдӕй равдисын. Ранӕй-рӕтты Библийы текст ӕнцон бамбарӕн нӕу, уымӕн ӕмӕ иуӕй-иу рагон дзырдты мидис, рӕстӕг куыд цыди, афтӕ ивта. Нырыккон культурӕйы сын, кӕддӕр куыд уыди, бынтон уыцы нысаниуӕг нал ис, ӕмӕ уый аххосӕй хъуыдыйады мидис ӕндӕр ӕвзагыл хатгай ӕнцон равдисӕн нӕ вӕййы. Уымӕ гӕсгӕ тӕлмацгӕнджытӕ сӕ куысты мидӕг пайда кодтой бирӕ алыхуызон ӕххуысгӕнӕн чингуытӕ ӕмӕ рагзаманты Хӕстӕг Скӕсӕны истори ӕмӕ культурӕйыл дзурӕг ӕрмӕджытӕй. Рӕгъмӕ рахӕссыны размӕ сӕ тӕлмац абарстой Библийы бирӕ ӕндӕр, рагон ӕмӕ нырыккон тӕлмацтимӕ. Цыбыр дзырдӕй, цыфӕндыйӕ дӕр архайдтой мидис ӕххӕстӕй равдисынмӕ, ӕмӕ ма уыимӕ, цӕмӕй сӕ тӕлмац нырыккон рӕсугъд ӕмӕ аив литературон ирон ӕвзагыл уа, уымӕ дӕр гӕнӕн ӕмӕ амалӕй тырныдтой. Тӕлмацыл кусын бахъуыди дӕс ӕмӕ ссӕдз азӕй фылдӕр.

Текст сӕртӕ ӕмӕ стихтыл дихгонд у уырыссаг Библийы Синодалон тӕлмацы хуызӕн, фӕлӕ хатгай дыууӕ кӕнӕ ӕртӕ стихы дӕр баиу вӕййынц, уымӕн ӕмӕ афтӕмӕй ирон ӕвзагыл ирддӕрӕй разыны мидис кӕнӕ цауты фӕд-фӕдыл равӕрд (зӕгъӕм, Райд 23:17-18).

Библийы нӕмттӕй бирӕтӕ ирон культурӕйы ӕрбынӕттон сты, ӕмӕ ацы Чиныджы дӕр ӕмбӕлынц, ирон ӕвзаджы куыд ныффидар сты, афтӕмӕй, иннӕтӕ та лӕвӕрд цӕуынц сӕ дзуттаг кӕнӕ бердзенаг хуызы, фӕлӕ, ирон ӕвзаджы домӕнтӕм гӕсгӕ, чысыл фӕивгӕйӕ. Афтӕ — адӕмты, бӕстӕты, сахарты, дӕтты ӕмӕ ӕндӕр ахӕм нӕмттӕ дӕр.




Уӕлӕмхасӕн ӕрмӕг

Чиныджы ис ӕххуысгӕнӕг ӕрмӕджытӕ. Дызӕрдыггаг нӕу, чиныгкӕсӕгӕн уыдон ахъаз кӕй уыдзысты ацы рагон ӕмӕ вазыгджын Чиныг хуыздӕр бамбарынӕн.

Библийы алы хицӕн чиныджы размӕ дӕр ис разныхас. Уый ӕргом кӕны чиныджы сӕйраг темӕтӕ, цыбырӕй дзуры йӕ ныффыссӕджы тыххӕй ӕмӕ, цы рӕстӕджы фыст ӕрцыди, уый фӕдыл.

Чиныджы текст йӕхимидӕг дихгонд у скъуыддзӕгтыл. Алы скъуыддзагӕн дӕр ис, йӕ сӕйраг мидис кӕнӕ темӕ йын чи ӕргом кӕны, ахӕм сӕргонд. Сӕ мидис ӕндӕр чингуыты (зӕгъӕм, Евангелийы кӕнӕ Паддзахӕдты ӕмӕ Азфыстыты) цы скъуыддзӕгтӕн фӕлхатгонд цӕуы, уыдоны сӕргӕндты бынмӕ, къӕлӕтты мидӕг, лӕвӕрд ис уыцы чингуытӕм бацамындтытӕ.

Чиныджы сыфтӕн сӕ фӕзауты дӕр ис, цӕмӕйдӕр ацы бынаты хуызӕн чи у, Библийы ӕндӕр ахӕм бынӕттӕм бацамындтытӕ: уым дӕр дзырдӕуы ацы темӕйыл, пайдагонд цӕуы уыцы иу дзырдбастӕй ӕмӕ а. д.

Йесо Чырысти ӕмӕ Ног Фӕдзӕхст ныффысджытӕ арӕх цитатӕтӕ хастой Рагон Фӕдзӕхстӕй. Ахӕм бынӕттӕ ацы тӕлмацы бӕрӕггонд цӕуынц курсивӕй, Рагон Фӕдзӕхстмӕ бацамынд та ис чиныджы сыфы фӕзауы. Зӕгъӕм, Матфейы Евангелийы (1:23) ӕмбӕлы цитатӕ пехуымпар Исайайы чиныгӕй (7:14). Фӕлӕ чиныгкӕсӕг хъуамӕ йӕ зӕрдыл дара иу хъуыддаг: Ног Фӕдзӕхст чи ныффыста, уыдон цитатӕтӕ арӕхдӕр хастой дзуттаг ӕвзагыл фыст Рагон Фӕдзӕхстӕн йӕхицӕй нӕ, фӕлӕ йӕ бердзенаг тӕлмацӕй — Септуагинтӕйӕ. Уымӕ гӕсгӕ Ног Фӕдзӕхсты иуӕй-иу цитатӕты мидис хицӕн кӕны, Рагон Фӕдзӕхст ирон ӕвзагмӕ цы дзуттаг текстӕй тӕлмацгонд ӕрцыди, уымӕй. Дыкъӕдзыгтӕй бӕрӕггонд сты ӕрмӕстдӕр комкоммӕ цитатӕтӕ.

Тексты мидӕг дӕлӕрдыгӕй ис хицӕн стихты мидис ӕмбарынгӕнӕг дӕлфыстытӕ. Уыдонӕй иутӕ ӕргом кӕнынц зынӕмбарӕн нӕмттӕ ӕмӕ дзырдты мидис кӕнӕ та ӕвдисынц Библийы заманы культурон хицӕндзинӕдтӕ, иннӕтӕ дзурынц, ацы стихӕн ма ӕндӕрхуызы куыд бамбарӕн ис, уый тыххӕй.

Чиныджы кӕрон ис ахсджиаг дзырдтӕ ӕмӕ дзырдбӕстыты сӕрмагонд дзырдуат ӕмӕ Библийы заманы Хӕстӕг Скӕсӕн ӕвдисӕг нывӕцтӕ.

Библи у, зӕххы цъарыл цы чингуытӕ ис, уыдонӕн сӕ диссагдӕртӕй иу. Уый нӕ ахуыр кӕны ӕндӕрхуызон цӕрын, ӕргом нын кӕны, царды мидӕг ахсджиагдӕр цы у ӕмӕ Хуыцауы цӕсты бынтондӕр цы нӕ ахады, уый. Библийы фӕлгонцтӕ ӕмӕ мотивтӕ барджынӕй ӕрцардысты дунеон культурӕйы. Литературӕ, нывкӕнынад ӕмӕ музыкӕйы бирӕ ис Библийы бындурыл арӕзт зӕрдӕмӕхъаргӕ уацмыстӕ. Чингуыты Чиныг у, алы фыссӕг дӕр кӕмӕ бӕллы, дунеон литературӕйы уыцы ӕрттиваг бӕрзӕнд. Фӕлӕ ма уымӕй уӕлдай уый у Хуыцауы ахастдзинӕдты ӕрфыст адӕмимӕ, Хуыцауӕн Йӕхи ӕмӕ Йӕ фӕндоны раргом. Библи ӕвдисӕн лӕууы адӕймаг суӕвӕг Хуыцауы Дзырды цард ӕмӕ ахуырадӕн. Сыгъдӕг Фысты мидис ӕххӕстӕй раргом вӕййы, йӕ зӕрдӕмӕ йӕ литературон цыртдзӕвӕны хуызы чи райсы ӕмӕ йын йӕ литературон арӕхстдзинадыл чи дис кӕны, уыдонӕн нӕ, фӕлӕ йӕ, Сфӕлдисӕг Йӕ адӕмӕн цы зӕгъынмӕ хъавы, уый базоныны тыххӕй йӕ чи кӕсы, уыдонӕн. Мах зӕрдӕбынӕй кувӕм, цӕмӕй ацы тӕлмац ӕххӕстӕй фӕхӕццӕ кӕна ирон адӕммӕ Хуыцауы ныхас, Фарны Уац, цӕмӕй йӕ сӕ зӕрдӕмӕ айсой ӕмӕ сын ӕххуысгӕнӕг уа ӕнӕзӕрдӕхудт ӕмӕ сабыр царды мидӕг.

Уӕрӕсейы Библийы ӕхсӕнад ӕмӕ Библийы тӕлмацы институт стыр арфӕ кӕнынц ацы уаз Чиныджы тӕлмацгӕнджытӕ ӕмӕ редактортӕн, стӕй йын иннӕ адӕмӕй дӕр рухсмӕ рауадзынмӕ цӕстуарзонӕй алы ӕххуыс чи бакодта, ӕппӕт уыдонӕн.

Разныхас


Соломоны ӕмбисӕндты чиныг

Ӕмбисӕндты чиныг у царды алыхуызон къабӕзтӕй райсгӕ зондджын ныхӕстӕ ӕмӕ зондамонӕнты ӕмбырдгонд, фӕлӕ фыццаджыдӕр уыдон дзурынц Хуыцау ӕмӕ адӕймаджы ахастдзинӕдтыл. Бирӕтӕ дзы баст сты Израилы куырыхон паддзах Соломоны номимӕ. Бирӕ цӕмӕйдӕрты ӕввахс лӕууынц Хӕстӕг Скӕсӕны иннӕ адӕмты ӕмбисӕндтӕм, фӕлӕ сӕ сӕйраг хицӕндзинад уый мидӕг ис, ӕмӕ амад сты Хуыцауы Ӕгъдау ӕмӕ Хуыцауыл иузӕрдион уӕвыны бындурыл, уыцы миниуӕг хицӕн адӕймаг ӕмӕ ӕгас адӕмы царды сӕйраг мидисыл нымайгӕйӕ.

Чиныг арӕзт у ӕртӕ хайӕ. Фыццаг хайы (1—9 сӕртӕ) — цыма фыд йӕ фырты фӕдзӕхсы, ахӕм зонды ныхӕстӕ уӕлзонд ӕмӕ рӕстӕй цӕрыны фӕдыл. Ацы ран уӕлзонд ӕвдыст цӕуы хӕрзӕгъдау ӕхсин-паддзахы хуызы; уый йӕ куывдмӕ хоны, йемӕ базонгӕ кӕнын кӕйдӕриддӕр фӕнды, уыдоны се ’ппӕты дӕр. Ӕдылыдзинад та барст цӕуы, ӕвӕлтӕрд лӕппуйы ӕрцахсынмӕ чи хъавы, ахӕм хъахбай сылгоймагимӕ.

Чиныджы дыккаг хаймӕ (10:1—22:16) — Соломоны ӕмбисӕндты стыр ӕмбырдгондмӕ — хаст ӕрцыдысты зондамындтытӕ царды уаджы алыхуызон темӕтыл. Ам уӕлдай ӕргом здӕхт цӕуы адӕмы ’хсӕн ахастдзинӕдтӕм ӕмӕ хӕдзардзин уӕвыны фӕдыл уынаффӕтӕм, уымӕн ӕмӕ куырыхондзинад абстрактон ахуырад нӕу, уый йӕхи ӕвдисы бинонты ӕрвылбоны царды дӕр.

Чиныджы ӕртыккаг хай (22:17—31:31) арӕзт у канд Соломоны нӕ, фӕлӕ ӕндӕрбӕстаг куырыхон лӕгты ӕмбырдгӕндтӕй дӕр. Чиныджы кӕронбӕттӕны ис акростихы хуызы арӕзт кады одӕ хӕрзӕгъдау усӕн (31:10-31). Уыцы сылгоймаг ӕрвылбон йӕ цардӕй ӕвдисы, чиныг иудадзыг цы уӕлзонды кой кӕны, уый ӕмӕ йӕ сӕрыхицауӕн дӕтты фидыц ӕмӕ ӕнцой.

Кӕд «Соломоны ӕмбисӕндты чиныг» бирӕ ӕнусты размӕ фыст ӕрцыдис, уӕддӕр дзы цы фӕрстытыл дзырдӕуы, уыдонӕн сӕ ахадындзинад абон дӕр нӕма фесӕфти. Ацы чиныджы, рӕстудӕй цӕрын амондджын цардмӕ фӕндаг кӕй у, уый тыххӕй иу ӕмӕ дыууӕ хатты нӕ загъдӕуы. Фӕлӕ, «Иовы чиныг»-ӕй куыд зонӕм, афтӕмӕй алы хатт бынтон афтӕ нӕ рауайы.

11Соломоны, Израилы паддзах Давиды фырты, ӕмбисӕндтӕ:+

2уӕлзонд ӕмӕ зондамындмӕ

сӕххӕссын кӕй фӕнды, уыдонӕн;

куырыхонты ныхӕсты мидис бамбарынӕн;

3зонд, рӕстад, рӕстдзинад ӕмӕ ӕууӕнчы уагӕвӕрдтӕ

ӕххӕст кӕнынӕн;+

4ӕнӕхинты арфуынӕг скӕндзысты,

зонынад сын ратдзысты,

зондӕй сӕ схайджын кӕндзысты+.

5Куырыхонтӕ дӕр, куы байхъусой,

уӕд сӕ зондыл бафтаудзысты,

ӕмбаргӕтӕ дӕр сӕхицӕн уынаффӕтӕ ссардзысты,

6ӕмбисӕндтӕ, куырыхонты зыниртасӕн ныхӕстӕ,

уыци-уыцитӕ бамбардзысты.

7Уӕлзонды райдиан — Хуыцауы тас;

зондамындыл ӕлгъ чи кӕны, уый ӕдылы у+.

8Мӕ лӕппу, дӕ фыды зондамындмӕ байхъус,

ма ферох кӕн дӕ мады фӕдзӕхст;+

9уый дӕ сӕрӕн — диссаджы кады худ,

дӕ хъуырӕн — фӕрдгуытӕ+.

10Мӕ лӕппу! Тӕригъӕдджынтӕ дӕ сӕ фӕдыл куы сайой,

уӕд-иу сын ды ма баком+.

11Цыбӕл дӕ кӕндзысты:

«Цом немӕ, ӕмӕ ӕнаххосты бахъахъхъӕнӕм,

сӕ размӕ бабадӕм, сӕ туг сын ныккалӕм;+

12удӕгасӕй сӕ аныхъуырӕм мӕрдтыбӕстау,

ӕд хъуын, ӕд хъис сӕ фӕдӕле кӕнӕм,

ингӕнмӕ чи ныххауы, уыдонау;+

13алыхуызон зынаргъ дзауматӕ байсдзыстӕм,

нӕ хӕдзӕрттӕ ӕфтиагӕй байдзаг кӕндзыстӕм.

14Немӕ хӕлттӕ сӕппардзынӕ, не ’мхуызон хай айсдзынӕ».

15Мӕ лӕппу, ма-иу ацу семӕ, дӕхи хиз сӕ фӕндагӕй,+

16уымӕн ӕмӕ уыдон фыдбылыз саразынмӕ,

искӕй туг ныккалынмӕ тагъд кӕнынц+.

17-18Мӕргътӕн сӕ цӕстыты раз ахсӕн хыз сӕвӕрынӕй

куыд ницы пайда ис, афтӕ уыдон дӕр, искӕй размӕ бабадгӕйӕ,

сӕхи туг ныккалынц, сӕхи фӕхъахъхъӕнынц.

19Ахӕм сты, искӕй мулкмӕ чи бӕллы,

уыдоны фӕндӕгтӕ: сӕхӕдӕг сӕхи бабын кӕнынц+.

20Сахары уынгты Уӕлзонды хъӕлӕс хъуысы, фӕзты хъӕр кӕны,+

21адӕм арӕхдӕр кӕм ӕмбырд кӕнынц, уым лӕгъстӕйӕ куры,

сахары кулдуары раз райхъуысы йӕ ныхас:

22«Ницыфенджытӕ! Кӕдмӕ цӕрдзыстут ницы зонгӕйӕ?

Ӕдзӕсгӕмттӕ! Уӕ къӕйных митӕй уӕ мондӕгтӕ кӕдмӕ исдзыстут?

Ӕдылытӕ! Зонынад уын ӕнӕуынон кӕдмӕ уыдзӕн+?

23Мӕ уайдзӕфтӕм мын уе ’ргом куы раздахиккат,

уӕд уӕ ӕз схайджын кӕнин мӕ монӕй,

мӕ ныхас уын фехъусын кӕнин.

24Куы уӕм сидтӕн, уӕд мыл уӕхи атигъ кодтат,

мӕ къух уӕм фӕивӕзтон, фӕлӕ мӕм хъусӕг нӕ уыди+.

25Мӕ уынаффӕтӕ мын ницӕмӕ ’рдардтат,

мӕ уайдзӕфтӕ мын ничи айста йӕ зӕрдӕмӕ+.

26Уӕдӕ уын ӕз дӕр уӕ фыдбылызыл фӕхуддзынӕн,

ӕвирхъау тас уыл куы бахӕца, уӕд хынджылӕг кӕндзынӕн+.

27Уадтымыгъау уӕм бӕллӕх куы фӕзына,

зилгӕ дымгӕйау уӕм куы ’рбабырса,

маст ӕмӕ хъыджы бын куы фӕуат,

28уӕд ма мӕм сиддзысты, фӕлӕ дзуапп нӕ ратдзынӕн,

агурдзысты мӕ, фӕлӕ мӕ нал ссардзысты+.

29Зонынад сын ӕнӕуынон кӕй сси,

Дунедарӕджы раз сӕм тас кӕй хъуамӕ уа,

уый сӕм нымады дӕр кӕй нӕ уыд,

30мӕ уынаффӕ мын йӕ зӕрдӕмӕ кӕй ничи айста,

мӕ уайдзӕфтыл мын ӕлгъ кӕй кодтой,

31уый аххосӕй сӕ хъуыддӕгты дыргътӕй бафсӕддзысты,

ӕмӕ сӕ фӕндтӕ бафтдзысты сӕ къухы+.

32Ӕнӕзӕндтӕ сӕ хивӕнды тыххӕй фесӕфдзысты,

ӕдылыты се ’нӕмӕтдзинад бабын кӕндзӕн.

33Чи мӕм хъусы, уый та цӕрдзӕн сабыр ӕмӕ ӕдасӕй,

фыдбылызӕй нӕ тӕрсдзӕн».

21Мӕ лӕппу! Мӕ ныхӕстӕ мын дӕ зӕрдӕмӕ куы айсай,

мӕ зондамынд мын дӕ уды рӕбын куы бавӕрай,+

2дӕ хъус куы ’рбадарай уӕлзондмӕ,

дӕ зӕрдӕ зонды ’рдӕм куы саразай,

3зонынадмӕ куы сидай

ӕмӕ лӕгъстӕйӕ зонд куы курай,

4куы йӕм бӕллай, ӕвзистау ӕй куы агурай,+

5уӕд Дунедарӕгӕй тӕрсын цы нысан кӕны,

уый бамбардзынӕ, уӕд базондзынӕ Хуыцауы.+

6Адӕймаджы уӕлзондӕй Дунедарӕг схайджын кӕны,

зонд ӕмӕ зонынад Уый дзыхӕй рацӕуынц+.

7Рӕстгӕнджытӕн Уый ӕрцӕттӕ кодта уӕлахиз,

тӕригъӕдӕй йӕхи чи хизы, уыдонӕн Уый сӕ уарт у+.

8Уый хъахъхъӕны раст адӕмы фӕндӕгтӕ,

ӕнувыд Ыл чи у, уыдоны цӕуӕнтӕ+.

9Уӕд бамбардзынӕ рӕстад, рӕстдзинад ӕмӕ ӕууӕнчы,

алы хорз фӕндаджы мидис.+

10Уӕлзонд дӕ зӕрдӕйы ӕрцӕрдзӕн,

ӕмӕ зонынад дӕ удӕн ӕхсызгон уыдзӕн.

11Дӕ дардмӕуынӕг зонд дӕ хъахъхъӕндзӕн,

дӕ зонд-иу дӕ бахиздзӕн.

12Уӕлзонд-иу дӕ фервӕзын кӕндзӕн

галиу фӕндӕгтӕй ӕмӕ сайӕгойтӕй;

13талынг фӕндӕгтыл цӕуыны мондагӕй,

раст фӕндаг чи ныууагъта,

14йӕ фыдракӕндтыл цин чи кӕны,

ӕнӕуаг ӕмӕ ӕвзӕр митӕй йӕ зӕрдӕ кӕмӕн райы,+

15галиу фӕндӕгтыл чи цӕуы

ӕмӕ, йӕхи фӕндӕгтыл чи адзӕгъӕл, уыдонӕй+.

16Афтӕмӕй дӕхи бахиздзынӕ искӕй усӕй,

моймӕдзыды узӕлӕг ныхӕстӕй,+

17йе ’взонджы бонтӕй йын цы сӕрыхицау уыд,

уый кӕмӕй ферох ис,

йӕ Хуыцауы фӕдзӕхстыл йӕ зӕрдӕ чи сивта, уымӕй.

18Йӕ хӕдзар — мӕлӕтмӕ фӕндаг,

йӕ цӕуӕнтӕ дӕ мӕрдтимӕ баиу кӕндзысты+.

19Мидӕмӕ йӕм чи бахизы,

уый царды фӕндагыл нал ацӕуы.

20Уымӕ гӕсгӕ раст адӕмы фӕндӕгтыл цу,

рӕстгӕнджыты цӕуӕнтыл фидар хӕц.

21Уымӕн ӕмӕ зӕххыл цӕрдзысты рӕстгӕнджытӕ,

рӕстзӕрдӕтӕ йыл баззайдзысты,+

22ӕнӕхуыцӕуттӕ та фӕхъӕудзысты зӕххӕй,

фӕлитойты сӕ бындзарӕй срӕдувдзысты+.

31Мӕ лӕппу! Мӕ зондамынд мын ма ферох кӕн,

мӕ фӕдзӕхстытӕ мын дӕ зӕрдӕйы арф бавӕр, —+

2дӕ царды бонтӕ ӕмӕ дӕ азты нымӕц

фӕфылдӕр уыдзысты, фарн дын ӕрхӕсдзысты+.

3Уырнындзинад ӕмӕ рӕстдзинад дӕ макуы ныууадзӕнт,

дӕ хъуырыл сӕ бакӕн фӕрдгуытау,

дӕ зӕрдӕйы тӕгтыл сӕ ныффыс, —+

4уӕд схайджын уыдзынӕ Хуыцау ӕмӕ адӕмы

хорзӕх ӕмӕ хӕрзаудӕнӕй.

5Ӕппӕт зӕрдӕйӕ Дунедарӕгыл ӕууӕнд,

дӕхи зондыл дӕ зӕрдӕ ма дар+.

6Цыфӕнды фӕндагыл куы цӕуай,

уӕддӕр-иу Дунедарӕджы фӕндон базонынмӕ тырн,

ӕмӕ дын дӕ фӕндӕгтӕ слӕгъз кӕндзӕн+.

7Дӕхи цӕсты куырыхон ма у,

Дунедарӕгӕй тӕрс, ӕвзӕрдзинадӕй дӕхи хиз, —+

8уӕд дӕ буар уыдзӕн ӕнӕниз, де стӕг — фидар.

9Дӕ исбонӕй ӕмӕ дӕ алы ’фтиаджы сӕрӕй

Дунедарӕгӕн кад кӕн кӕддӕриддӕр,+

10ӕмӕ дӕ къӕбицтӕ уӕле исгӕ, бынӕй ахадгӕ уыдзысты,

ног сӕн дӕ сӕндуцӕнты сӕрты акӕлдзӕн+.

11Мӕ лӕппу, Дунедарӕджы ӕфхӕрдмӕ ницыйы цӕстӕй ма кӕс,

Йӕ уайдзӕфтӕ дын хъыг ма уӕнт+.

12Уымӕн ӕмӕ Дунедарӕг, кӕй уарзы, уыдоны ’фхӕры,

фыд, зынаргъ ын чи у, йӕ уыцы фырты куыд бафхӕры, афтӕ+.

13Тӕхудиаг у, уӕлзондӕй чи схайджын,

зондмӕ чи сӕххӕссыд, уыцы адӕймаг,

14уымӕн ӕмӕ уӕлзонд ӕвзистӕй пайдадӕр у,

сыгъзӕринӕй фылдӕр ӕфтиаг ратты;+

15уӕлзонд — налхъуыт-налмастӕй зынаргъдӕр,

цӕмӕ бӕллыс, уыдонӕй йемӕ абарӕн дӕр ницы ис+.

16Уӕлзондӕн йӕ рахиз къухы — бирӕ цӕрӕнбон,

йӕ галиуы — хъӕздыгдзинад ӕмӕ цыт+.

17Уӕлзонды фӕндӕгтӕ — цины цӕуӕнтӕ,

иууылдӕр — ӕнӕфыдбылыз.

18Чи дзы схайджын ис, уымӕн у царды бӕлас,

чи йӕ хъахъхъӕны, уыдон тӕхудиаг сты+.

19Дунедарӕг уӕлзондӕй зӕххӕн ӕрӕвӕрдта бындур,

уӕлӕрвтӕ сфидар кодта зондӕй+.

20Йӕ уӕлзондӕй байгом вӕййынц ӕнӕбын ӕрфытӕ,

ӕврӕгътӕй ӕрлӕдӕрсы ӕртӕх+.

21Мӕ лӕппу, уыдӕттӕй дӕ цӕст ма ис,

раст зондахаст ӕмӕ арфуынӕг зонд хъахъхъӕн.

22Уыдоны фӕрцы цӕрдзынӕ,

дӕ хъуырыл сӕ бакӕндзынӕ фӕрдгуытау.

23Уӕд ӕдасӕй дӕ фӕндагыл ацӕудзынӕ ӕмӕ нӕ фӕкӕлдзынӕ,+

24ӕдӕрсгӕйӕ-иу бафынӕй уыдзынӕ

ӕмӕ адджын фынӕй кӕндзынӕ+.

25Ма тӕрс, ӕвиппайды цы бӕллӕх ӕрцӕуы, уымӕй,

ӕнӕхуыцӕуттӕ кӕй цӕттӕ кӕнынц, уыцы фыдбылызӕй,+

26уымӕн ӕмӕ ныфсджын уыдзынӕ Дунедарӕгӕй,

нӕ дӕ бауадздзӕн къӕппӕджы бахауын.

27Истӕмӕй хъуаг чи ӕййафы,

уымӕн дӕ бон хорз ракӕнын куы уа,

уӕд ын «нӕ» ма зӕгъ+.

28Дӕ хионӕн афтӕ ма дзур:

«Ацу, райсом ногӕй ӕрбацӕудзынӕ,

ӕмӕ дын уӕд ратдзынӕн», —

цы йын раттай, уый дӕм куы уа, уӕд+.

29Дӕ разы ӕдӕрсгӕйӕ чи цӕры,

уый ныхмӕ фыдвӕнд ма араз.

30Адӕймаг дын ӕвзӕрӕй куы ницы ракӕна,

уӕд йемӕ ӕнӕ ’фсонӕй ма хыл кӕн.

31Фыдгӕнӕджы цардмӕ ма хӕлӕг кӕн,

йӕ фӕндӕгтӕй йын иу дӕр ма равзар,+

32уымӕн ӕмӕ Дунедарӕджы цӕсты

мӕнгард адӕймаг ӕлгъаг у,

цӕсгомджын чи у, уыдоныл ӕууӕнды.

33Дунедарӕджы ’лгъыст ӕнӕхуыцауы хӕдзарыл сӕмбӕлы,

рӕстуды хӕдзарыл та ӕруадзы Йӕ арфӕ+.

34Искӕуыл чи худы, ууыл Хуыцау фӕхуддзӕн,

сӕрныллӕджытӕн та хорзӕх дӕтты+.

35Куырыхонтӕ скадджын уыдзысты,

зондцухтӕ та худинаджы бын фӕуыдзысты.

41Байхъусут, лӕппутӕ, уӕ фыды зондамындмӕ;

лӕмбынӕг хъусут, ӕмӕ уӕ зондыл бафтдзӕнис+.

2Ӕз уӕ хорз зондыл сахуыр кӕндзынӕн,

ма мын ферох кӕнут мӕ фӕдзӕхст.

3Мӕнӕн дӕр уыди фыд ӕмӕ мад,

ӕз дӕр сын уыдтӕн уарзон хъӕбул, сӕ цӕсты рухс.

4Мӕ фыд мын-иу ахӕм зонд амыдта:

«Мӕ ныхӕстӕ мын дӕ зӕрдыл бадар,

мӕ фӕдзӕхстытӕ мын ӕххӕст кӕн ӕмӕ цӕр+.

5Уӕлзонды хӕзнатӕ агур, зондагурӕг зил,

цы дын загътон, уыдӕттӕ ма ферох кӕн,

дӕхи сыл ма атигъ кӕн.

6Уӕлзонд рохуаты куынӕ ныууадзай, уӕд дӕ хъахъхъӕндзӕн,

уарзгӕ йӕ кӕн, ӕмӕ дӕ бахиздзӕн.

7Куырыхон зонды райдиан — уӕлзонд агурӕг зилын,

де ’ппӕт исбонӕй дӕр зонд балхӕн.

8Уӕлзондӕн аргъ кӕн, ӕмӕ дӕ бӕрзонд бынатмӕ сисдзӕн,

дӕ хъӕбысы йӕ бакӕн, ӕмӕ дӕ скадджын кӕндзӕн+.

9Рӕсугъд кады худ дын ӕркӕндзӕн дӕ сӕрыл,

диссаджы кады худ дын балӕвар кӕндзӕн+.

10Мӕ лӕппу, байхъус мын мӕ ныхӕстӕм,

дӕ зӕрдӕмӕ сӕ айс ӕмӕ бирӕ фӕцӕрдзынӕ+.

11Ӕз дын уӕлзонды фӕндаг бацамондзынӕн,

раст фӕндагыл дӕ акӕндзынӕн.

12Куы фӕцӕйцӕуай, уӕд дӕ цыды къуылымпы не ’ййафдзынӕ,

куы азгъорай, уӕд нӕ фӕкӕлдзынӕ+.

13Зондамындыл фидар хӕц, ма йӕ ныууадз,

хъахъхъӕн ӕй, уымӕн ӕмӕ дӕ цард уый мидӕг ис+.

14Ӕнӕхуыцӕутты фӕндагыл ма ныллӕу,

фыдгӕнджыты фӕндагыл ма ацу,+

15фӕзил дзы, ма йыл цу, аздӕх, ацу йӕ рӕзты.

16Уыдон исты фыдбылыз куынӕ саразой,

уӕд сыл ӕхсӕв хуыссӕг нӕ хӕцы,

искӕмӕн знаггад куынӕ ракӕной,

уӕд ӕхсӕвыгон фынӕй нӕ кӕнынц+.

17Фыдракӕндтӕй сӕхи бафсадынц дзулау,

ӕмӕ тыхмитӕ сӕнау нуазынц.

18Рӕстудты фӕндаг — сӕуӕхсиды ’нгӕс,

цалынмӕ бынтон не ’рбабон ис,

уӕдмӕ ирдӕй-ирддӕр кӕны;+

19ӕнӕхуыцӕутты фӕндаг — саудалынджы ’нгӕс,

цӕуыл фӕкӕлдзысты, уый нӕ зонынц+.

20Мӕ лӕппу! Байхъус мын мӕ ныхасмӕ,

мӕ ныхӕстӕм мын байхъус лӕмбынӕг.

21Дӕ цӕст сӕ ма ис, дӕ зӕрдӕйы сӕ арф бавӕр,

22уымӕн ӕмӕ уыдон, чи сӕ схайджын ис,

уымӕн цард дӕттынц, ӕгас буарӕн — ӕнӕниздзинад+.

23Ӕппӕт хӕзнатӕй фылдӕр дӕхи зӕрдӕ хъахъхъӕн —

царды гуырӕн уый у.

24Сайӕн ныхас ма ссӕуӕд дӕ дзыхӕй,

мӕнг ныхас де ’взагӕй фӕсур+.

25Дӕ цӕстытӕй размӕ кӕс,

дӕ цӕстӕнгас размӕ сараз.

26Дӕхицӕн раст фӕндаг айгӕрд,

ӕмӕ дӕ фӕндӕгтӕ иууылдӕр уыдзысты ӕдас+.

27Дӕ фӕндагыл дыууӕрдӕм ма кӕн,

ӕвзӕрдзинадӕй дӕхи хиз+.

51Мӕ лӕппу, байхъус мӕ куырыхон зондмӕ, дӕ хъус мӕм ӕрбадар,+

2цӕмӕй схайджын уай дардуынӕг зондӕй

ӕмӕ дӕ дзыхӕй зонынад хъуыса+.

3Искӕй усӕн йе ’взагӕй мыд тӕдзы,

йӕ ныхӕстӕ сойӕ фӕлмӕндӕр сты,+

4фӕлӕ дын фӕстӕдӕр скъӕлдзойау мастад скӕндзӕн,

дыкомыг цирхъ дын фестдзӕнис+.

5Йӕ къӕхтӕ уырдыгмӕ хизынц мӕлӕтмӕ,

йӕ къахдзӕфтӕ — мӕрдтыбӕстӕм арӕзт+.

6Уый царды фӕндагыл нӕ хъуыды кӕны,

йӕ фӕндӕгтӕ куыд фӕлдурӕджджын сты,

уый йӕхӕдӕг дӕр нӕ зоны.

7Уӕдӕ мӕм байхъусут, лӕппутӕ,

мӕ ныхӕстыл мын уӕхи ма атигъ кӕнут.

8Дӕхи дзы хъахъхъӕн,

ӕввахс ма цу йӕ къӕсӕрмӕ,

9науӕд дӕ хъарутӕ искӕуыл фӕуыдзынӕ,

дӕ царды бонтӕ ӕнауӕрдонтыл бахардз кӕндзынӕ;

10дӕ хъаруйӕ ӕцӕгӕлӕттӕ бафсӕддзысты,

дӕ фӕллӕйттӕ кӕйдӕр хӕдзармӕ ’рхаудзысты.

11-12Дӕ царды кӕрон дӕ буар куы батайа,

уӕд хъӕрздзынӕ ӕмӕ дзурдзынӕ:

„Зондамынд мын ӕнӕуынон цӕмӕн уыди,

уайдзӕфтыл ӕнӕввӕрсон цӕмӕн уыдтӕн?

13Цӕуылнӕ хъуыстон мӕ ахуыргӕнджытӕм?

Мӕ зондамонджытӕм мӕ хъус цӕуылнӕ ’рдардтон?

14Иу къахдзӕф ма мӕ хъӕуы,

ӕмӕ ’ппӕт адӕмы раз фӕхудинаг уыдзынӕн“.

15Дӕхи донуаты цы дон ис ӕмӕ

дӕхи цъайӕ цы дон кӕлы, уый нуаз+.

16Дӕ дӕттӕ уынгты цӕмӕн хъуамӕ акӕлой,

фӕзты лӕсӕнтӕ цӕмӕн хъуамӕ кӕной?

17Дӕхи уӕнт ӕрмӕстдӕр, искӕимӕ сӕ ма дих кӕн.

18Дӕхи донгуырӕн арфӕгонд уӕд,

де ’рыгон бонтӕй дын цы бинойнаг ис, ууыл цин кӕн+.

19Уарзон хъуаз, зӕрдӕйӕн адджын сычъи!

Йӕ риутӕй дӕ ’фсадӕд ӕдзухдӕр,

йӕ уарзтӕй йын иудадзыг расыг куыд кӕнай, афтӕ.

20Мӕ лӕппу, цӕмӕн расыг кӕныс дӕхи искӕй усӕй,

йӕ астӕуӕн ын хъӕбыстӕ цӕмӕн кӕныс?

21Дунедарӕг адӕймагӕн йӕ алы фӕндаг дӕр уыны,

йӕ алкӕцы фӕндагмӕ дӕр ын Йӕ цӕст дары+.

22Ӕнӕхуыцау йӕ фыдракӕндты къӕппӕджы бахауы,

йӕ тӕригъӕдтӕ — йӕ ахсӕн хыз.

23Зондамонӕг ын нӕ фӕцис, ӕмӕ фесӕфы,

йе ’дылы зонды аххосӕй йӕ фӕндагыл адзӕгъӕл вӕййы.

61Мӕ лӕппу! Кӕд искӕй тыххӕй дӕ сӕр лыгмӕ радтай,+

2уӕд дӕ рацахста дӕхи ныхас,

дӕхи ныхӕсты уацары бахаудтӕ.

3Мӕ лӕппу, уӕдӕ дын ныр кӕд чидӕр хицау сси,

уӕд, цӕмӕй дзы фервӕзай, уый тыххӕй афтӕ бакӕн:

ацу, йӕ къӕхты бынмӕ йын ӕрхау,

ӕнӕрӕнцойӕ йын лӕгъстӕ кӕн.

4Дӕхицӕй хуыссӕг фӕсур,

дӕ цӕстытӕ мауал бацъынд кӕн,

5сычъийау дӕхи ратон сурджытӕй,

маргъау къӕппӕгӕй ратӕх+.

6Магуса! Ацу-ма мӕлдзыгмӕ,

ӕмӕ, куыд архайы, уымӕ бакӕс,

йӕ уӕлзондыл ын сахуыр у+.

7Нӕдӕр ын хицау ис,

нӕдӕр — цӕстдарӕг, нӕдӕр — паддзах,

8фӕлӕ сӕрды ӕвӕрӕнтӕ скӕны,

хуымгӕрдӕн афон йӕхицӕн хӕринаг ӕрцӕттӕ кӕны+.

9Зивӕггӕнаг! Кӕдмӕ хуысдзынӕ,

райхъал ӕмӕ сыстын афон дын нӕма у+?

10Чысыл ма куы афынӕй уай

ӕмӕ куы арӕдзӕ-мӕдзӕ кӕнай,

кӕнӕ ӕгуыстӕй фылдӕр куы абадай,

11уӕд дӕм дзӕгъӕлдзуйау фӕзындзӕнис мӕгуырдзинад,

абырӕгау ӕрбацӕудзӕни гӕвз+.

12Ӕнаккаг ӕмӕ фыдгӕнӕг чи у,

уымӕн мӕнг ныхас йе ’взагӕй нӕ хизы+.

13Куы йӕ цӕст ӕрныкъулы,

куы йӕ къах зӕххыл ӕртъӕпп кӕны,

куы та йе ’нгуылдзтӕй цыдӕртӕ амоны+.

14Йӕ зӕрдӕйы ӕдзух — мӕнгдзинад,

йӕ хъуыдыты — фыдвӕндтӕ,

ӕдзухдӕр тауы хъаугъатӕ.

15Афтӕ кӕй кӕны, уый тыххӕй йыл

ӕвиппайды фыдбылыз ӕрцӕудзӕн,

ӕнӕнхъӕлӕджы фесӕфдзӕн

ӕмӕ йӕ ничиуал фервӕзын кӕндзӕн+.

16Дунедарӕгӕн ӕхсӕз хъуыддаджы сты ӕнӕуынон,

ӕвдӕммӕ та ӕлгъаджы цӕстӕй кӕсы:+

17хирвӕссон цӕстӕнгас, мӕнг ӕвзаг,

ӕнаххосты марӕг къухтӕ,+

18фыдвӕндтӕ цы зӕрдӕйы гуырынц, уый,

фыдбылыз саразынмӕ згъорӕг къӕхтӕ,+

19мӕнгдзинадӕй чи улӕфы, уыцы мӕнгӕвдисӕн

ӕмӕ дыууӕ ’фсымӕры кӕрӕдзиуыл ардауӕг+.

20Мӕ лӕппу! Хъахъхъӕн дӕ фыды фӕдзӕхст,

ма рох кӕн дӕ мады ныстуан+.

21Дӕ зӕрдыл сӕ дар ӕдзухдӕр,

дӕ хъуыры сӕ фӕрдгуытау бакӕн+.

22Куы фӕцӕйцӕуай, уӕд дӕ размӕ кӕндзысты,

куы бафынӕй кӕнай, уӕд дӕ хъахъхъӕндзысты,

куы-иу райхъал уай, уӕд демӕ дзурдзысты.

23Уымӕн ӕмӕ фӕдзӕхст у цырагъ,

ахуырад — рухс, зондамынд — царды фӕндаг+.

24Уыдон дӕ хъахъхъӕндзысты хъахбай сылӕй,

кӕйдӕр усы мӕлгъӕвзагӕй+.

25Йӕ рӕсугъдмӕ йын ма бабӕлл дӕ зӕрдӕйы,

йӕ цӕстыхауты тъӕбӕрттӕй йын ма атай+.

26Хъахбай сылы фӕдыл куы ацӕуай,

уӕд къӕбӕры фаг дӕр нал кӕндзынӕ,

уымӕн ӕмӕ искӕй ус дӕ царды фӕдыл зилы.

27Исчи йӕ роны зынг куы бавӕра,

уӕд уымӕн гӕнӕн ис, цӕмӕй йӕ дарӕс ма басудза?

28Судзгӕ ’взалытыл бӕгъӕввадӕй куы ацӕуай,

уӕд дӕ къӕхтӕ нӕ басудздзынӕ?

29Уӕдӕ искӕй усимӕ ӕмуат чи ’рцӕуы,

уый дӕр афтӕ — куы йыл бандзӕвы,

уӕд ӕнӕ ’фхӕрдӕй нӕ баззайы.

30Хуыснӕг, ӕрмӕст йӕ гуыбын бафсадыны тыххӕй

исты куы адавы, уӕд ын карз тӕрхон нӕ фӕкӕнынц.

31Фӕлӕ йӕ куы ’рцахсынц, уӕд, цы адавта,

уый авд ахӕмӕй бафиды,

йӕ хӕдзары исбон иууылдӕр лӕвӕрд ӕрцӕуы+.

32Хъахбайӕн йӕ сӕры зонд нӕй,

йӕхӕдӕг йӕхи бабын кӕны+.

33Над ӕмӕ худинаг бавзардзӕн,

йӕ фидиссаджы кой никуы ферох уыдзӕн.

34Уымӕн ӕмӕ карз уыдзӕн йӕ мойы зӕрдӕхсайд,

мастисӕн бон нӕ ныббардзӕн+.

35Ницавӕр фиддоныл сразы уыдзӕн,

цасфӕнды лӕвӕрттӕ йын куы кӕнай,

уӕддӕр разыйӕ ницӕмӕй баззайдзӕн.

71Мӕ лӕппу, мӕ ныхӕстӕ мын дӕ зӕрдыл бадар,

мӕ фӕдзӕхстытӕ мын ма ферох кӕн+.

2Мӕ фӕдзӕхстытӕ мын ӕххӕст кӕн ӕмӕ цӕрдзынӕ,

мӕ зондамынд мын цӕстыгагуыйау хъахъхъӕн+.

3Де ’нгуылдзтыл сӕ къухдарӕнау дар,

дӕ зӕрдӕйы тӕгтыл сӕ ныффыс+.

4Уӕлзондӕн зӕгъ: „Мӕ хо дӕ!“,

зондимӕ хӕстӕгдзинад бакӕн.

5Уыдон дӕ хъахъхъӕндзысты искӕй усӕй,

моймӕдзыд сылгоймаджы рӕвдауӕн ныхӕстӕй+.

6Иу хатт мӕ хӕдзары рудзынгӕй кастӕн;

згъӕрхызы уылты кӕсын, ӕмӕ

7хуымӕтӕг адӕмы астӕу, фӕсивӕды ’хсӕн,

иу ӕнӕзонд лӕппуйы бафиппайдтон+.

8Хъахбай сылгоймаг цы уынджы царди,

уым хъеллау кодта, йӕ хӕдзары ’рдӕм ын фӕцӕйцыд.

9Хур аныгуылд, изӕрмилтӕ ’рбахъуызыдысты, баталынг+.

10Уалынмӕ дын йӕ размӕ иу сылгоймаг

хӕтаг сылы дарӕсы рацӕуы —+

11мӕнгард, ӕнӕнцой ӕмӕ къӕйных,

йӕ бон хӕдзары бадын кӕмӕн нал у, ахӕм.

12Куы уынгты зилы, куы фӕзты, алы тигъыл дӕр хъахъхъӕны+.

13Фӕлӕбурдта йӕм, аба йын кодта,

ӕнӕфсармхуызӕй йӕм дзуры:

14„Абон ӕз фидыды нывӕндтӕ ’рхастон,

мӕ зӕрдӕвӕрдтӕ сӕххӕст кодтон.

15Дӕ размӕ дӕр уымӕн рацыдтӕн,

агуырдтон дӕ ӕмӕ дӕ ссардтон.

16Мӕ хуыссӕныл ӕмбӕрзӕнтӕ байтыдтон,

хуызджын мысыраг хъуымӕцтӕй йӕ сфӕлыстон,

17бапырх ӕй кодтон миррӕ, алой ӕмӕ корицӕйӕ+.

18Рацу мӕм, боныцъӕхтӕм кӕрӕдзийы рӕвдаудзыстӕм,

нӕ уарзты мондӕгтӕ суадздзыстӕм.

19Мӕ лӕг хӕдзары нӕй, дард балцы ацыди.

20Ӕвзистӕй йедзаг чыссӕ йемӕ ахаста,

цалынмӕ мӕй цалхыдзаг суа, уӕдмӕ не ’рыздӕхдзӕн“.

21Алыхуызон хинӕйдзаг митӕй йӕ асайдта,

адджын ныхӕстӕй йӕ фӕрӕдийын кодта+.

22Лӕппу араст ис йӕ фӕдыл —

гал ӕргӕвдӕнмӕ куыд фӕцӕйцӕуы,

саг къӕппӕгмӕ куыд фезгъоры,+

23цалынмӕ фат йӕ игӕрыл нӕ сӕмбӕлы, уӕдмӕ;

маргъау тӕхы ахсӕн хызмӕ,

уым йӕ мӕлӕт кӕй ссардзӕн, уый нӕ зонгӕйӕ.

24Уӕдӕ мӕм байхъусут, лӕппутӕ,

мӕ ныхӕстӕм мын байхъусут лӕмбынӕг.

25Ма бауадз дӕ зӕрдӕ йӕ фӕндагмӕ фӕзилын,

йӕ цӕуӕнтыл ын хъеллау ма кӕн,

26уымӕн ӕмӕ йӕ амӕттаг бирӕтӕ баисты,

бирӕ адӕмы фесӕфта.

27Йӕ хӕдзар — фӕндаг мӕрдтыбӕстӕм,

ингӕнмӕ дӕ батӕрдзӕн»+.

81Уый Уӕлзонды сидт нӕу, цымӕ?

Зонды хъӕлӕс нӕ азӕлы+?

2Фӕндаджы сӕрмӕ уӕлхохыл,

стӕй, фӕндаг кӕм акъабуз ис,

уыцы ран слӕууы,

3сахары кулдуары цур йе ’рдиаг хъуысы,

сахармӕ бацӕуӕны раз хъӕр кӕны:

4«О, адӕм, ӕз сымахмӕ сидын,

адӕммӕ кӕнын хъӕрахст!

5Ӕнӕхинтӕ, арфуынӕг зондыл сахуыр ут,

ӕнӕзӕндтӕ, уӕ зондыл бафтаут!+

6Байхъусут мӕм, уымӕн ӕмӕ мӕ ныхас асхджиаг у,

рӕстдзинад хъуысы мӕ дзыхӕй,

7ме ’взаг хъусын кӕны ӕцӕгдзинад —

ӕнаккагдзинад ме ’взагӕн ӕлгъаг у.

8Мӕ ныхӕстӕ иууылдӕр раст сты,

сайд ӕмӕ мӕнгдзинад дзы нӕй.

9Зондджын мын мӕ ныхӕстӕ ’мбары,

зонынадӕй чи схайджын ис, уый сӕ растыл нымайы.

10-11Мӕ зондамынд уын ӕвзистӕй зынаргъдӕр суӕд,

зонынадӕн сыгъзӕринӕй фылдӕр аргъ кӕнут,

уымӕн ӕмӕ уӕлзонд налхъуыт-налмастӕй хуыздӕр у,

цӕмӕ фӕбӕллынц, уыдонӕй йемӕ абарӕн дӕр ницы ис++.

12Ӕз Уӕлзонд дӕн, раст зондахаст мемӕ ис,

зонынад ӕмӕ дардуынӕг зонд мӕнмӕ сты.

13Дунедарӕджы раз тас кӕмӕ ис,

уымӕн фыддзинад ӕнӕуынон у.

Сӕрыстыр ӕмӕ схъӕлдзырд,

галиу фӕндаг ӕмӕ мӕнгӕвзаг ӕнӕуынон сты мӕнӕн+.

14Уынаффӕ ӕмӕ ӕнтыст мӕнмӕ сты;

ӕз зонд дӕн, ӕмӕ хъару мемӕ ис+.

15Мӕ фӕрцы паддзӕхтӕ хицауиуӕг кӕнынц,

барджын хицӕуттӕ раст тӕрхон рахӕссынц;

16бӕстӕты хицӕуттӕ ӕмӕ ’лдӕрттӕ,

дунейы ӕппӕт тӕрхоны лӕгтӕ

хицауиуӕг кӕнынц мӕ фӕрцы.

17Чи мӕ уарзы, уыдоны уарзын,

чи мӕ агуры, уыдон мӕ ссардзысты+.

18Мӕнмӕ сты хъӕздыгдзинад ӕмӕ кад,

ӕвидигӕ фарн ӕмӕ рӕстдзинад+.

19Мӕ дыргътӕ — сыгъдӕг сыгъзӕринӕй хуыздӕр,

сыгъдӕг ӕвзистӕй ӕз фылдӕр пайда ’рхӕсдзынӕн+.

20Ӕз цӕуын раст фӕндагыл,

раст тӕрхоны къахвӕндӕгтыл,

21цӕмӕй, чи мӕ уарзы, уыдонӕн

аккаг хорзӕхтӕ балӕвар кӕнон,

байдзаг сын кӕнон сӕ хӕзнадӕттӕ.

22Дунедарӕг мӕн сфӕлдыста Йӕ фӕндаджы райдиан,

Йе ’ппӕт хъуыддӕгты размӕ, рагзаманы+.

23Ӕз фӕзындтӕн раджы, заманты размӕ,

дуне сфӕлдисыны агъоммӕ.

24Ӕз райгуырдтӕн ӕнӕбын сӕрсӕфӕнтӕ

ӕмӕ денджызты разӕй;

25-26хӕхтӕ ӕмӕ къуыбыртӕ нӕма сӕвзӕрдысты,

зӕхх, быдыртӕ ӕмӕ дунейы фыццаг рыджы муртӕн

сӕ кой дӕр нӕма уыди, афтӕ ӕз райгуырдтӕн+.

27Дунедарӕг уӕлӕрвтӕ куы айтыгъта,

уӕд ӕз Йӕ разы уыдтӕн.

Ӕнӕбын сӕрсӕфӕны сӕрмӕ зиллакк куы нывӕста,+

28уӕлейӕ куы ӕвӕрдта ӕврӕгътӕ,

арф сӕрсӕфӕны — доны гуырӕнтӕ,+

29дӕттӕн сӕ бон ахизын кӕй сӕрты нӕ уыд,

денджызӕн ахӕм арӕн куы скодта,

зӕххӕн бындуртӕ куы ӕвӕрдта,+

30уӕд ӕз Йӕ разы нывгӕнӕг уыдтӕн,

ӕрвылбоны цин Ын фестадтӕн.

Ӕз цин кодтон ӕдзухдӕр Йӕ разы,

31цин кодтон Йӕ зӕххон дунейыл, адӕмыл.

32Уӕдӕ мӕм байхъусут, сабитӕ:

мӕ фӕндӕгтӕ чи хъахъхъӕны, уыдон тӕхудиаг сты!+

33Мӕ зондамындмӕ мын байхъусут

ӕмӕ куырыхон суыдзыстут, уӕхи йыл ма атигъ кӕнут.

34Чи мӕм хъусы, ӕхсӕвӕй-бонӕй мӕ къӕсӕрӕй чи нӕ хизы,

мӕ дуарӕй мын йӕ цӕст чи нӕ исы, уый тӕхудиаг у!

35Чи мӕ ссардта, уый схайджын ис цардӕй

ӕмӕ Дунедарӕджы хорзӕх айсдзӕни+.

36Мӕ ныхмӕ чи сысты, уый та йӕхӕдӕг йӕхи сафы,

ӕнӕуынон кӕмӕн дӕн, уыдон уарзынц мӕлӕт».

91Уӕлзонд йӕхицӕн сарӕзта хӕдзар,

авд цӕджындзы йын слӕгъз кодта;

2ӕрцӕттӕ кодта дзидза, алы хъацӕнтимӕ — сӕн

ӕмӕ фынгтӕ сӕвӕрдта+.

3Уый фӕстӕ йӕ унӕутты арвыста,

цӕмӕй сахары уӕлвӕзтӕй хъӕлӕсыдзагӕй фехъусын кӕной:+

4«Ӕнӕхинтӕ, рацӕут ардӕм!»

Ӕнӕзӕндтӕн дӕр загъта:

5«Рацӕут, мӕ минасӕй мын бахӕрут,

бануазут, хъацӕнтӕ цы сӕныл ӕркодтон, уымӕй!+

6Уе ’нӕфенд митӕ ныууадзут ӕмӕ цӕрдзыстут,

зонды фӕндагыл цӕут!»

7Ӕдзӕсгомӕн зонд чи амона,

уый йӕхи сӕгад кӕндзӕн;

ӕнӕхуыцауы азымджын чи кӕна,

уый йӕхи фӕхудинаг кӕндзӕн.

8Ӕдзӕсгомӕн уайдзӕфтӕ ма кӕн,

науӕд ын ӕнӕуынон суыдзынӕ,

куырыхонӕн бауайдзӕф кӕн, ӕмӕ дӕ уарздзӕн+.

9Куырыхонӕн зонд бацамон,

ӕмӕ йӕ зондыл ноджыдӕр бафтдзӕн,

раст адӕймаджы сахуыр кӕн,

ӕмӕ ноджы зондджындӕр суыдзӕн+.

10Хуыцауӕй тӕрсын — куырыхон зонды райдиан,

Уаз Хуыцауы базонын — ӕмбаргӕ зонды ӕвдисӕн+.

11Мемӕ, Уӕлзондимӕ, дӕ царды бонтӕ фӕфылдӕр уыдзысты,

дӕ азты нымӕцыл бафтдзӕнис+.

12Кӕд куырыхон дӕ, уӕд дын дӕ уӕлзонд пайда хӕссы,

кӕд ӕдзӕсгом, уӕд та дӕхӕдӕг фыдӕбон бавзардзынӕ.

13Ӕдылыдзинад у ӕнӕзонд, хъӕргӕнаг

ӕмӕ ӕнӕфенд сылгоймаджы ’нгӕс+.

14Йӕ хӕдзармӕ бацӕуӕны цур,

сахары уӕлвӕзтыл, къӕлӕтджыны сбады,

15цӕмӕй, йӕ рӕзты чи цӕуы, уыдонмӕ сида:

16«Ӕнӕхинтӕ, рацӕут ардӕм!»

Ӕнӕзӕндтӕн зӕгъы:

17«Давӕггаг дон адджындӕр у,

давд кӕрдзын — бирӕ хӕрзаддӕр!»+

18Уыдон нӕ зонынц, уым мӕрдтӕ кӕй сты, уый,

йӕ уазджытӕ мӕрдтыбӕстӕм кӕй бацӕуынц.

101Соломоны ӕмбисӕндтӕ.

Куырыхон фыртӕй йӕ фыды зӕрдӕ райы,

ӕдылы лӕппу та йӕ ныййарӕг мадӕн — масты хос+.

2Мӕнг хъуыддӕгты фӕрцы дӕ къухы

цы хӕзнатӕ бафтой, уыдонӕй пайда нӕй;

раст фӕндагыл куы цӕуай, уӕд мӕлӕтӕй фервӕздзынӕ+.

3Дунедарӕг рӕстуды ’ххормагӕй нӕ ныууадздзӕн,

фӕлӕ, ӕнӕхуыцау сыдӕй куы мӕла,

уӕд ыл Йӕхи атигъ кӕндзӕн+.

4Зивӕггӕнаг къухтӕ мӕгуырмӕ ’ркӕнынц,

кусаг къухтӕ — хъӕздыгдзинадмӕ+.

5Сӕрды тыллӕг чи ӕмбырд кӕны,

уый зондджын лӕппу у,

хуымгӕрдӕн афон фынӕй чи кӕны,

уый та — ӕдылы.

6Рӕстуды сӕрыл — арфӕты кады худ;

ӕнӕхуыцауӕн йе ’взаг сусӕг кӕны фыдвӕнд.

7Рӕстуды арфӕгондӕй мысдзысты,

тӕригъӕдджынӕн йӕ кой дӕр нал баззайдзӕн+.

8Куырыхоны зӕрдӕйы цӕры Хуыцауы фӕдзӕхст,

дзӕгъӕлдзых ӕмӕ зондцух чи у,

уый та фыдбылызы бахаудзӕн.

9Раст фӕндагыл чи цӕуы, уый ӕдас у,

галиу фӕндӕгтыл чи цӕуы,

уый та ӕфхӕрд баййафдзӕн+.

10Йӕ цӕстытӕ чи ныкъулы,

уый исты фыдбылыз сараздзӕн,

ӕдылы ӕмӕ къӕбӕда чи у,

уый фыдбылызы бахаудзӕн+.

11Рӕстуды ӕвзаг — дзӕм-дзӕмы суадон,

ӕнӕхуыцауӕн йе ’взаг сусӕг кӕны фыдвӕнд+.

12Ӕнӕуынондзинад хъаугъа расайы,

уарзондзинад алы тӕригъӕд дӕр бары+.

13Зондджынӕн йе ’взагыл уӕлзонд цӕры,

ӕдылыйӕн та йӕ фӕсонтыл уисӕй над ауайы+.

14Куырыхонтӕ хъахъхъӕнынц зонынад,

ӕдылыйӕн та йе ’взаг йе сӕфт хӕстӕгдӕр кӕны+.

15Хъӕздыгӕн йӕ исбон — фидар мӕсыг,

мӕгуыр лӕгӕн йӕ мӕгуырдзинад — йе сӕфт+.

16Рӕстуды фӕллӕйттӕ — царды сӕраппонд,

ӕнӕхуыцауӕн та йе ’фтиаг — тӕригъӕд ракӕнынӕн+.

17Зондамындмӕ чи хъусы, уый царды фӕндагыл цӕуы,

уайдзӕфтӕ чи ницӕмӕ дары, уый фӕдзӕгъӕл уыдзӕн+.

18Мӕнг ӕвзаг ӕнӕуынондзинад ӕмбӕхсы;

ӕдылы хахуыртӕ дыууӕрдӕм хӕссы.

19Бирӕ чи дзуры, уый тӕригъӕдӕй йӕхи нӕ бахиздзӕн,

йӕ дзыхыл хӕцын чи зоны, уый зондджын у+.

20Рӕстуды ’взаг — ӕвзаргӕ ’взист,

ӕнӕхуыцауы зӕрдӕйӕн та цӕй аргъ ис?

21Рӕстуды ныхӕстӕ бирӕты хъахъхъӕнынц,

зондцухты та се ’дылы зонд фесафы+.

22Дунедарӕджы арфӕ адӕймаджы схъӕздыг кӕны,

ӕмӕ йемӕ сагъӕс нӕ хӕссы.

23Ӕдылы чъизи митыл цин кӕны,

зондджын та — уӕлзондыл+.

24Ӕнӕхуыцӕуттыл, цӕмӕй тӕрсынц, уыдӕттӕ ’рцӕудзысты,

рӕстудты бӕллицтӕ сӕххӕст уыдзысты+.

25Зилгӕ дымгӕ рацыди — ӕнӕхуыцау фесӕфти,

рӕстуд та мыггагмӕ фидар уыдзӕн+.

26Дзымари дзых смаст кӕны, фӕздӕг цӕстытӕ къахы,

магуса дӕр йе ’рвитджытӕн — уыдоны ’нгӕс+.

27Дунедарӕгӕй чи тӕрсы, уый бирӕ цӕры,

ӕнӕхуыцауӕн йӕ азтӕ нымад сты+.

28Рӕстудӕн йӕ зӕрдӕдарӕн цин хӕссы,

ӕнӕхуыцауӕн йӕ бӕллицтӕ нӕ сӕххӕст уыдзысты+.

29Сыгъдӕгзӕрдӕйӕн Дунедарӕджы фӕндаг — хъахъхъӕнӕг мӕсыг,

фыдгӕнӕджы та тасы ’фтауы.

30Рӕстуд мыггагмӕ нӕ фӕцуддзӕн,

ӕнӕхуыцӕуттӕ зӕххыл нӕ баззайдзысты+.

31Рӕстуды ӕвзагӕй уӕлзонд тӕдзы,

фыд ӕвзаг та къуырд ӕрцӕудзӕнис+.

32Рӕстуды ’взаг хъӕугӕ ныхас зоны,

ӕнӕхуыцауӕн йе ’взаг — зианхӕссӕг.

111Дунедарӕгӕн сайаг барӕнтӕ ӕлгъаг сты,

раст уӕзбарӕнтӕ — ӕхцон+.

2Сӕрыстырдзинадӕн йӕ фӕдыл цӕуы худинаг,

сӕрныллӕгдзинадӕн — уӕлзонд+.

3Рӕстзӕрдӕйы йӕ сыгъдӕг зӕрдӕ размӕ кӕны,

фӕлитойы йӕ мӕнгарддзинад фесафы+.

4Дунедарӕджы масты бон куы ралӕууа,

уӕд мулкӕй ницы пайда уыдзӕн,

фӕлӕ, раст фӕндагыл чи цӕуы,

уый мӕлӕтӕй фервӕздзӕн+.

5Сыгъдӕгзӕрдӕйы йӕ раст зонд кӕны раст фӕндагыл,

ӕнӕхуыцауы йӕ фыдбылызтӕ фесафынц+.

6Рӕстзӕрдӕты сӕ раст зонд фервӕзын кӕны,

мӕнгӕрдтӕ та сӕ монцты уацары бахауынц+.

7Ӕнӕхуыцауӕн йӕ зӕрдӕдарӕн йемӕ амӕлдзӕн,

фыдгӕнджытӕ ӕнхъӕлмӕгӕсгӕйӕ баззайдзысты+.

8Рӕстуд фервӕзы фыдбылызӕй,

йӕ бӕсты дзы бахауы ӕнӕхуыцау+.

9Ӕнӕхуыцауы ӕвзаг хионыл дӕр нӕ ауӕрды,

рӕстуд йӕ зонынады фӕрцы фервӕзы.

10Рӕстуд ӕнтыстджын куы вӕййы,

уӕд сахар цин фӕкӕны;

ӕнӕхуыцӕуттӕн се сӕфт куы ’рцӕуы,

уӕд цины хъӕртӕ райхъуысынц+.

11Рӕстгӕнджыты арфӕтӕй сахар сырӕзы,

ӕнӕхуыцӕутты ’взаг та йӕ ныппырх кӕны+.

12Ӕдылы йӕ хионы сӕгад кӕны,

фӕлӕ зондджын ницы сдзуры.

13Фыдӕвзаг искӕй сусӕгтӕ рахъӕр кӕны,

ӕууӕнкджын адӕймаг — ӕдзӕм+.

14Ӕнӕ зондамындӕй адӕм фесӕфынц,

фӕлӕ, уынаффӕгӕнджытӕ бирӕ кӕм уа,

уым сӕ уӕлахиз — цӕттӕ+.

15Искӕй тыххӕй йӕ сӕр лыгмӕ чи дӕтты,

уый фыдбылызы бахаудзӕн,

фӕлӕ, искӕй ӕвджид ныллӕууынмӕ

тагъд чи нӕ кӕны, уый — ӕдас.

16Хӕрзӕгъдау сылгоймаг — кадджын,

куыстуарзаг лӕг — хъӕздыг.

17Хӕрзуаг адӕймаг йӕхицӕн пайда ’рхӕссы,

ӕгъатыр та йӕхӕдӕг йӕхи фыдбылызы баппары.

18Фыдгӕнӕгӕн йӕ хӕрзиуӕг мӕнг у,

рӕстдзинад чи тауы, уый ӕцӕг хӕрзиуӕг райсдзӕнис+.

19Раст фӕндагыл чи цӕуы, уый цӕрдзӕн,

фыддзинады фӕдыл чи згъоры, уый мӕлӕтмӕ тырны+.

20Фӕлитойтӕ Дунедарӕгӕн ӕлгъаг сты,

раст фӕндагыл чи цӕуы, уыдон та — ӕхцон+.

21Фидар зон: тӕригъӕдджын ӕнӕ ’фхӕрдӕй нӕ баззайдзӕн,

фӕлӕ рӕстудты мыггаг фервӕздзӕн+.

22Хуыйӕн йӕ бырынчъы сыгъзӕрин хъусцӕг куы бакӕнай,

раст уый ӕнгӕс у рӕсугъд ӕмӕ ӕнӕзонд сылгоймаг.

23Рӕстудты бӕллицтӕ фарн хӕссынц,

ӕнӕхуыцӕуттӕн сӕ зӕрдӕдарӕн маст расайдзӕн.

24Чидӕр рӕдауӕй уары, ӕмӕ йӕ исбоныл ӕфты,

чидӕр та алцӕуыл ауӕрды, фӕлӕ мӕгуырӕй-мӕгуырдӕр кӕны+.

25Рӕдау зӕрдӕ цӕрӕн фӕрӕзтӕй цух нӕ уыдзӕн;

искӕмӕн йӕ дойны чи басӕтта,

уый йӕхӕдӕг дӕр дойныйӕ нӕ амӕлдзӕн+.

26Йӕ мӕнӕу чи ’мбӕхсы, уый адӕм ӕлгъитгӕ кӕнынц,

фӕлӕ дзы чи уӕй кӕны, уый арфӕты бын фӕуыдзӕн+.

27Хорз ракӕнынмӕ чи тырны, уый хорзӕх райсдзӕнис,

фыдбылыз чи агуры, уый йӕ ссардзӕн+.

28Йӕ хъӕзыгдзинадӕй йӕ ныфс чи хӕссы, уый фӕкӕлдзӕнис,

рӕстудтӕ та, йӕ сыфтӕр цъӕх цы бӕласӕн дары,

уый ӕнгӕс суыдзысты+.

29Йӕ хӕдзарыл фыдбылыз чи ӕфтауы,

уымӕн йӕ хай — дымгӕ;

ӕдылы лӕггад кӕндзӕн куырыхонӕн.

30Рӕстуды дыргъӕй царды бӕлас сырӕзы,

куырыхон адӕмы зӕрдӕтӕ йӕхимӕ ’лвасы+.

31Кӕд раст адӕймагӕн йӕ хъуыддӕгтӕ

йӕ цӕргӕбонты бафыстӕуы,

уӕд ӕнӕхуыцӕуттӕн ӕмӕ тӕригъӕдджынтӕн та — уӕлдайдӕр+.

121Зондамынд чи уарзы, уый зонынад уарзы,

уайдзӕф ӕнӕуынон кӕмӕн у, уый ӕнӕфенд у+.

2Дунедарӕг уарзы хӕларзӕрдӕ адӕймаджы,

мӕнгарды та Йӕ азар баййафы.

3Фыдгӕнӕг зӕххыл не ’рфидар уыдзӕн,

раст адӕймагӕн йӕ уидаг фидар у+.

4Хӕрзуаг бинойнаг йӕ сӕрыхицауӕн — кады худ,

налат ус та — йе стджыты ’хсӕн ӕмбыд стӕг+.

5Раст адӕймаг хъуыды кӕны рӕстдзинадыл,

ӕнӕхуыцау та фыдвӕндтӕ аразы+.

6Ӕнӕхуыцауы ныхӕстӕ — туг ныккалынӕн асадӕн,

фӕлӕ рӕстуды ’взаг адӕмы фервӕзын кӕны+.

7Ӕнӕхуыцау ӕрхауди — ӕмӕ нал ис,

рӕстуды хӕдзар нӕ фенкъуысдзӕн.

8Зондджын ныхас адӕймаджы скадджын кӕны,

ӕнахъинон зондахаст — ӕгады хос.

9Фӕлтау хуымӕтӕгӕй цӕр ӕмӕ дӕхицӕн лӕггад кӕн,

дӕхицӕй номджын лӕг аразгӕйӕ,

къӕбӕрӕй хъуаг ӕййафыны бӕсты.

10Рӕстуд йӕ фосыл дӕр мӕт кӕны,

ӕнӕхуыцауӕн йӕ хорзӕх дӕр — залым мийӕ фыддӕр+.

11Йӕ зӕхх чи кусы, уый ӕфсӕст уыдзӕн,

ӕдылы та йӕ тутт бӕллицты фӕдыл зилы+.

12Ӕнӕхуыцау йӕ быцъынӕг скъуыны хинмӕ,

фӕлӕ рӕстуды уидаг талатӕ суадзы.

13Ӕнӕхуыцау йӕ сайӕн ныхӕсты ныссуйтӕ уыдзӕн,

рӕстуд та фыдбылызӕй фервӕздзӕн+.

14Адӕймаг йӕ ныхӕсты фарнӕй ӕфсӕды,

йӕ хъиамӕт ӕм хӕрзиуӕджы хуызы раздӕхы+.

15Ӕдылымӕ йӕ фӕндаг раст кӕсы,

куырыхон та уынаффӕтӕм хъусы+.

16Ӕдылы йӕ маст уромын нӕ зоны,

фӕлӕ йын зондджын йе ’фхӕрд ницӕмӕ ’рдары+.

17Цӕсгомджын адӕймаг рӕстдзинад дзуры,

мӕнгӕвдисӕнӕн йӕ ныхӕстӕ мӕнгард сты+.

18Дзӕгъӕлдзыхы ныхас — карды цӕф,

куырыхоны ныхас — ӕвдадзы хос+.

19Раст ныхӕстӕ баззайдзысты ӕнусмӕ,

мӕнг ныхас — ӕрмӕстдӕр иу уысммӕ+.

20Фыдвӕндгӕнӕджы зӕрдӕйы — мӕнгарддзинад,

фидауынгӕнджытӕм — циндзинад.

21Раст адӕймагыл фыдбылыз не ’рцӕудзӕн,

ӕнӕхуыцӕуттӕн сӕ цард — фыдбылызтӕй йедзаг+.

22Мӕнг ӕвзаг Дунедарӕгӕн ӕлгъаг у,

цӕсгомджынӕй чи цӕры, уый Йын — ӕхцон+.

23Зондджын йӕ зонынад ӕмбӕхсы,

зондцух та йе ’дылыдзинад равдисы+.

24Кусаг къух хицауиуӕг кӕндзӕн,

магусатӕм ӕнхъӕлмӕ кӕсы бегара.

25Адӕймаджы зӕрдӕ мӕтӕй сфӕлмӕцы,

хорз ныхасӕй та схъӕлдзӕг вӕййы.

26Рӕстуд йӕ хионӕн фӕндаг бацамондзӕн,

ӕнӕхуыцӕутты цӕуӕнтыл та фӕдзӕгъӕл уыдзынӕ.

27Магуса ӕфтиаджы ад нӕ зоны,

куыстуарзаг та мулк ӕмӕ цӕрӕн фӕрӕзтӕй цух не ’ййафы.

28Рӕстдзинады фӕндагыл — цард,

йӕ цӕуӕнтыл нӕ сӕмбӕлдзынӕ мӕлӕтыл.

131Куырыхон лӕппу йӕ фыды зондамындмӕ хъусы,

ӕдзӕсгом уайдзӕфтӕм йӕ хъус нӕ дары+.

2Адӕймаг йӕ ныхӕсты фарнӕй ӕфсӕды,

мӕнгард лӕг та тыхмийӕ цӕры+.

3Йӕ дзыхыл хӕцын чи зоны, уый йӕ цард хъахъхъӕны,

рӕузонд ныхӕстӕ чи кӕны, уый йӕхи фесафдзӕн+.

4Магуса цӕмӕдӕрты бӕллы, фӕлӕ дзӕгъӕлы,

ӕнӕзивӕгӕн йӕ фӕндтӕ йӕ къухы бафтынц+.

5Рӕстудӕн мӕнг ныхас ӕнӕуынон у,

ӕнӕхуыцау та йӕхи сӕгад ӕмӕ фӕхудинаг кӕны.

6Раст адӕймаг раст фӕндагыл цӕуы,

тӕригъӕдджыны йе ’наккагдзинад фесафы+.

7Иуӕй-иу йӕхицӕй хъӕздыг аразы,

афтӕмӕй йӕм мур дӕр ницы ис,

кӕмӕндӕр та йӕ исбон — бирӕ,

фӕлӕ йӕхи мӕгуыр хоны+.

8Хъӕздыг адӕймаг йӕ мулчы фӕрцы мӕлӕтӕй фервӕзы,

фӕлӕ мӕгуыр лӕг уайдзӕф дӕр нӕ фехъусдзӕн.

9Рӕстгӕнджыты рухс хъӕлдзӕгӕй судзы,

фыдгӕнджыты цырагъ та мынӕг кӕны+.

10Хирвӕссондзинад загъд къахы,

уынаффӕ кӕм ис, уӕлзонд дӕр уым+.

11Хӕлофӕй цы ’фтиагыл фӕхӕст уай,

уый уайтагъд фӕцыдӕр уыдзӕн,

чысылгай цы мулк фембырд кӕнай,

ууыл ма ноджыдӕр бафтдзӕн.

12Адӕймагӕн йӕ зӕрдӕдарӕн куы не ’ххӕст кӕна,

уӕд йӕ зӕрдӕ фӕлмӕцгӕ кӕны,

чи сӕххӕст ис, уыцы бӕллиц та — царды бӕлас+.

13Зондамынд чи ницӕмӕ дары, уый йӕхи сафы,

фӕлӕ фӕдзӕхстӕн аргъ чи кӕны,

уый йӕ хӕрзиуӕг райсдзӕн.

14[Мӕнгард фырт хорзӕй ницы ссардзӕн;

ӕмбаргӕ цагъар йӕ хъуыддӕгты уыдзӕни ӕнтыстджын.]

15Куырыхоны зондамынд — царды гуырӕн,

мӕлӕты къӕппӕгӕй дӕ фервӕзын кӕндзӕн+.

16Раст зондахаст хорзӕхӕй схайджын кӕны,

мӕнгардты фӕндаг сӕфтмӕ ’ркӕны.

17Цыргъзонд зондимӕ архайы,

ӕдылы та йе ’рра митӕй бӕрӕг дары+.

18Фыдуацхӕссӕгӕн — додойаг йӕ къона,

иузӕрдион фӕдисон — ӕвдадзы хос+.

19Зондамындыл йӕхи чи атигъ кӕна,

уый сӕгад ӕмӕ сгӕвзыкк уыдзӕн;

зондамынд йӕ зӕрдӕмӕ чи айса, уый та — кадджын+.

20Адӕймагӕн йӕ бӕллиц куы сӕххӕст вӕййы,

уӕд йӕ зӕрдӕ цин фӕкӕны;

ӕдылымӕ йӕ фыдбылызы фӕндтӕ

ныууадзынӕй зындӕр ницы кӕсы.

21Куырыхонтимӕ куы балымӕн уай,

уӕд дӕхӕдӕг дӕр куырыхон суыдзынӕ,

ӕдылытимӕ куы баиу уай,

уӕд та фыдбылызы бахаудзынӕ.

22Тӕригъӕдджынӕн йӕ фӕдыл цӕуы фыдбылыз,

рӕстуды хӕрзиуӕг — ӕвыдӕй цӕрын.

23Хӕларзӕрдӕ адӕймаг йӕ цоты цотӕн бынтӕ ныууадзы,

тӕригъӕдджыны исбон та — рӕстуды хай+.

24Мӕгуыр лӕджы хуымы дӕр бирӕ тыллӕг ӕрзайы,

фӕлӕ галиу миты аххосӕй йӕ хорӕй ӕнӕхай фӕвӕййы.

25Йӕ уисӕн тӕригъӕд чи кӕны, уый йӕ фырты нӕ уарзы,

фӕлӕ йӕ чи уарзы, уый йын зонд бацамондзӕн+.

26Рӕстуд — ӕфсӕст, ӕнӕхуыцау сыдӕй мӕлы+.

141Куырыхон сылгоймаг — хӕдзаргӕнӕг,

ӕдылы ус та йӕ хӕдзар йӕхи къухӕй халы.

2Дунедарӕгӕй чи тӕрсы,

уый раст фӕндагыл цӕуы;

Дунедарӕгыл ӕлгъ чи кӕны,

уый цӕуы галиу фӕндӕгтыл+.

3Ӕдылыйӕн йе ’взаг — йӕ ехс,

куырыхоны та йе ’взаг хъахъхъӕны+.

4Галтӕ кӕм нӕй, уым хордон — афтид;

хъаруджын галтӕ кӕм уа,

уым тыллӕг бирӕ уыдзӕн.

5Рӕстӕвдисӕн сайгӕ нӕ кӕны,

мӕнгӕвдисӕн мӕнгдзинадӕй улӕфы+.

6Ӕдзӕсгом агуры уӕлзонд,

фӕлӕ йыл нӕ хӕст кӕны;

зондджын йӕ зондыл ӕнцонӕй ӕфтауы+.

7Ӕдылыйӕ дӕхи дард лас —

зондджын ныхас дзы нӕ фехъусдзынӕ.

8Зондджынӕн йӕ куырыхон зонд,

йӕ фӕндаг кӕй ӕмбары, уый мидӕг ис,

зондцухӕн та йе ’дылыдзинад — йӕ мӕнг хъуыдыты.

9Ӕдылытӕ худынц тӕригъӕдтӕ сыгъдӕггӕнӕг нывондыл,

фӕлӕ цӕсгомджын адӕм Дунедарӕджы хорзӕх райсдзысты.

10Лӕгӕн йӕ рыст йӕхи йеддӕмӕ ничи зоны,

йӕ циныл дӕр ын йӕхицӕй фылдӕр ничи фӕцин кӕндзӕн.

11Ӕнӕхуыцауы хӕдзар ныззыгуым уыдзӕн,

рӕстуды хӕдзар — дидинӕфтыд+.

12Адӕймагмӕ иуӕй-иу фӕндаг раст фӕкӕсы,

фӕлӕ йӕ ’ппынфӕстаг мӕлӕтмӕ ’ркӕны+.

13Циндзинады дӕр зӕрдӕ фӕриссы,

ӕмӕ цин раивы мастӕй+.

14Ӕнӕуагӕн йӕ хъуыддӕгтӕм гӕсгӕ бафыстӕуыдзӕн,

хорз адӕймагӕн дӕр афтӕ.

15Ӕнӕхин алы ныхасыл дӕр ӕууӕнды,

фӕлӕ зондджын йӕ къахдзӕфтӕм лӕмбынӕг кӕсы.

16Зондджын фыдбылызӕй тӕрсы,

ӕмӕ дзы йӕхи хъахъхъӕны,

ӕдылы та — нӕрӕмон ӕмӕ ӕгӕр ныфсхаст.

17Мӕстыгӕр ӕдылы митӕ бирӕ кӕны;

мӕнгард лӕг адӕмӕн — ӕнӕуынон.

18Ӕнӕфендӕн йӕ хай — ӕдылыдзинад,

зондджыны кады худ — зонынад.

19Фыдгӕнджытӕ ӕркъул уыдзысты

хӕларзӕрдӕ адӕмы раз,

ӕнӕхуыцӕуттӕ — рӕстуды кулдуары цур+.

20Мӕгуыр лӕгыл йӕ хион дӕр былысчъилтӕ кӕны,

хъӕздыгӕн бирӕ ’рдхӕрдтӕ ис+.

21Йӕ хионмӕ ’лгъаджы цӕстӕй чи кӕсы,

уый тӕригъӕд ми кӕны,

мӕгуыр лӕгӕн ӕххуыс чи кӕны, уый — тӕхудиаг+.

22Фыдвӕндтӕ чи аразы,

уымӕн йӕ фӕндаг ныссуйтӕ уыдзӕн,

хорз хъуыддӕгтӕ чи кӕны,

уыимӕ сты рӕстдзинад ӕмӕ ӕцӕгдзинад.

23Алы уӕззау куыстӕй дӕр исты ’фтиаг разыны,

дзӕнгӕдайӕ та — ӕрмӕст мӕгуырдзинад+.

24Куырыхонӕн йӕ кады худ — йӕ хъӕздыгдзинад,

зондцух йӕхи йе ’дылы зондӕй сфӕлынды.

25Рӕстӕвдисӕн адӕмы фервӕзын кӕны,

мӕнгӕвдисӕн улӕфы мӕнгдзинадӕй.

26Хуыцауы тас — фидар мӕсыг,

Йӕ сабитӕн Уый у ӕмбӕхсӕн.

27Дунедарӕгӕй тас — царды гуырӕн,

уый фӕрцы мӕлӕты ахсӕн хызӕй фервӕздзынӕ+.

28Паддзахӕн йӕ дӕлбар бирӕ адӕм куы уа,

уӕд скадджын уыдзӕн,

йӕ дӕлбар куы ничи уа, уӕд йе сӕфт ӕрцыд.

29Фӕразон адӕймаг — стыр зонды хицау,

мӕстыгӕр та йе ’дылыдзинад равдисы+.

30Зӕрдӕ сабыр куы уа, уӕд буар дӕр ӕнӕниз уыдзӕн,

хӕлӕгдзинадӕй стджытӕ ӕмбигӕ кӕнынц+.

31Мӕгуыр лӕджы чи хъыгдары,

уый йын йе Сфӕлдисӕджы ’фхӕры,

кад Ын чи кӕны, уый мӕгуыртыл ауды+.

32Ӕнӕхуыцӕутты сӕ фыдбылызтӕ фесафынц,

рӕстудӕн та йӕ мӕлӕты дӕр ис зӕрдӕдарӕн.

33Уӕлзонд цӕры зондджыны зӕрдӕйы,

ӕдылыты ’хсӕн бӕрӕг дары.

34Раст фӕндагыл цы адӕм цӕуынц,

уыдонӕн сӕ номы кой айхъуысы,

тӕригъӕд та сын — худинаджы хос.

35Паддзах йӕ зондджын цагъарӕн хӕрзаудӕн кӕны,

чи йӕ сӕгад кӕны, уый та бафхӕры.







15


151Сабыр ныхас маст уромы,

цӕхгӕр ныхас загъд къахы+.

2Куырыхоны ’взаг зонындзинӕдтӕ тауы,

зондцухы дзыхӕй ӕдылы ныхас йеддӕмӕ ницы схауы+.

3Дунедарӕджы цӕстытӕ алкӕдӕм дӕр кӕсынц:

фыдзӕрдӕты дӕр уынынц ӕмӕ,

хӕларзӕрдӕ чи у, уыдоны дӕр+.

4Сабыр ныхас — царды бӕлас,

сайӕн ныхас зӕрдӕйӕн — масты хос+.

5Ӕдылы йӕ фыды зондамынд ницӕмӕ дары,

уайдзӕфтӕм лӕмбынӕг чи хъусы, уый зондджын у.

6Рӕстуды хӕдзары бирӕ хӕзнатӕ ис,

ӕнӕхуыцауӕн та йе ’фтиаг фыдбылыз ӕрхӕсдзӕн.

7Куырыхоны ’взаг зонынад тауы,

ӕдылытӕм ахӕм зӕрдӕйы уаг нӕй.

8Дунедарӕг ӕнӕхуыцӕутты нывӕндтыл ӕлгъ кӕны,

рӕстуды куывд ын ӕхсызгон у+.

9Дунедарӕгӕн ӕнӕхуыцауы фӕндаг ӕлгъаг у,

раст фӕндагыл чи цӕуы, ахӕмы уарзы.

10Раст фӕндаг чи ныууагъта, уый ӕфхӕрд баййафдзӕн,

уайдзӕф ӕнӕуынон кӕмӕн у, уый фесӕфдзӕн+.

11Мӕрдтыбӕстӕ ӕмӕ Аваддон Дунедарӕджы раз гом сты,

уӕлдайдӕр та — адӕмы зӕрдӕтӕ+.

12Ӕдзӕсгом уайдзӕфтӕ нӕ уарзы,

куырыхонтӕм хӕстӕг нӕ цӕуы+.

13Зӕрдӕ цин куы фӕкӕны,

уӕд цӕсгом дӕр ныррухс вӕййы;

зӕрдӕйы маст — уды хъынцъым+.

14Зондджыны зӕрдӕ зонынадмӕ тырны,

ӕдылы та йе ’дылы зондӕй ӕфсӕды+.

15Ӕнамонд адӕймаг цӕрӕнбонты — ӕрхӕндӕг,

йӕ зӕрдӕ хъӕлдзӕг кӕмӕн у,

уымӕ та алы бон дӕр — куывд.

16Фӕлтау дӕм бирӕ ма уӕд,

фӕлӕ дӕм уӕд тас Дунедарӕджы раз,

бирӕ мулк дӕм куы уа,

уӕд уымӕн тӕрсыны бӕсты+.

17Уарзондзинад кӕм цӕры,

уым сихорыл халсартӕ бахӕрын хуыздӕр у,

цӕйнӕфӕлтау — хӕрзхаст гал,

ӕнӕуынондзинад кӕм цӕры, уым+.

18Мӕстыгӕр хъаугъатӕ тауы,

фӕразон загъд басабыр кӕны+.

19Зивӕггӕнагӕн йӕ фӕндаг — сындзытӕй йедзаг,

рӕстудты фӕндаг лӕгъз у+.

20Куырыхон лӕппуйӕ йӕ фыды зӕрдӕ райы,

ӕдылы та ӕлгъ кӕны йӕ ныййарӕг мадыл+.

21Зондцух йе ’дылы митыл цин кӕны,

зондджын раст фӕндагыл цӕуы+.

22Уынаффӕгӕнӕг куынӕ уа,

уӕд хъуыддаг нӕ сырӕздзӕн,

уынаффӕгӕнджытӕ бирӕ куы уой,

уӕд алцыдӕр къухы бафтдзӕнис+.

23Йӕ бон дзуапп раттын кӕмӕн у,

уыцы адӕймаг цин кӕны,

ӕмӕ куыд хорз у афоныл загъд ныхас!+

24Зондджын царды фӕндагыл хӕрдмӕ цӕуы,

мӕрдтыбӕстӕй йӕхи бахизы+.

25Дунедарӕг сӕрыстырты хӕдзӕрттӕ фехалы,

фӕлӕ идӕдзы арӕнтӕ хъахъхъӕны+.

26Дунедарӕгӕн фыдвӕндтӕ ӕлгъаг сты,

хӕларзӕрдӕ ныхӕстӕ сыгъдӕг сты Йӕ разы+.

27Кӕрӕф адӕймаг йӕ хӕдзарыл фыдбылыз ӕфтауы;

гӕртӕмттӕ ӕнӕуынон кӕмӕн сты, уый та цӕрдзӕн+.

28Раст адӕймаг дзуапп раттыны размӕ

лӕмбынӕг ахъуыды кӕны,

ӕнӕхуыцауы ’взаг хорзӕй ницы ракалы+.

29Дунедарӕг ӕнӕхуыцӕуттӕй дард у,

рӕстуды куывдмӕ хъусы+.

30Рухс цӕстӕнгас зӕрдӕйӕн цин хӕссы,

хорз уац лӕджы стӕгвидар кӕны+.

31Раст уайдзӕфтӕм чи хъусы,

уый куырыхонтимӕ балымӕн уыдзӕн.

32Зондамынд чи ницӕмӕ дары,

уый йӕхицӕн знаггад ракӕндзӕн;

уайдзӕфмӕ чи хъусы, уый йӕ зондыл ӕфтауы+.

33Дунедарӕджы тас ахуыр кӕны уӕлзондыл,

кады разӕй цӕуы сӕрныллӕгдзинад+.




16


161Адӕймаджы зӕрдӕ фӕндтӕ кӕны,

фӕлӕ алцӕмӕн дӕр дзуапп Дунедарӕгӕй рацӕуы+.

2Алчидӕр йӕ фӕндӕгтӕ сыгъдӕгыл нымайы,

фӕлӕ Дунедарӕг зӕрдӕтӕ фӕлвары+.

3Дӕ хъуыддӕгтӕ Дунедарӕджы бар бакӕн,

ӕмӕ дӕ фӕндтӕ сӕххӕст уыдзысты+.

4Дунедарӕг алцыдӕр йӕхи нысанӕн сфӕлдыста,

суанг ӕнӕхуыцауы дӕр бӕллӕхы бонмӕ хъахъхъӕны+.

5Дунедарӕгӕн ӕнӕввӕрсон зӕрдӕ ӕлгъаг у,

ӕнӕ ’фхӕрдӕй йӕ, бӕлвырд, нӕ ныууадздзӕн+.

6Уырнындзинад ӕмӕ рӕстдзинад

тӕригъӕдӕй ссыгъдӕг кӕнынц;

Дунедарӕгӕй тас фыдбылызӕй бахизы+.

7Адӕймаджы фӕндӕгтӕ Дунедарӕгӕн ӕхсызгон куы вӕййынц,

уӕд ӕй йе знӕгтимӕ дӕр бафидауын кӕны+.

8Фӕлтау дӕм иу чысыл исты уӕд, ӕмӕ раст фӕндагыл цу,

цӕйнӕфӕлтау — хъӕздыг ӕфтиаг, фӕлӕ — тӕригъӕды фӕрцы+.

9Адӕймаг хъуыды кӕны йӕ царды фӕндагыл,

фӕлӕ йын йӕ къахдзӕфтӕ Дунедарӕг аразы+.

10Паддзах хъусын кӕны Хуыцауы фӕндон,

йӕ тӕрхоны нӕ фӕрӕдидзӕн+.

11Дунедарӕг раст уӕзбарӕнтӕ домы,

хызыны цы уӕзбарӕнтӕ ис, уыдон Уый сфӕлдыста+.

12Паддзӕхтӕ фыдракӕндтыл ӕлгъ кӕнынц,

уымӕн ӕмӕ паддзахы бадӕн раст зондӕй сфидар вӕййы+.

13Паддзӕхтӕн раст ныхас ӕхсызгон у,

ӕцӕгдзинад чи дзуры, уыдоны уарзынц+.

14Паддзахы маст — мӕлӕты уацхӕссӕг,

фӕлӕ йӕ куырыхон басабыр кӕны+.

15Паддзахӕн йӕ рухс цӕстӕнгасы — цард,

йӕ хӕрзаудӕн — уалдзыгон тӕрккъӕвда+.

16Сыгъдӕг сыгъзӕрины фӕдыл зилыны бӕсты

уӕлзонд агурын — хуыздӕр,

ӕвзаргӕ ’взист ӕмбырд кӕнынӕй

зондыл ӕфтауын — хуыздӕр+.

17Рӕстудты фӕндаг фыдбылызӕй бахизы;

йӕ фӕндаг чи хъахъхъӕны, уый йӕ уд бавӕры.

18Сӕфты размӕ фӕзыны сӕрыстырдзинад,

ӕрхауыны размӕ — ӕнӕввӕрсондзинад+.

19Сӕрыстыртимӕ ’фтиаг дих кӕныны бӕсты,

фӕлтау мӕгуыртимӕ цӕр сӕрныллӕгӕй.

20Зондӕй чи архайы, уый ӕнтыстджын уыдзӕн,

Йӕ зӕрдӕ Дунедарӕгыл чи дары, уый — тӕхудиаг+.

21Йӕ зӕрдӕйы уӕлзонд кӕмӕн цӕры,

уый зондджын хондзысты;

йӕ дзыхы ныхас ӕхцон кӕмӕн у,

ууыл фылдӕр ӕууӕнддзысты.

22Зонд кӕмӕ ис, уыдонӕн уый — царды гуырӕн,

зондцухӕн та йе ’дылыдзинад — йӕ азар+.

23Куырыхон йӕ зонды фӕрцы, цы зӕгъа, уый ссардзӕн,

ӕмӕ йӕ ныхӕстӕ уырнинагдӕр уыдзысты.

24Рӕвдауӕн ныхас мыды фӕзгъӕрты ад кӕны:

удӕн — ӕхсызгон, буарӕн — ӕнӕнизы хос+.

25Иуӕй-иу фӕндаг адӕймагмӕ раст фӕкӕсы,

фӕлӕ йӕ ’ппынфӕстаг мӕлӕтмӕ ’ркӕны+.

26Кусӕг лӕг стонг куы феййафы,

уӕд йӕ фӕллад суадзынӕн йӕхицӕн бар дӕр нал фӕдӕтты+.

27Ӕнаккаг аразы фыдвӕндтӕ,

йӕ дзыхӕй цыма пиллон арт кӕлы, уыйау+.

28Мӕнгард лӕг хъаугъатӕ тауы,

дам-думтӕ фӕхицӕн кӕнынц ӕмбӕлтты+.

29Фыдлӕг йӕ хионы фӕрӕдийын кӕны,

галиу фӕндагмӕ йӕ асайы+.

30Цъынддзӕстӕй чи кӕсы, уый фыдвӕндтӕ аразы,

йӕ былтыл йӕ дӕндӕгтӕй ӕрхӕц-ӕрхӕц чи кӕны,

уый фыдбылызы фӕндтӕ нывӕнды.

31Урс сӕр — намысы кады худ,

раст фӕндагыл чи цӕуы, уый йӕ ссардзӕнис+.

32Фӕразон — хъӕбатырӕй хуыздӕр,

йӕхиуыл хӕцын чи зоны, уый,

сахартӕ чи басӕтты, уымӕй — тыхджындӕр+.

33Адӕм хӕлттӕ сӕппарынц,

фӕлӕ алы уынаффӕ дӕр Дунедарӕгӕй рацӕуы+.

171Хус къӕбӕримӕ фидыдӕй цӕрын — хуыздӕр,

цӕйнӕфӕлтау дӕ хӕдзар ӕргӕвст фосӕй йедзаг уа,

фӕлӕ дзы хъаугъа ма ’нцайа+.

2Зондджын цагъар йӕ хицауы ӕнӕуаг фыртӕн хицау суыдзӕн,

ӕфсымӕртимӕ исбон байуардзӕн+.

3Згъӕртайынгӕнӕн — ӕвзистӕн,

куынцгом — сыгъзӕринӕн,

зӕрдӕтӕ та Дунедарӕг фӕлвары+.

4Фыдлӕг фыдгӕнӕджы ныхӕстӕм лӕмбынӕг хъусы,

фӕлитой йӕ хъус дары зианхӕссӕг ӕвзагмӕ.

5Мӕгуыр лӕгыл чи худы,

уый йын йе Сфӕлдисӕджы ’фхӕры;

искӕй хъыгыл цин чи кӕны,

уый ӕнӕ ’фхӕрдӕй нӕ баззайдзӕн+.

6Зӕронд лӕгӕн йӕ кады худ — йӕ цоты цот,

фырттӕ та кадджын сты сӕ фыдӕлтӕй+.

7Ӕдылыйыл хиппӕлой ныхӕстӕ нӕ фидауынц,

уӕзданыл та — мӕнг ныхӕстӕ+.

8Гӕртам, чи йӕ дӕтты, уый цӕсты у алӕмӕты дур:

кӕдӕмфӕнды ма фӕзилӕд, алы ран дӕр — пайда+.

9Уарзтмӕ чи бӕллы, уый йе ’фхӕрд ферох кӕны;

йӕ зӕрдӕйы маст чи хӕссы,

уый йе ’мбалӕй ӕнӕхай фӕуыдзӕн.

10Зондджыны уайдзӕф куыд фӕрӕхойдзӕн,

афтӕ зондцухмӕ сӕдӕ цӕфы нӕ бахъардзысты.

11Фыдгӕнӕг ӕрмӕст змӕстмӕ тырны,

ӕгъатыр зӕды йӕм рарвыстӕуыдзӕн.

12Зондцухыл, йе ’дылы зонд куы рафыцы,

уыцы рӕстӕг сӕмбӕлыны бӕсты

фӕлтау, йӕ лӕппынты кӕмӕн амардтой, ахӕм арсыл сӕмбӕл+.

13Хорз ӕвзӕрӕй чи фиды, уымӕн йӕ хӕдзарӕй

фыдбылыз иуварс никуы ацӕудзӕн+.

14Загъд райдыдта — донмарӕн ратыдта;

цалынмӕ нӕ сабухта, уӕдмӕ дӕхи ’рсабыр кӕн+.

15Ӕнӕхуыцауы раст чи кӕны, рӕстуды — азымджын,

иу дӕр ӕмӕ иннӕ дӕр Дунедарӕджы раз — ӕлгъаг+.

16Ӕдылыйы та ’хцайы хызын цӕмӕн хъӕуы?

Зонд дӕм куынӕ уа, уӕд уӕлзонд нӕ балхӕндзынӕ.

17Ӕрдхорд кӕддӕриддӕр демӕ ис;

ӕфсымӕр та уымӕн райгуыры,

цӕмӕй фыд заманы дӕ разы уа+.

18Ӕнӕзонд ивазы йӕ къух,

искӕй ӕвджид ныллӕууынмӕ тагъд кӕны.

19Хъаугъатӕ уарзӕг тӕригъӕд уарзы,

йӕхи чи стауы, уый та ’рхауынмӕ бӕллы+.

20Сайӕгой зӕрдӕ хорзӕй ницы фендзӕн,

мӕнгард ӕвзаг фыдбылызы бахаудзӕн.

21Ӕдылыйы ныййарӕг — додойаг,

зондцухы фыд цин нӕ кӕны+.

22Зӕрдӕйы цин — ӕвдадзы хос,

ӕрхӕндӕг зӕрдӕ стджытӕ бахус кӕны+.

23Ӕнӕхуыцау фӕччийы бынӕй гӕртӕмттӕ исы,

цӕмӕй раст тӕрхон сзыгъуыммӕ кӕна+.

24Зондджынӕн йӕ цӕстӕнгас — уӕлзонды ’рдӕм арӕзт,

ӕдылыйы цӕстытӕ зӕххы кӕрӕттыл зилынц.

25Ӕдылы фыртыл йӕ фыд хъынцъым кӕны,

йӕ ныййарӕг мадӕн — масты хос+.

26Хорз нӕу ӕнаххосы ’фхӕрын

кӕнӕ номджын лӕджы рӕстдзинады тыххӕй нӕмын.

27Бирӕзонаг ныхас кӕны хъавгӕйӕ,

зондджын фидарзӕрдӕ у+.

28Ӕдылыйы дӕр, куы ницы сдзура,

уӕд куырыхоныл банымайдзысты,

йӕ дзыхыл куы хӕца, уӕд искӕмӕ зондджын фӕкӕсдзӕн+.




18


181Хивӕнд, йӕхи цы фӕнды, уый кӕны,

раст уынаффӕ куы фехъусы, уӕд та загъд ракъахы.

2Ӕдылы хъуыды кӕнын нӕ уарзы, фӕлӕ йын йӕхи зондджынхуызӕй равдисын йеддӕмӕ мацы ратт.

3Фыдгӕнӕджы фӕдыл цӕуы ӕлгъ,

ӕнаккаджы фӕдыл — худинаг.

4Адӕймаджы ныхӕстӕ — арф доны ’нгӕс;

уӕлзонды донгуырӕн цӕугӕдонау кӕлы+.

5Фыдгӕнӕгӕн ӕххуыс кӕнын ӕмӕ

рӕстуды раст тӕрхонӕй ӕнӕхай кӕнын хорз нӕу+.

6Ӕдылыйы ’взаг загъд къахы,

йӕ дзыхы тыххӕй над баййафы+.

7Ӕдылыйӕн йе ’взаг — йӕ сафӕг,

йӕ бырынкъ — йӕ ахсӕн хыз+.

8[Зивӕггӕнаг тӕрсгӕ-ризгӕйӕ цӕры,

буц ахуыр сыдӕй мӕлдзӕни.]

9Фыдӕвзаджы ныхӕстӕ адджинаджы хуызӕн

адӕймагӕн йӕ хуылфмӕ бахизынц+.

10Зивӕггӕнаг кусӕг дӕрӕнгӕнӕгӕй уӕлдай нӕу.

11Дунедарӕджы ном — фидар мӕсыг,

рӕстуд дзы бамбӕхсдзӕн ӕмӕ уыдзӕн ӕдас+.

12Хъӕздыгӕн йӕ исбон — йӕ фидар мӕсыг,

бӕрзонд сисау ӕм кӕсы+.

13Ӕрхауыны размӕ фӕзыны ӕнӕввӕрсондзинад,

кадӕн йӕ разӕй — сӕрныллӕгдзинад+.

14Ныхасмӕ кӕронмӕ ма байхъус, афтӕмӕй дзуапп ратт —

уый ӕдылыдзинад ӕмӕ худинаг у.

15Лӕг удвидар куы уа,

уӕд йӕ буар дӕр низы ныхмӕ фидар уыдзӕн,

фӕлӕ зӕрдӕсаст куы уа,

уӕд ын хъару чи ратдзӕн+?

16Зондджыны зӕрдӕ йӕ зондыл ӕфтауы,

куырыхонты хъустӕ агурынц зонынад.

17Лӕвӕрттӕ адӕймагӕн уӕрӕх фадӕттӕ байгом кӕнынц,

стыр хицӕуттӕм ын фӕндаг раттынц+.

18Тӕрхондоны ныхасы бар фыццаг кӕмӕ ’рхауы,

уый растдӕр фӕзыны,

цалынмӕ йӕ ныхмӕлӕууӕг не ’рбацӕуы

ӕмӕ йӕ не ’рфӕрсы, уӕдмӕ.

19Хӕлттӕ куы сӕппарай, уӕд хъаугъа банцайдзӕн,

дыууӕ тыхджын ныхмӕлӕууӕджы фӕйнӕрдӕм ацӕудзысты.

20Тӕргай ӕфсымӕр — ӕнӕбаххӕсгӕ мӕсыг,

хыл — кулдуары ӕвдузӕн.

21Адӕймаг йӕ ныхӕсты фарнӕй ӕфсӕды,

йе ’взагӕй цы спайда кӕна, уымӕй бафсӕддзӕн+.

22Цард дӕр ӕмӕ мӕлӕт дӕр — ӕвзаджы дӕлбар,

йемӕ хӕларӕй чи цӕры, уый йын йӕ дыргъты ад базондзӕн.

23Йӕхицӕн бинойнаг чи ссардта, уый — фӕрнджын,

Дунедарӕджы хорзӕхӕй схайджын ис+.

24Мӕгуыр адӕймаг ныхас кӕны лӕгъстӕхуызӕй,

хъӕздыг та гуырымыхъ дзуапп ратты.

25Иуӕй-иу ӕрдхӕрдтӕ ӕрмӕст фыдбылызы хос сты,

фӕлӕ вӕййы ӕфсымӕрӕй ӕнувыддӕр хӕлар+.

191Сыгъдӕгзӕрдӕйӕ чи цӕры, уыцы мӕгуыр лӕг

ӕдылы фӕлитойӕ — хуыздӕр+.

2Ӕнӕ зонынадӕй зӕрдӕйӕн зын у,

тагъд чи кӕны, уый та фӕкӕлдзӕнис+.

3Адӕймагӕн йе ’дылы зонды аххосӕй

йӕ фӕндаг ныссуйтӕ вӕййы,

мӕсты та Дунедарӕгмӕ фӕкӕны+.

4Хъӕздыгдзинад ӕрдхӕрдты нымӕц фӕфылдӕр кӕны,

мӕгуыр лӕджы та йӕ лымӕн дӕр ныууадзы+.

5Мӕнгӕвдисӕн ӕнӕ ’фхӕрдӕй нӕ баззайдзӕн,

фӕлитой нӕ фервӕздзӕн+.

6Стыр хицӕутты раз козбау митӕ бирӕтӕ фӕкӕнынц,

лӕвӕрттӕ чи кӕны, уымӕн алчидӕр йе ’рдхорд у+.

7Мӕгуыр лӕг йе ’фсымӕртӕн дӕр — ӕнӕуынон,

йе ’мбӕлттӕ дзы сӕхи хизынц:

куы сӕм фӕсиды, уӕд ӕрбайсӕфынц+.

8Зондагурӕг чи зилы, уый йӕ удыл тыхсы;

уӕлзонд чи хъахъхъӕны, уый фарн ссары+.

9Мӕнгӕвдисӕн ӕнӕ ’фхӕрдӕй нӕ баззайдзӕн,

фӕлитойӕн йе сӕфт ӕрцӕудзӕн+.

10Ӕдылыйыл нӕ фидауы фырхъӕздыгдзинад,

цагъар ӕлдӕрттӕн хицау суа, уый та — уӕлдайдӕр+.

11Зондджын йӕ маст уромын зоны;

искӕмӕн йӕ рӕдыд куы ныббары, уӕд йӕхицӕн кад кӕны+.

12Паддзахы маст — домбайы рыхын,

йӕ хорзӕх та, цыма кӕрдӕгыл ӕртӕх ӕрызгъӕлы, уыйау+.

13Ӕдылы лӕппу йӕ фыды фенамонд кӕны;

зындзӕрин ус — хуынкъ цары ’нгӕс+.

14Хӕдзар ӕмӕ хъӕздыг исбон — ныййарджыты бынтӕ,

зондджын усы та Дунедарӕг ратты+.

15Адӕймаджы йӕ зивӕг хуыссӕгхъӕлдзӕг скӕны,

зивӕггӕнаг стонг ӕййафдзӕнис+.

16Хуыцауы фӕдзӕхст чи ӕххӕст кӕны,

уый йӕ цард хъахъхъӕны,

йӕ цардвӕндагмӕ куыдфӕндыйы цӕстӕй чи кӕсы,

уый та фесӕфдзӕн+.

17Мӕгуыр лӕгӕн чи ӕххуыс кӕны,

уый Дунедарӕгӕн ӕфстау дӕтты,

йӕ хорздзинад ын Дунедарӕг бафиддзӕн+.

18Дӕ фырты, цалынмӕ нӕма байрӕджы,

уӕдмӕ ’фхӕргӕ кӕн, ма йӕ фесаф+.

19Мӕстыгӕр уадз ӕмӕ ’фхӕрд баййафа,

куы йын ныббарай, уӕд ӕвзӕрдӕр уыдзӕн.

20Уынаффӕмӕ куы хъусай ӕмӕ

зондамынд дӕ зӕрдӕмӕ куы айсай,

уӕд фидӕны куырыхон суыдзынӕ.

21Адӕймаджы зӕрдӕйы бирӕ фӕндтӕ ис,

фӕлӕ, ӕрмӕстдӕр Дунедарӕг цы сфӕнд кодта,

уый сӕххӕст уыдзӕн+.

22Адӕмы ’хсӕн иузӕрдыгдзинад кадджын у;

мӕгуыр лӕг фӕлитойӕ — хуыздӕр.

23Дунедарӕгӕй тас цардмӕ кӕны,

уыцы тасӕй йемыдзаг чи у,

уый фынӕй кӕны ӕнӕмӕтӕй,

фыдбылыз ӕм нӕ баххӕсдзӕн+.

24Зивӕггӕнаг хӕринаджы тӕбӕгъы йӕ къух нытътъыссы,

фӕлӕ йӕ дзыхмӕ схӕссын зивӕг кӕны+.

25Ӕдзӕсгомӕн куы бауайдзӕф кӕнай,

уӕд ӕнӕхинтӕ раст зондмӕ раздӕхдзысты;

зондджынӕн бауайдзӕф кӕн,

ӕмӕ ма йӕ зондыл ноджыдӕр бафтдзӕн+.

26Йӕ фыды хӕдзар чи сафтид кӕны

ӕмӕ йӕ ныййарӕг мады чи суры,

уыцы лӕппу — ӕгад ӕмӕ фидиссаг+.

27Мӕ лӕппу! Зондамындмӕ куынӕ хъусай,

уӕд ӕнӕ бацамындӕй фӕдзӕгъӕл уыдзынӕ.

28Мӕнгӕвдисӕн тӕрхондонӕй хынджылӕг кӕны,

ӕнӕхуыцау тӕригъӕдтӕй ӕфсӕды+.

29Ӕдзӕсгом ӕнӕ тӕрхонӕй нӕ баззайдзӕн,

ӕдылыйы рагъ та — ӕнӕ надӕй+.

201Сӕн — хынджылӕггӕнаг, арахъхъ — нӕрӕмон,

чи сыл фӕцалх ис, уый ӕдылы у+.

2Паддзахы маст — домбайы рыхын,

дӕхиуыл ӕй куы бафтауай,

уӕд дӕ тӕригъӕд дӕхи ныхмӕ рацӕудзӕн+.

3Хъаугъатӕй йӕхи дард чи ласы, уымӕн уый — кады хос,

алы зондцух та загъд къахынмӕ гӕппӕй лӕууы.

4Зивӕггӕнаг йӕ афоныл хуым нӕ кӕны

ӕмӕ хуымгӕрдӕн афон ницы ссары+.

5Адӕймаджы фӕндтӕ йӕ зӕрдӕйы денджызау арф сты,

фӕлӕ сӕ зондджын раргом кӕны+.

6Иузӕрдион хӕлӕрттыл сӕхи бирӕтӕ нымайынц,

фӕлӕ ӕууӕнкджын адӕймаджы кӕм ссардӕуа?

7Рӕстуд сыгъдӕгзӕрдӕйӕ цӕры,

йӕ байзӕддӕгтӕн тӕхудиаг у сӕ фидӕн.

8Паддзах тӕрхон кӕнынмӕ куы ’рбады, уӕд йӕ цӕстӕнгасӕй

алы ’взӕрдзинад дӕр дымгӕмӕ ныддары.

9Кӕй бон у зӕгъын: «Мӕ зӕрдӕ сыгъдӕг у,

мӕ тӕригъӕдтӕй ссыгъдӕг дӕн?»+

10Сайаг барӕнтӕ, сайаг уӕзбарӕнтӕ —

сӕ иу дӕр ӕмӕ сӕ иннӕ дӕр ӕлгъаг у Дунедарӕджы раз+.

11Адӕймаг ӕрыгонӕй дӕр йӕ митӕй бӕрӕг вӕййы —

йӕ хъуыддӕгтӕ сыгъдӕг ӕмӕ цӕсгомджын сты ӕви нӕ.

12Хъусгӕ цы хъус кӕны ӕмӕ уынгӕ цы цӕст кӕны —

иу дӕр ӕмӕ иннӕ дӕр Дунедарӕг сфӕлдыста+.

13Кӕд фынӕй кӕнын уарзыс, уӕд мӕгуырмӕ ’рцӕудзынӕ,

дӕ цӕстытӕ ма бацъынд кӕн ӕмӕ ӕфсӕст уыдзынӕ+.

14«Ницӕйаг дзаума у!» — фӕзӕгъы ӕлхӕнӕг уӕйгӕнӕджы раз,

куы адард вӕййы, уӕд та йе ’лхӕдӕй феппӕлы.

15Дунейы ис сыгъзӕрин, ис налхъуыт-налмастӕ,

фӕлӕ уыдонӕй зынаргъдӕр — бирӕзонаг ӕвзаг.

16Ӕнӕзонгӕ адӕймаджы тыххӕй йӕ сӕр лыгмӕ чи ратта,

уымӕн фӕстагмӕ йӕ дарӕс дӕр ласт ӕрцӕудзӕн,

искӕй усы ’вджид чи ныллӕуа, уымӕн дӕр — афтӕ+.

17Сайӕн миты фӕрцы цы хойрагыл фӕхӕст уай,

уый хӕрзад вӕййы, фӕлӕ фӕстӕдӕр

дӕ дзых змисӕй байдзаг уыдзӕн+.

18Фӕндтӕ кӕнгӕйӕ, искӕимӕ уынаффӕ кӕн;

тӕрхӕтты фӕстӕ тохы бацу+.

19Фыдӕвзаг искӕй сусӕгтӕ рахъӕр кӕны —

дзӕгъӕлдзыхӕй дӕхи хиз+.

20Йӕ фыд ӕмӕ йӕ мады чи ’лгъиты,

уымӕн саудалынджы йӕ царды рухс ахуысдзӕн+.

21Кӕрӕфӕй цы бынтыл ныххӕлоф кӕнай,

уыдон арфӕгонд нӕ уыдзысты+.

22Ма дзур: «Ӕз мӕ маст райсдзынӕн!»

Дӕхи Дунедарӕджы бар бакӕн,

ӕмӕ дӕ Уый фыдбылызӕй бахиздзӕн+.

23Сайаг уӕзбарӕнтӕ Дунедарӕджы раз ӕлгъаг сты,

ӕхцон Ын не сты, сайгӕ цы барӕнтӕ кӕнынц, уыдон+.

24Адӕймагӕн йӕ къахдзӕфтӕ Дунедарӕг аразы,

адӕймаг та йӕ фӕндаг куыд бамбара+?

25Адӕймаг ард бахӕрыныл куы фӕтагъд кӕна

кӕнӕ, хъуыды нӕ акӕнгӕйӕ, искӕмӕн зӕрдӕ куы бавӕра,

уӕд къӕппӕджы бахаудзӕн+.

26Зондджын паддзах ӕнӕхуыцӕутты

дымгӕмӕ ныддары, найгӕнӕнӕй сӕ бассӕнды.

27Адӕймаджы мон — Дунедарӕджы цырагъ,

цӕрдхуынкъӕй йӕ рухсдзыд скӕны+.

28Паддзахы хъахъхъӕнынц хӕрзаудӕн ӕмӕ ӕцӕгдзинад,

йӕ паддзахы бадӕны ’рфидар вӕййы иузӕрдиондзинады фӕрцы.

29Лӕппуйы кад — йӕ хъару,

зӕронд лӕг та йӕ урс сӕрӕй фидауы+.

30Адӕймаджы йӕ цӕфтӕ фыддзинадӕй ссыгъдӕг кӕнынц,

над йӕ зӕрдӕмӕ арф бахъары.

211Паддзахы зӕрдӕ Дунедарӕджы къухы ис,

цӕугӕдонау ӕй, кӕцырдӕм Ӕй фӕнды, уырдӕм здахы+.

2Адӕймагмӕ йӕ алы фӕндаг дӕр раст фӕкӕсы,

фӕлӕ Дунедарӕг зӕрдӕтӕ фӕлвары+.

3Раст ӕмӕ рӕстаг хъуыддӕгтӕ

Дунедарӕгӕн нывӕндтӕй ӕхсызгондӕр сты+.

4Ӕнӕрвӕссон бакаст ӕмӕ сӕрыстыр зӕрдӕ

ӕнӕхуыцауӕн цырагъы хуызӕн сты, фӕлӕ уый тӕригъӕд у+.

5Ӕнувыд адӕймаг — фӕрныг;

талф-тулфӕй чи архайы, уый та ӕрмӕст хъуаг ӕййафдзӕн+.

6Мӕнгдзинады фӕрцы йӕхицӕн мулк чи самал кӕны,

уый тагъдивгъуыйаг уддзӕфы, мӕлӕты фӕдыл зилы+.

7Ӕнӕхуыцӕутты сӕ фыдбылызтӕ фесафдзысты,

уымӕн ӕмӕ раст хъуыддӕгтӕ кӕныныл не сразы сты.

8Фӕлитой галиу фӕндагыл цӕуы,

сыгъдӕгзӕрдӕйӕн йӕ хъуыддӕгтӕ сты ӕууӕнкджын.

9Фыдсылимӕ цӕрыны бӕсты

фӕлтау уӕлхӕдзары кӕрон цӕр+.

10Ӕнӕхуыцау фыддзинадмӕ бӕллы,

йӕ хионыл дӕр нӕ ауӕрды.

11Ӕдзӕсгомы куы бафхӕрай,

уӕд ӕнӕхинтӕ фӕзондджындӕр уыдзысты;

куырыхонӕн зонд бацамон,

ӕмӕ йӕ зондыл бафтдзӕнис+.

12Раст Хуыцау йӕ цӕст дары ӕнӕхуыцауы хӕдзармӕ:

ӕнӕхуыцауыл фыдбылыз ӕруадзы.

13Мӕгуыр лӕджы тӕригъӕддаг хъӕр фехъусгӕйӕ,

йӕхи чи ныкъкъуырма кӕны,

уый йӕхӕдӕг дӕр искӕд бон хъӕр кӕндзӕн,

фӕлӕ йӕ ничи фехъусдзӕн+.

14Сусӕг лӕвар маст басабыр кӕны,

фӕччийы бын цы гӕртам ӕмбӕхст ис,

уый хъӕхъхъаг маст дӕр бауромы+.

15Раст тӕрхон рӕстудӕн — цины хос,

фыдгӕнӕг та дзы тӕрсгӕ кӕны.

16Раст фӕндагӕй чи адзӕгъӕл ис,

уый мӕрдты ’хсӕн йӕ бынат ссардзӕн+.

17Йӕ рӕстӕг цинты ’рвитын чи уарзы,

уымӕн цӕрӕн фӕрӕзтӕ нӕ фаг кӕны;

сӕн ӕмӕ зынаргъ сӕрдӕнтӕ чи уарзы,

уый не схъӕздыг уыдзӕн.

18Раст лӕгӕн йӕ ахӕстаргъ — ӕнӕхуыцау,

цӕсгомджынӕн та — фӕлитой+.

19Ӕнӕзонд ӕмӕ загъдӕргом усимӕ цӕрыны бӕсты

фӕлтау ӕдзӕрӕг быдыры иунӕгӕй цӕр+.

20Куырыхоны хӕдзары зынаргъ ӕвӕрӕнтӕ ӕвидигӕ сты,

ӕдылы та сӕ ’нӕвгъауӕй хардз кӕны.

21Раст фӕндагмӕ ӕмӕ уарзондзинадмӕ чи тырны,

уый ссардзӕнис цард дӕр, раст фӕндаг дӕр ӕмӕ кад дӕр.

22Куырыхон бӕгъатырты сахар басӕтдзӕн,

сӕ зӕрдӕ цы фидарыл дарынц,

уый сын ныззыгуым кӕндзӕн+.

23Йӕ дзыхыл хӕцын чи зоны,

уый йӕхи фыдбылызтӕй хъахъхъӕны+.

24Къӕйных ӕмӕ ’нӕввӕрсон адӕймаг,

йӕ ном «ӕдзӕсгом» кӕмӕн у, уымӕн

йӕ къӕйныхдзинад у нӕрӕмон+.

25Зивӕггӕнаджы йӕ фӕндтӕ фесафдзысты,

уымӕн ӕмӕ йӕ къухтӕ кусын нӕ уарзынц;+

26алы бон дӕр йӕ монцтӕй фӕлмӕцы,

рӕстуд та ӕвӕсмонӕй, цы йӕм ис, уый байуары+.

27Ӕнӕхуыцӕуттӕн сӕ нывӕндтӕ ӕлгъаг сты,

уӕлдайдӕр та — фыдвӕндтимӕ кӕй ӕрбахӕссынц, уыдон+.

28Мӕнгӕвдисӕн фесӕфдзӕн,

фӕстаг ныхасы бар ӕрхаудзӕн,

алцы чи фехъуыста, уымӕ+.

29Ӕнӕхуыцауӕн йӕ хуыз къӕйных у,

рӕстуд йӕ фӕндагыл фидар хӕцы.

30Зонд дӕр, уӕлзонд дӕр ӕмӕ уынаффӕ дӕр

Дунедарӕджы раз ницы сты+.

31Тохы бонмӕ бӕх ӕрцӕттӕ кӕнынц,

фӕлӕ уӕлахиз Дунедарӕг ратты+.

221Хорз ном — мулкӕй бӕллиццагдӕр;

хорзы кой — сыгъзӕрин ӕмӕ ’взистӕй хуыздӕр+.

2Хъӕздыг ӕмӕ мӕгуыр фӕрсӕй-фӕрстӕм ӕрлӕудзысты,

уымӕн ӕмӕ сӕ дыууӕйы дӕр Дунедарӕг сфӕлдыста+.

3Зондджын фыдбылыз рагацау уыны

ӕмӕ йӕхи ӕрӕмбӕхсы,

ӕнӕхин та йӕ фӕндагыл ӕмраст ацӕуы

ӕмӕ ӕфхӕрд баййафы+.

4Сӕрныллӕгдзинад ӕмӕ Дунедарӕджы тас —

сӕ фӕдыл цӕуынц хъӕздыгдзинад, цыт ӕмӕ цард+.

5Мӕнгард лӕгӕн йӕ фӕндагыл — сындзытӕ ӕмӕ ахсӕн хызтӕ,

йӕ цард чи хъахъхъӕны, уый сӕм хӕстӕг нӕ цӕуы+.

6Лӕппуйӕн раст фӕндаг куы бацамонай,

уӕд дзы зӕрондӕй дӕр иуварс нӕ фӕзилдзӕн+.

7Хъӕздыг мӕгуыр лӕгӕн — йӕ хицау,

хӕсджын та, хӕс кӕмӕй дары, уымӕн — йӕ цагъар.

8Фыдракӕндтӕ чи тауы, уый фыдбылызы бахаудзӕн,

йӕ фыдӕхы лӕдзӕг ӕвӕдӕй фесӕфдзӕн+.

9Хӕларзӕрдӕ адӕймаг арфӕгонд уыдзӕн,

уымӕн ӕмӕ йӕ къӕбӕрӕй мӕгуыр лӕгӕн хай ратты+.

10Ӕдзӕсгомы куы атӕрай, уӕд хъаугъа банцайдзӕн,

загъд ӕмӕ ’лгъыст басабыр уыдзысты+.

11Сыгъдӕгзӕрдӕйӕ цӕрын чи уарзы

ӕмӕ йӕ дзыхы ныхас ӕхсызгон кӕмӕн у,

уымӕн паддзах йе ’мбал уыдзӕн+.

12Дунедарӕг хъахъхъӕны ӕцӕгдзинад,

ӕууӕнкхорӕн йӕ ныхӕсты мӕнгдзинад равдисы.

13Зивӕггӕнаг хъӕр кӕны: «Уынджы — домбай!

Куыддӕр хӕдзарӕй рацӕуон, афтӕ ме сӕфт ӕрцыд!»+

14Искӕй усы ’взаг — арф сӕрсӕфӕн,

Дунедарӕг кӕй ралгъита, уый дзы ныххаудзӕн+.

15Лӕппу фыдуаг митыл куы сагъуыйы,

уӕд, цӕмӕй йе ’дылы зонд ныууадза,

уый тыххӕй йӕ уисӕй нӕмын хъӕуы+.

16Мӕгуыр лӕджы ’фхӕргӕйӕ, йӕ исбоныл чи ’фтауы,

хъӕздыгӕн та лӕвӕрттӕ чи кӕны, уый мӕгуырмӕ ’рцӕудзӕнис+.






17Дӕ хъус ӕрбадар ӕмӕ куырыхонты ныхӕстӕм байхъус,

мӕ зондамындмӕ мын де ’ргом раздах:+

18уыдон дын дӕ зӕрдыл дарын ӕхсызгон уыдзӕн,

уадз, ӕдзухдӕр де ’взагыл бадой.

19Цӕмӕй Дунедарӕг дӕ зӕрдӕдарӕн суа,

уый тыххӕй дын сӕ абон хъусын кӕнын.

20Ӕз дын ныффыстон дӕс ӕмӕ ссӕдз ӕмбисонды,

уынаффӕтӕ ӕмӕ зонындзинӕдтӕ дзы ссардзынӕ,

21цӕмӕй сахуыр уай ӕцӕгдзинады ныхӕстыл

ӕмӕ дӕ хицӕуттӕн дӕ бон дзуапп раттын уа.

22Мӕгуыр лӕджы, мӕгуыр кӕй у, уый тыххӕй ма бастигъ,

кулдуары раз ма бафхӕр гӕвзыччы,+

23уымӕн ӕмӕ Дунедарӕг сӕ хъасты рахӕцдзӕн сӕ сӕрыл,

чи сӕ бастыгъта, уыдоны цардцух фӕкӕндзӕн+.

24Мӕстыгӕримӕ ма лымӕн кӕн,

загъдӕргомӕй дӕхи дард лас,

25науӕд йӕ фӕндӕгтыл цӕуын сахуыр уыдзынӕ

ӕмӕ къӕппӕджы аирвӕздзынӕ.

26-27Искӕй тыххӕй дӕ сӕр лыгмӕ ма дӕтт,

искӕй ӕвджид ма ныллӕу —

цы бафидай, уый дӕм куынӕ уа,

уӕд ма дын дӕ хуыссӕнтӕ дӕр дӕ бынӕй раласдзысты+.

28Дӕ фыдӕлтӕ арӕнӕн цы дур сӕвӕрдтой,

уый йӕ бынатӕй ма фезмӕлын кӕн+.

29Йӕ куысты дӕсны чи у,

ахӕм адӕймаджы искуы федтай?

Уый лӕггад кӕны паддзӕхтӕн,

хуымӕтӕг адӕммӕ хӕстӕг нӕ цӕуы.

231Бӕстӕйы хицауимӕ иу фынгыл хӕрынмӕ куы ’рбадай,

уӕд, дӕ разы цы ис, уымӕ лӕмбынӕг кӕс:

2кӕд гуыбындзӕл дӕ, уӕд дӕ хъуырыл кард сӕвӕр,

3йӕ мондаггӕнӕнтӕм ын ма сцыбӕл у,

уымӕн ӕмӕ уыцы хойраг мӕнг у.

4Хъӕздыгдзинады фӕдыл ма згъор,

кӕд ӕрлӕууын хъӕуы, уый зон;+

5хъӕздыгдзинад, куыддӕр ӕм бакӕсай, афтӕ ӕрбайсӕфы,

цӕргӕсау айтындзы йӕ базыртӕ ӕмӕ уӕлӕрвтӕм атӕхы+.

6-7Чъынды лӕгимӕ иу фынгыл ма бад,

йӕ дзаджджын хӕринӕгтӕм ын ма хӕлӕг кӕн,

уымӕн ӕмӕ йӕ зӕрдӕ у гуыдырӕй ӕхгӕд.

Зӕгъдзӕн дын: «Хӕр ӕмӕ нуаз»,

йӕ хъуыдытӕ та ӕндӕр уыдзысты.

8Дӕ комдзаг фӕстӕмӕ сомдзынӕ,

дӕ хорз ныхӕстӕ уӕлдӕфы ацӕудзысты.

9Зондцухӕн мацы дзур —

дӕ зондджын ныхӕстыл дын ӕрмӕст фӕхуддзӕнис.

10Рагон арӕны дур ма фезмӕлын кӕн,

сидзӕрты хуыммӕ ма бахъав,+

11уымӕн ӕмӕ сӕ Фарсхӕцӕг тыхджын у,

ӕмӕ дӕ ныхмӕ рацӕудзӕн сӕ хъасты+.

12Дӕ зӕрдӕ зондамындмӕ здах,

дӕ хъустӕ зонынадмӕ ’рбадар.

13Дӕ лӕппуйы ӕнӕ ’фхӕрдӕй ма ныууадз;

уисӕй над куы баййафа, уӕд нӕ амӕлдзӕн:+

14уисӕй йӕ бафхӕрдзынӕ,

фӕлӕ йӕ мӕрдтыбӕстӕй фервӕзын кӕндзынӕ.

15Мӕ лӕппу, куырыхон куы уай,

уӕд мӕ цинӕн кӕрон нӕ уыдзӕн;

16раст ныхас дӕ куы хъуыса,

уӕд мӕ зӕрдӕ фыр цинӕй райдзӕн.

17Тӕригъӕдджынтӕм хӕлӕг ма кӕн,

Дунедарӕджы раз дӕм тас уӕд кӕддӕриддӕр —+

18уымӕн ӕмӕ дӕуӕн ис фидӕн,

дӕ зӕрдӕдарӕн сӕфт нӕу+.

19Мӕ лӕппу, хъусгӕ кӕн ӕмӕ куырыхон у,

дӕ зӕрдӕ раст фӕндагмӕ сараз.

20Сӕнӕй йӕ мондӕгтӕ чи исы

ӕмӕ дзидза фырхӕрд чи кӕны,

уыдоны ’хсӕнмӕ ма цу,+

21уымӕн ӕмӕ расыггӕнаг ӕмӕ гуыбындзӕл мӕгуырмӕ ’рцӕудзысты,

дӕ зивӕджы тыххӕй бызгъуырты цӕудзынӕ.

22Хъус дӕ фыдмӕ, уымӕн ӕмӕ дын цард уый радта,

дӕ ныййарӕг мад куы базӕронд уа, уӕд дӕр ыл ӕлгъ ма кӕн+.

23Ӕцӕгдзинад агур, уӕлзонд, зондамынд ӕмӕ

зонды хӕзнатӕ ма ауӕй кӕн.

24Рӕстуды фыд фыр цинӕй райы,

куырыхоны ныййарӕг йӕ цинӕн кӕрон нӕ ары.

25Дӕ фыд ӕмӕ дӕ мады зӕрдӕтӕ фыр цинӕй райӕнт,

сӕ цины хъӕртӕ райхъуысӕнт!

26Мӕ лӕппу, ме ’рдӕм раздах дӕ зӕрдӕ,

дӕ цӕстӕнгас мӕ фӕндӕгтӕм сараз.

27Хъахбай сылгоймаг — арф сӕрсӕфӕн,

искӕй ус — уынгӕг цъай.+

28Абырӕгау рӕсӕны бады ӕмӕ нӕлгоймӕгты ’хсӕн,

сайдӕй чи цӕуы, ахӕмты нымӕц парахат кӕны+.

29Кӕмӕн хъуысынц сӕ кӕуын ӕмӕ сӕ хъӕрзын?

Загъд ӕмӕ судзаг хъаст чи кӕны?

Кӕмӕн сцъӕхтӕ ис йӕ буар?

Йӕ цӕстытӕ кӕмӕн ныссырх сты?

30Сӕн нуазыныл чи бафтыд,

алы хъацӕнтӕ цы сӕныл конд ис,

ахӕм сӕны фӕдыл чи зилы, уыдонӕн+.

31-32Ма сцыбӕл у, нуазӕн кӕхцы сӕн куыд сырх кӕны,

куыд хъазы ӕмӕ куыд ӕнцон нуазӕн у, уымӕ.

Уый фӕстӕ дыл калмау фӕхӕцдзӕнис,

йӕ марг дӕ бауадздзӕн хуссайраг калмау+.

33Искӕй устытӕм бакӕс-бакӕс кӕндзынӕ,

дӕ зӕрдӕйы чъизи хъуыдытӕ фӕзындзӕн.

34Денджызы астӕу кӕнӕ наухъилы цъуппыл

чи бафынӕй ис, уый хуызӕн суыдзынӕ.

35Зӕгъдзынӕ: «Надтой мӕ, фӕлӕ мын нӕ рысти,

хостой мӕ, фӕлӕ йӕ не ’мбӕрстон,

куы фӕфынӕй кӕнон, уӕд та ногӕй нозтагур зилдзынӕн»+.

241Фыдзӕрдӕтӕм хӕлӕг ма кӕн ӕмӕ се ’хсӕнмӕ ма тырн,+

2уымӕн ӕмӕ сӕ хъуыдыты фыдвӕндтӕ йеддӕмӕ ницы ис,

фыдбылызты кой фӕкӕнынц+.

3Хӕдзар арӕзт ӕрцӕуы уӕлзонды фӕрцы

ӕмӕ сфидар вӕййы раст зондӕй,

4зонынады руаджы йӕ уӕттӕ байдзаг вӕййынц

зынаргъ ӕмӕ рӕсугъд исбонӕй+.

5Куырыхон — тыхджын, бирӕзонаг — хъомысджын+.

6Тохы куы бацӕуай, уӕд уынаффӕтӕм хъус,

уынаффӕгӕнджытӕ бирӕ кӕм уа, уым — уӕлахиз+.

7Ӕдылы не ’ххӕссы уӕлзондмӕ,

сахары кулдуары цур йӕ дзыхӕй хъыпп-сыпп не схауы.

8Фыдвӕндтӕ чи аразы, уый фыдвӕндгӕнӕг схондзысты.

9Ӕдылыйы фӕндтӕ — тӕригъӕдджын,

ӕдзӕсгомыл адӕм ӕлгъ кӕнынц+.

10Бӕллӕхы заман кӕд лӕмӕгъ разындтӕ,

уӕд хъаруйӕ мӕгуыр дӕ+.

11Марынмӕ кӕй фӕкӕнынц, уыдоны фервӕзын кӕн,

сӕфты къахыл чи лӕууы, уыдонӕй дӕхи ма аиуварс кӕн+.

12Ды зӕгъдзынӕ: «Ӕмӕ мах уый тыххӕй куы ницы зыдтам!»

Фӕлӕ зӕрдӕтӕ Фӕлварӕг, ау, ницы зоны?

Дӕ цард Хъахъхъӕнӕг зоны алцыдӕр,

алкӕмӕн дӕр йӕ хъуыддӕгтӕм гӕсгӕ бафиддзӕн+.

13Мӕ лӕппу, мыд хӕр, уымӕн ӕмӕ мыд хорз у,

мыды фӕзгъӕртӕ дын дӕ дзых садджын кӕндзысты+.

14Уӕлзонд дӕр ахӕм у дӕ удӕн,

кӕд ӕй ссарай, уӕд дын ис фидӕн,

дӕ зӕрдӕдарӕн сӕфт нӕ уыдзӕн+.

15Ӕнӕхуыцау! Рӕстуды хӕдзары раз асадӕны ма бад,

йӕ хӕдзар ын ма сафтид кӕн,+

16уымӕн ӕмӕ рӕстуд авд хатты куы ’рхауа, уӕд дӕр сыстдзӕнис,

ӕнӕхуыцӕуттӕ та фыдбылызӕй фесӕфдзысты+.

17Де знаг куы ’рхауа, уӕд ма цин кӕн

ӕмӕ, куы фӕкӕла, уӕд дӕ зӕрдӕ ма райӕд,+

18уымӕн ӕмӕ, Дунедарӕг уый куы фена,

уӕд Ын ӕхсызгон нӕ уыдзӕн, ӕмӕ дзы Йӕ маст аздахдзӕн+.

19-20Фыдгӕнджытӕм ма мӕсты кӕн,

ӕнӕхуыцӕуттӕм хӕлӕг ма кӕн,

уымӕн ӕмӕ фыдгӕнӕгӕн фидӕн нӕй,

ӕнӕхуыцӕуттӕн сӕ цырагъ ахуысдзӕн++.

21Мӕ лӕппу, Дунедарӕгӕй ӕмӕ паддзахӕй тӕрс,

дӕхи хиз змӕнтджытӕй,+

22уымӕн ӕмӕ уыдоныл ӕвиппайды фыдбылыз ӕрцӕудзӕн:

цавӕр бӕллӕх сӕ баййафдзӕн, уый ничи зоны.

23Мӕнӕ ма ноджыдӕр куырыхонты ’мбисӕндтӕ:

тӕрхондоны искӕй хъулон кӕнын хорз нӕу+.

24Аххосджынӕн, раст дӕ, зӕгъгӕ, чи дзуры,

уый адӕмтӕ ’лгъитдзысты, знӕмтӕн ӕнӕуынон суыдзӕнис+.

25Фӕлӕ азымджыны чи бафхӕры,

уыдон ӕнтыстджын ӕмӕ арфӕгонд уыдзысты.

26Раст дзуапп чи ратты, уый цыма былтӕн аба кӕны.

27Раздӕр уал дӕ кӕртмӕ базил ӕмӕ дӕ хуымты куыст бакӕн,

уый фӕстӕ дӕхицӕн хӕдзар араз.

28Хионы ныхмӕ мӕнгӕвдисӕн ма ныллӕуу —

сайӕн ныхас ма схауӕд дӕ дзыхӕй+.

29Афтӕ ма зӕгъ: «Уый мын куыд бакодта,

ӕз дӕр ын афтӕ бакӕндзынӕн,

йӕ хъуыддӕгтӕм гӕсгӕ йын бафиддзынӕн»+.

30Иу хатт фӕцӕйцыдтӕн магусайы хуымы цурты,

ӕнӕзонд адӕймаджы сӕндоны рӕзты.

31Йӕ зӕхх какон сындзытӕй байдзаг,

хӕмпӕлгӕрдӕджы бын фӕцис,

дурӕй амад гӕрӕн ныккалди.

32Ӕз кастӕн ӕмӕ хъуыды кодтон,

мӕнӕ цы федтон ӕмӕ бамбӕрстон:

33иу чысыл афынӕй кӕндзынӕ,

чысыл арӕдзӕ-мӕдзӕ кӕндзынӕ,

иу чысыл ницы кусгӕйӕ абаддзынӕ,

34ӕмӕ дӕм дзӕгъӕлдзуйау фӕзындзӕн гӕвз,

абырӕгау — мӕгуырдзинад+.

251Мӕнӕ Соломоны иннӕ ӕмбисӕндтӕ,

ӕрӕмбырд сӕ кодтой Иудейы паддзах Езекиайы барджынтӕ+.

2Кадджын у Хуыцау — сусӕгтӕ ’мбӕхсӕг,

цытджын у паддзах — сусӕгдзинӕдтӕ сгарӕг+.

3Арвы бӕрзӕндты, зӕххы арфы

ӕмӕ паддзахы зӕрдӕйы цы ис, уый зонд нӕ ахсы.

4Ӕвзист ссыгъдӕг кӕн,

ӕмӕ зӕрингуырд мигӕнӕн сараздзӕн;

5ӕнӕхуыцауы паддзахы цурӕй аиуварс кӕн,

ӕмӕ йӕ паддзахы бадӕн раст зонды фӕрцы сфидар уыдзӕн+.

6Паддзахы раз схъӕл ныхӕстӕ ма кӕн,

стыр хицӕутты ӕмрӕнхъ ма ӕрлӕуу+.

7-8Фӕлтау дын зӕгъӕд: «Уӕлдӕр схиз»,

уӕздӕтты раз дӕ фегад кӕныны бӕсты.

Дӕхи цӕстӕй цы фенай,

уый тӕрхондонмӕ рахӕссыныл тагъд ма кӕн,

науӕд уый фӕстӕ цы фӕуыдзынӕ,

дӕ хион дӕ куы фӕхудинаг кӕна, уӕд?

9-10Дӕ хионимӕ тӕрхон кӕн ӕрмӕст дӕхи хъуыддаджы фӕдыл,

искӕй сусӕгдзинад ма раргом кӕн, науӕд, чи дӕ фехъуса,

уый дын дӕхи фӕхудинаг кӕндзӕн, ӕмӕ фидиссаг фӕуыдзынӕ.

11Ӕвзист тӕбӕгъы — сыгъзӕрин фӕткъуытӕ —

уыдоны ’нгӕс у афоныл загъд ныхас+.

12Сыгъзӕрин хъусцӕг, сыгъдӕг сыгъзӕринӕй конд фӕлындӕн —

уыдоны ’нгӕс у куырыхоны уайдзӕф,

лӕмбынӕг чи фӕхъусы, уымӕн+.

13Хуымгӕрдӕнты тӕмӕны — уазал мит —

уый ӕнгӕс у ӕууӕнкджын минӕвар йе ’рвитӕгӕн;

йӕ хицауы зӕрдӕ дзы райы+.

14Мигътӕ ӕмӕ дымгӕ ӕнӕ къӕвдайӕ —

уыдоны ’нгӕс у, кӕй нӕ ракодта,

ахӕм лӕвӕрттӕй чи феппӕлы, уыцы адӕймаг+.

15Бирӕбыхст хицауы зӕрдӕ ӕртасын кӕны,

фӕлмӕн ныхас стджытӕ дӕр сӕтты.

16Мыд куы ссарай, уӕд дзы ӕрмӕст,

цас дӕ хъӕуы, уый бӕрц бахӕр;

фырхӕрд дзы куы бакӕнай,

уӕд дӕ зӕрдӕ схӕццӕ уыдзӕн+.

17Де ’рдхорды хӕдзармӕ ӕгӕр арӕх ма цу,

науӕд дӕ куы стыхса, уӕд ын ӕнӕуынон суыдзынӕ.

18Йӕ хионы ныхмӕ мӕнгӕвдисӕн чи ныллӕууы,

уый у старц, кард ӕмӕ цыргъ фаты ’нгӕс+.

19Ӕмбыд дӕндаг кӕнӕ къуылых къах —

мӕнгардыл дӕр бӕллӕхы бон уыдонау зӕрдӕ дарӕн нӕй.

20Фӕнды уазал бон дӕ дарӕс лас,

кӕнӕ содӕйыл дзымари ныккал,

фӕнды ’нкъард зӕрдӕйӕн зарджытӕ кӕн.

21Кӕд де знаг ӕххормаг у, уӕд ын дзул ратт,

кӕд дойныйӕ мӕлы, уӕд ӕй донӕй бафсад+.

22Афтӕмӕй йын ды йӕ сӕрыл судзгӕ ’взалытӕ ’мбырд кӕныс,

дӕуӕн та Дунедарӕг дӕ хорздзинад бафиддзӕн+.

23Цӕгатаг дымгӕ йемӕ ’рбахӕссы къӕвда,

мӕнгдзурӕджы ’взаг та — мӕсты цӕсгӕмттӕ.

24Фыдсылимӕ цӕрыны бӕсты

фӕлтау уӕлхӕдзары кӕрон цӕр+.

25Дойныйӕ чи мӕлы, уымӕн уазал дон нуазын куыд ӕхсызгон у,

афтӕ ’хцон у хорз уац дард бӕстӕй+.

26Ӕнӕхуыцауы раз фыр тӕссӕй чи ризы,

уыцы рӕстуд у чъизи донгуырӕны, змӕст суадоны ’нгӕс.

27Мыдӕн йӕ бирӕ хӕрд пайда куыд нӕу,

афтӕ ’ппӕлӕн ныхасмӕ бӕллын дӕр хорз нӕу.

28Йӕхиуыл хӕцын чи нӕ зоны, уыцы адӕймаг,

йӕ систӕ цы сахарӕн ныккалдысты, уый хуызӕн у.

261Сӕрдыгон мит куыд нӕ хъӕуы,

хуымгӕрдӕн афон — къӕвда,

зондцухӕн дӕр кад кӕнын афтӕ нӕ фидауы+.

2Сырддонцъиу куыд апӕррӕст кӕны

ӕмӕ зӕрватыкк куыд атӕхы,

афтӕ дзӕгъӕл ӕлгъыст дӕр дӕ рӕзты ацӕудзӕн+.

3Бӕхӕн — ехс, хӕрӕгӕн — идон,

ӕдылыйы рагъӕн та — уис+.

4Ӕдылыйӕн зондцухау дзуапп ма дӕтт,

науӕд дӕхӕдӕг дӕр уый хуызӕн суыдзынӕ.

5Ӕдылыйӕн дзуапп ратт ӕнӕзондау,

науӕд йӕхимӕ зондджын кӕсдзӕн+.

6Фӕнды дӕ къӕхтӕ сӕ рӕбынӕй алыг кӕн

кӕнӕ фыдбылызы бахау,

фӕнды дӕ хъуыддаг ӕдылыйӕн бабар кӕн.

7Къуылых лӕгӕн йӕ къахайст ӕмраст куыд нӕу,

афтӕ ’мбисӕндтӕ дӕр зондцухы ’взагыл нӕ фидауынц.

8Фӕнды дурӕхсӕныл дур бабӕтт,

фӕнды ӕдылыйӕн кад кӕн+.

9Фӕнды расыггӕнаг какон сындзыл ныззӕгӕл уӕд,

фӕнды зондцух ӕмбисӕндтӕ хӕссӕд.

10Ӕнӕзӕндты кӕнӕ кӕйфӕнды дӕр куыстмӕ чи исы,

уый у, фӕд-фӕдыл се ’ппӕты дӕр чи ӕхсы,

уыцы фатӕхсӕджы ’нгӕс.

11Куыдз йӕ омдзӕгтӕм куыд раздӕхы,

афтӕ зондцух дӕр йе ’рра митӕ нӕ фӕуадзы+.

12Искуы, йӕхимӕ куырыхон чи кӕсы,

ахӕм адӕймагыл сӕмбӕлдтӕ?

Зондцухыл дӕр ма зӕрдӕ дарӕн фылдӕр ис+.

13Магуса дзуры: «Фӕндагыл — домбай!

Уынгты зилы домбай!»+

14Дуар йӕ ауындзӕнтыл куыд хъеллау кӕны,

афтӕ магуса дӕр йӕ хуыссӕны ратул-батул фӕкӕны.

15Зивӕггӕнаг хӕринаджы тӕбӕгъы йӕ къух нытътъыссы,

фӕлӕ йӕ дзыхмӕ схӕссын нӕ фӕразы+.

16Магуса йӕхимӕ, ахъуыдыгӕнгӕйӕ, дзуапп чи ратты,

ахӕм авд лӕгӕй зондджындӕр кӕсы.

17Искӕй хъаугъамӕ йӕ дзых чи дары, уыцы фӕндаггон,

куыдзӕн йӕ хъустӕм чи лӕбуры, уый хуызӕн у.

18Ӕдылы судзгӕ фӕттӕ куыд фехсы

ӕмӕ мӕлӕт куыд тауы,

19уый ӕнгӕс у, йӕ хионы сайгӕйӕ, афтӕ чи дзуры:

«Ӕз ӕрмӕстдӕр хынджылӕг кодтон».

20Ӕнӕ сугӕй арт ахуыссы,

ӕнӕ дам-думтӕй хъаугъа банцайы+.

21Тӕвдӕн — ӕвзалы, артӕн — сугтӕ,

загъдӕргом та — загъд къахынӕн.

22Дам-думты ныхӕстӕ цыбӕйлаг хӕйттау

адӕймагӕн йӕ хуылфмӕ бахизынц+.

23Ӕлыгӕй конд дурын ӕвзистӕй куы саив кӕнай,

раст уый ӕнгӕс сты саузӕрдӕйы уарзӕгой ныхӕстӕ+.

24Знаджы ныхас — цурон, йӕ зӕрдӕйы та хин ӕмбӕхсы.

25Кӕд йӕ ныхӕстӕ ’хсызгон сты,

уӕддӕр ыл ма баууӕнд, — йӕ зӕрдӕйы авд фыдвӕнды ис+.

26Йе ’нӕуынондзинад цурон митӕй ӕмбӕхсы,

фӕлӕ уӕддӕр йӕ хӕрам адӕмы раз раргом уыдзӕн.

27Уӕрм чи къахы, уый дзы йӕхӕдӕг ныххаудзӕн;

дур чи тулы, уый йӕхӕдӕг йӕ быны фӕуыдзӕн+.

28Фӕлитойӕн йӕ амӕттаг — ӕнӕуынон,

сайӕгой ӕвзаг фыдбылыз цӕттӕ кӕны.

271Райсомы бонӕй ма раппӕл, —

йемӕ цы ’рхӕсдзӕн, уый нӕ зоныс+.

2Дӕхӕдӕг ма ӕппӕл дӕхицӕй,

уадз ӕмӕ дӕ ’ндӕр исчи раппӕла.

3Дур уӕззау у, змис дӕр рог нӕу,

фӕлӕ зондцухы митӕ — ноджы уӕззаудӕр+.

4Маст ӕгъатыр у, ӕнцон нӕу ӕхсидгӕ маст уромын,

фӕлӕ зӕрдӕхсайдӕн чи ныффӕраздзӕн+?

5Сусӕг уарзтӕй ӕргом уайдзӕф — хуыздӕр+.

6Чи дӕ уарзы, уымӕн йӕ уайдзӕф дӕр — зӕрдиаг;

ӕнӕуынон кӕмӕн дӕ, уымӕн та йӕ батӕ дӕр — гӕды митӕ+.

7Хӕринагӕй чи фелгъӕд ис,

уый мыды фӕзгъӕртӕ къахӕй ссӕнды,

ӕххормагмӕ та маст дӕр адджын кӕсы+.

8Йӕ райгуырӕн къона чи ныууадзы, уый,

йӕ ахстонӕй цы маргъ фӕхицӕн ис, уый хуызӕн у.

9Сӕрдӕны хӕрздӕф ӕмӕ будтӕф зӕрдӕйӕн ӕхцон сты,

ӕмбалы зӕрдӕбын уынаффӕ дӕр афтӕ ’хсызгон у.

10Де ’мбӕлтты ӕмӕ дӕ фыды ’рдхӕрдты ма рох кӕн;

уынгӕг заман дӕ хӕстӕджытӕм ма цу:

дард ӕфсымӕрӕй хӕстӕг сыхаг — хуыздӕр+.

11Зондджын у, мӕ лӕппу, мӕ зӕрдӕ дӕ куыд райа, афтӕ,

ӕмӕ уӕд, ме ’фхӕрджытӕн

цавӕр дзуапп раттон, уый зондзынӕн+.

12Зондджын фыдбылыз рагацау уыны ӕмӕ йӕхи ӕрӕмбӕхсы,

ӕнӕхин та ӕмраст йӕ фӕндагыл ацӕуы ӕмӕ ’фхӕрд баййафы+.

13Ӕнӕзонгӕ адӕймаджы тыххӕй йӕ сӕр лыгмӕ чи ратта,

уымӕн йӕ дарӕс дӕр ласт ӕрцӕудзӕн;

искӕй усы ’вджид чи ныллӕууа, уымӕн дӕр афтӕ+.

14Сӕумӕрайсом йӕ сыхагӕн хъӕрӕй чи арфӕ кӕны,

уый ӕлгъитӕгыл банымайдзысты.

15Фыдрӕстӕджы къӕвда куыннӕуал фенцайы,

загъдӕргом ус дӕр афтӕ:+

16фӕнды дымгӕ уром кӕнӕ дӕ армы сой нылхъив,

фӕнды уый ӕрсабыр кӕныныл архай.

17Ӕфсӕн ӕфсӕны куыд цыргъ кӕны,

афтӕ адӕм дӕр кӕрӕдзийы ӕнаипдӕр кӕнынц.

18Легъуи бӕласмӕ чи зилы, уый йын йӕ дыргътӕй хӕрдзӕн,

йӕ хицауыл чи тыхсы, уый та скадджын уыдзӕн+.

19Цӕсгом доны куыд зыны,

афтӕ дӕ зӕрдӕ дӕр искӕй зӕрдӕйы фендзынӕ.

20Мӕрдтыбӕстӕ ӕмӕ зындон ӕнӕфсис сты,

адӕймаджы цӕстытӕ дӕр афтӕ+.

21Згъӕртайынгӕнӕн — ӕвзистӕн,

куынцгом — сыгъзӕринӕн,

лӕджы зӕрдӕ та ’ппӕлдӕй атайы+.

22Ӕдылыйы нӕмгуытимӕ фӕхты куы фӕхойай,

уӕд дӕр дзы йе ’дылы зонд нӕ фӕхицӕн уыдзӕн.

23Дӕ фысты нымадӕй зон, дӕ рӕгъӕуттӕм дзӕбӕх зил,

24уымӕн ӕмӕ хъӕздыгдзинад ӕнусон нӕу

ӕмӕ паддзахы кады худ дӕр алы хатт

иу фӕлтӕрӕй иннӕмӕ не ’рхауы+.

25Кӕрдӕг бахус, фӕлӕ та мӕнӕ цъӕхӕй сзынди,

хӕххон уыгӕрдӕнтӕ карст ӕрцыдысты;

26уӕрыччытӕ дын — дарӕсӕн,

сӕныччытӕ — зӕххы хай балхӕнынӕн,

27сӕгъы ’хсыр дӕм фаг уыдзӕн,

цӕмӕй дӕ бинонты ӕмӕ дӕ унӕутты бафсадай.

281Ӕнӕхуыцау, куы ничи йӕ сура, уӕд дӕр лидзгӕ кӕны,

рӕстуд та домбайау хъӕбатыр у+.

2Бӕстӕ змӕст куы уа,

уӕд ын хицӕуттӕ бирӕ уыдзӕн,

фӕлӕ зондджын ӕмӕ бирӕзонаг хицауимӕ нӕ фӕцуддзӕн+.

3Мӕгуырты чи ’фхӕры, ахӕм мӕгуыр лӕг,

хуымтӕ цы къӕвда фесафы, уый хуызӕн у+.

4Хуыцауы ӕгъдау чи ферох кодта,

уыдон ӕнӕхуыцӕуттӕй феппӕлынц,

фӕлӕ, Хуыцауы ’гъдау чи хъахъхъӕны,

уыдон сӕ ныхмӕ тох кӕнынц.

5Фыдгӕнджытӕ, рӕстдзинад цы у, уый не ’мбарынц,

фӕлӕ, Дунедарӕджы чи агуры,

уыдон ӕй ӕххӕстӕй бамбардзысты.

6Сыгъдӕгзӕрдӕйӕ чи цӕры, уыцы мӕгуыр лӕг,

галиу фӕндӕгтыл чи цӕуы, ахӕм хъӕздыгӕй — хуыздӕр+.

7Зондджын лӕппу Хуыцауы ’гъдау ӕххӕст кӕны,

ӕнӕуагтимӕ йӕ рӕстӕг чи ’рвиты,

уый та йӕ фыды худинаг кӕны.

8Пайдайыл ӕхца ’фстау дӕтгӕйӕ, йӕ исбоныл чи ’фтауы,

уый йӕ мулк, мӕгуыртыл чи ауды, уымӕн ӕмбырд кӕны+.

9Хуыцауы ’гъдаумӕ хъусын кӕй нӕ фӕнды,

уымӕн йӕ куывд дӕр — ӕлгъаг+.

10Раст адӕймаджы галиу фӕндагмӕ чи сайы,

уый йӕхи къӕппӕджы бахаудзӕн,

сыгъдӕгзӕрдӕ та схайджын уыдзӕн фарнӕй.+

11Хъӕздыг йӕхимӕ куырыхон кӕсы,

фӕлӕ йӕ зондджын мӕгуыр лӕг раиртасы+.

12Рӕстуды цинӕй алкӕй зӕрдӕ райы;

ӕнӕхуыцау бӕрзонд бынатмӕ куы схизы,

уӕд та адӕм ӕмбӕхсгӕ бакӕнынц+.

13Йӕ тӕригъӕдтӕ чи ’мбӕхсы, уый ӕнтыстджын нӕ уыдзӕн;

чи сыл басӕтты ӕмӕ сӕ чи ныууадзы, уый та уыдзӕнис хатыргонд+.

14Дунедарӕджы раз ӕдзухдӕр тас кӕмӕ ис,

уыцы адӕймаг тӕхудиаг у,

фыдзӕрдӕ та фыдбылызы бахаудзӕн.

15Рыхӕг домбай кӕнӕ хъӕхъхъаг арс —

ӕвзӕр хицау дӕр мӕгуыр адӕмӕн уыдоны ’нгӕс у+.

16Бӕстӕйы хицау цас ӕдылыдӕр уа,

уыйас адӕмы фылдӕр ӕфхӕры,

фӕлӕ кӕрӕфдзинад ӕнӕуынон кӕмӕн у,

уый хицауиуӕг бирӕ кӕндзӕн.

17Тугныккалды аххосджын чи у,

уый йӕ мӕлӕты бонмӕ рахау-бахау фӕкӕндзӕн.

Чи йӕ суазӕг кӕна, ахӕм адӕймаджы макуы ссарӕд!+

18Сыгъдӕгзӕрдӕйӕ чи цӕры, уый ӕдас уыдзӕн,

галиу фӕндӕгтыл чи цӕуы, уый та ӕвиппайды ’рхаудзӕн+.

19Йӕ зӕхх чи кусы, уый ӕфсӕст уыдзӕн,

йӕ тутт бӕллицты фӕдыл чи зилы,

уый та мӕгуырмӕ ’рцӕудзӕнис+.

20Иузӕрдион адӕймаг — сӕдӕ хатты арфӕгонд,

мулкыл хӕлоф чи кӕны, уый ӕнӕ ’фхӕрдӕй нӕ баззайдзӕн+.

21Искӕй хъулон кӕнын хорз нӕу,

фӕлӕ адӕймаг иу къӕбӕры тыххӕй дӕр тӕригъӕд ракӕны+.

22Фыд зыд хъӕздыгдзинадмӕ тагъд кӕны,

йӕ фӕдыл гӕвз кӕй цӕуы, уый нӕ зоны+.

23Цурон ныхӕстӕ чи кӕны, уымӕй нӕ,

фӕлӕ уайдзӕфгӕнӕгӕй фӕбузныг вӕййынц фӕстагмӕ+.

24Йӕ мад ӕмӕ йӕ фыды чи стигъы ӕмӕ,

уым тӕригъӕдӕй ницы ис, зӕгъгӕ, чи дзуры,

уый абырджытӕн — се ’мбал+.

25Кӕрӕф адӕймаг загъд къахы,

Дунедарӕгыл йӕ зӕрдӕ чи дары, уый та — фӕрнӕйдзаг+.

26Йӕ зӕрдӕ йӕхиуыл чи дары, уый ӕдылы у,

уӕлзондыл фидар чи хӕцы, уый — ӕдас.

27Мӕгуыр лӕгӕн чи ӕххуыс кӕны,

уый хъуаг ницӕмӕй феййафы,

фӕлӕ мӕгуыртӕй йӕ цӕстытӕ чи азилы,

уый бирӕ фелгъитдзысты+.

28Ӕнӕхуыцӕуттӕ бӕрзонд бынатмӕ куы схизынц,

уӕд адӕм бамбӕхсынц,

се сӕфт куы ’рцӕуы, уӕд та рӕстудтӕ сбирӕ вӕййынц+.




29


291Уайдзӕфтӕм хъусгӕйӕ, йӕхи чи схъӕхъхъаг кӕны,

уымӕн ӕвиппайды йе сӕфт ӕрцӕудзӕн,

ӕмӕ йын ницыуал баххуыс кӕндзӕн+.

2Рӕстудтӕ куы сбирӕ вӕййынц, уӕд адӕм цин фӕкӕнынц,

ӕнӕхуыцау хицауы бынат куы бацахсы, уӕд та хъӕрзгӕ кӕнынц+.

3Уӕлзонд чи уарзы, уымӕй йӕ фыды зӕрдӕ райы;

хӕтаг сылтимӕ йӕ рӕстӕг чи ’рвиты,

уый та йӕ хӕдзары исбон ныкъкъуыввитт кӕны+.

4Паддзах раст тӕрхонӕй бӕстӕ сфидар кӕны,

гӕртӕмттӕ чи уарзы, уый та йӕ мӕгуырмӕ ’ртӕры.

5Йӕ хионӕн цурон ныхӕстӕ чи кӕны,

уый йын йӕ къӕхты бын ахсӕн хыз ӕвӕры+.

6Ӕнӕхуыцауӕн йӕ тӕригъӕд — йӕ къӕппӕг,

рӕстуд та цин кӕны ӕмӕ райы+.

7Рӕстуд мӕгуыр адӕмы хъаст нӕ рох кӕны,

ӕнӕхуыцауы сӕ хъуыддаг ӕвзарыны мӕт нӕй+.

8Ӕдзӕсгӕмттӕ сахар сызмӕнтынц,

куырыхонтӕ маст басабыр кӕнынц+.

9Куырыхон ӕдылыимӕ быцӕу куы фӕкӕны,

уӕд хъӕр ӕмӕ хынджылӕгӕй уӕлдай ницы фӕхъусы,

пайда та дзы ницы вӕййы.

10Тугмондаг чи у, уыдонӕн сыгъдӕгзӕрдӕ адӕймаг ӕнӕуынон у,

рӕстгӕнджыты фесафынмӕ тырнынц+.

11Ӕдылы йӕ маст нӕ уромы,

куырыхон та йӕхиуыл хӕцын зоны+.

12Кӕд паддзах мӕнг ныхӕстӕм хъусы,

уӕд йӕ фӕсдзӕуинтӕ сты ӕнаккӕгтӕ.

13Мӕгуыр лӕгмӕ ӕмӕ тыхгӕнӕгмӕ иумӕйагӕй уый ис:

сӕ дыууӕйӕн дӕр цӕсты рухс Дунедарӕг радта+.

14Паддзах мӕгуыртӕн раст тӕрхон куы кӕна,

уӕд йӕ паддзахы бадӕн мыггагмӕ фидар уыдзӕн+.

15Уисӕй над ӕмӕ уайдзӕф

адӕймаджы зондджындӕр кӕнынц,

рохуаты цы сабийы ныууадзай,

уый йӕ ныййарӕг мады фӕхудинаг кӕндзӕн+.

16Ӕнӕхуыцӕуттӕ куы сбирӕ вӕййынц,

уӕд тӕригъӕд парахат кӕны,

фӕлӕ сын рӕстудтӕ се сӕфт фендзысты+.

17Дӕ лӕппуйӕн зонд бацамон

ӕмӕ йыл мӕт нӕ кӕндзынӕ,

дӕ зӕрдӕ дзы райдзӕн+.

18Пехуымпартӕ рагуацтӕ куынӕуал фӕуынынц,

уӕд адӕм, ӕфсарм цы у, уый ферох кӕнынц;

Хуыцауы ’гъдау чи ӕххӕст кӕны, уый тӕхудиаг у+.

19Цагъарӕн ӕрмӕст ныхӕстӕй зонд нӕ бацамондзынӕ,

куы сӕ бамбара, уӕд дӕр сӕм йӕ хъус не ’рдардзӕн.

20Рӕузонд ныхӕстӕ чи фӕкӕны,

ахӕм адӕймаджы искуы федтай?

Зондцухӕй дӕр ма фылдӕр пайда ис+.

21Цагъары йӕ сабийы бонтӕй буц куы дарай,

уӕд дзы хорзӕй ницы рауайдзӕн.

22Мӕстыгӕр загъд къахы,

загъдӕргом йӕ тӕригъӕдтӕ сбирӕ кӕны+.

23Сӕрыстыр йӕхи сӕгад кӕндзӕн,

сӕрныллӕг та скадджын уыдзӕн+.

24Хуыснӕджы ’мбал йӕхицӕн знаг у:

давӕджы куыд ӕлгъитынц, уый хъусы,

фӕлӕ йӕ дзыхыл хӕцы+.

25Адӕмы раз тас кӕмӕ ис, уымӕн уый — йӕ ахсӕн хыз,

Дунедарӕгыл йӕ зӕрдӕ чи дары, уый — ӕдас+.

26Бирӕтӕ бӕллынц бӕстӕйы хицауы хорз зӕрдӕйы ахастмӕ,

фӕлӕ адӕймагӕн Дунедарӕг у тӕрхонгӕнӕг+.

27Рӕстгӕнджытӕн ӕнӕхуыцӕуттӕ ’лгъаг сты,

ӕнӕхуыцӕуттӕн та — цӕсгомджын адӕм.

301Йакейы фырт Агуры, Массайы байзӕддаджы, ныхӕстӕ. Мӕнӕ цы радзырдта уыцы адӕймаг Итиел, уымӕн йе ’мном Итиел ӕмӕ Ухалӕн.


2Адӕмы ’хсӕн нӕй мӕнӕй ӕнӕфенддӕр,

адӕймаджы зонд мӕм нӕй.

3Ӕз нӕ сахуыр дӕн уӕлзондыл,

уаз зонынадӕй хайджын нӕ дӕн.

4Чи ссыди уӕларвмӕ ӕмӕ фӕстӕмӕ чи ’рцыди?

Чи баурӕдта дымгӕ йӕ армы?

Уӕлӕфтауы мидӕг дон чи батыхта?

Зӕххӕн арӕнтӕ чи скодта?

Куыд у йӕ ном? Куыд у йӕ фырты ном?

Зоныс ӕй ды+?

5Хуыцауӕн Йӕ алы ныхас дӕр сыгъдӕг у;

йӕ зӕрдӕ Йыл чи дары, уыдонӕн Уый сӕ уарт у+.

6Йӕ ныхӕстӕм ын мацы бафтау,

науӕд дӕ фӕзылынджын кӕндзӕн,

ӕмӕ сайӕгой разындзынӕ+.

7О Хуыцау, дыууӕ хъуыддаджы дӕ курын,

цалынмӕ цӕрон, уӕдмӕ мын уыдонӕй «нӕ» ма зӕгъ:

8тутт ӕмӕ мӕнг ныхӕстӕ мӕм хӕстӕг ма ’рбауадз;

хъӕздыгдзинад мын ма ратт, мӕгуырӕй дӕр мӕ бахиз;

цӕрыны фаг мын дӕтт къӕбӕр,+

9цӕмӕй, куы фелгъӕд уон, уӕд Дӕ ма ферох кӕнон

ӕмӕ афтӕ ма зӕгъон: «Дунедарӕг та чи у?»;

цӕмӕй фыр мӕгуырӕй давын ма райдайон

ӕмӕ Дын Дӕ ном ма сӕгад кӕнон+.

10Хицауы раз йӕ цагъары фыдгой ма ракӕн,

науӕд дӕ ралгъитдзӕн, ӕмӕ азымджын фӕуыдзынӕ+.

11Иуӕй-иутӕ ’лгъитынц сӕ фыдӕлты

ӕмӕ сӕ мадӕлтӕн арфӕ нӕ кӕнынц+.

12Ис ахӕмтӕ, ӕмӕ сӕхи цӕсты сыгъдӕг сты,

афтӕмӕй та сӕ чъизитӕ нӕ цӕхсадтой+.

13Ис, ӕнӕввӕрсон чи у, ахӕмтӕ,

иннӕтӕм уӕлейӕ дӕлӕмӕ кӕсынц+.

14Иуӕй-иутӕн сӕ дӕндӕгтӕ сты хъаматӕ,

се ’фсӕртӕ — кӕрдтӕ, цӕмӕй мӕгуырты ӕмӕ,

алцӕмӕй дӕр ӕнӕхай чи у, уыдоны ныхъуырой+.

15Цъулберӕн дыууӕ чызджы ис: ӕри! ӕри!

Ис ӕртӕ ӕнӕфсисы, цыппӕрӕм та «ӕгъгъӕд» никуы зӕгъдзӕн:

16мӕрдтыбӕстӕ, ӕнӕзӕнӕг гуыбын,

донӕй бафсис кӕмӕн нӕй, уыцы зӕхх

ӕмӕ арт, уый никуы зӕгъдзӕн: «Ӕгъгъӕд!»

17Йӕ фыдыл худгӕ, йӕ ныййарӕг мадмӕ хъусыныл

ӕлгъ цы цӕст кӕны, уый дӕлвӕзы халӕттӕ скъахдзысты+.

18Ӕртӕ хъуыддаджы мӕ дисы ӕфтауынц,

цыппӕрӕм та не ’мбарын:+

19цӕргӕсы фӕндӕгтӕ уӕлдӕфы,

калмы фӕндӕгтӕ къӕдзӕхтыл,

науы цӕуӕнтӕ денджызы,

нӕлгоймаджы фӕндаг чызгмӕ.

20Хъахбайы фӕндаг ахӕм у:

бахӕры, йӕ былтӕ ныссӕрфы ӕмӕ фӕзӕгъы:

«Ӕз ӕвзӕрӕй ницы ракодтон».

21Зӕхх ӕртӕ хъуыддагӕй сӕнкъуысы,

цыппӕрӕм та уромгӕ дӕр нӕ кӕны:

22цагъар паддзах куы свӕййы;

зондцух хӕринагӕй куы бафсӕды;+

23хъахбай сылгоймаг мой куы скӕны;

унӕут ӕхсины бынат куы бацахсы.

24Зӕххыл ис цыппар къаннӕджы,

фӕлӕ сӕхицӕй куырыхондӕр нӕй:

25мӕлдзгуытӕ лӕмӕгъ сты,

фӕлӕ сӕрды сӕхицӕн хӕринаг ӕрӕфтауц кӕнынц;+

26дамантӕ тыхджын не сты,

фӕлӕ къӕдзӕхты ’хсӕн сӕхицӕн хӕдзӕрттӕ саразынц;

27мӕтыхтӕн паддзах нӕй,

фӕлӕ размӕ рӕнхъгай цӕуынц;+

28гӕккуырийы къухӕй ӕрцахсӕн ис,

фӕлӕ паддзахы галуаны цӕры.

29Ис ӕртӕ, сӕ уӕнгты ахаст хӕрзконд кӕмӕн у, ахӕмтӕ,

цыппӕрӕмӕн та — фидар къахӕвӕрд:

30сырдтӕн сӕ тыхджындӕр — домбай,

йӕ разӕй фӕндаг никӕмӕн ратдзӕн;

31уасӕг, бодз ӕмӕ, йе фсады разӕй чи цӕуы, уыцы паддзах.

32Де ’дылы зонды тыххӕй схъӕлдзырд куы суай

ӕмӕ фыдвӕндтӕ куы кӕнай,

уӕд дӕ дзыхыл дӕ армытъӕпӕнӕй ныххӕц,+

33уымӕн ӕмӕ, ӕхсыр куы цӕгъдай, уӕд дзы нӕлхӕ ’взӕры,

фындз куы ныццӕвай, уӕд йӕ туг ракӕлы,

маст куы сзынг кӕнай, уӕд та ссудзы хӕрамдзинад.

311Массӕйы паддзах Лемуелы ныхӕстӕ, йӕ ныййарӕг мадӕй цы зондамындтыл сахуыр ис, уыдон.


2Цы, мӕ лӕппу, мӕ зӕрдӕйы бын кӕй фӕхастон?

Цы, мӕ лӕппу, мӕ зӕрдӕвӕрдмӕ гӕсгӕ мын чи райгуырд?

3Дӕ хъарутӕ ма ратт сылгоймӕгтӕн,

дӕ хъомыс — паддзӕхты чи бабын кӕны, уыдонӕн+.

4Лемуел, паддзӕхтыл нӕ фидауы сӕн нуазын,

уӕздӕттыл — махсымӕйы фӕдыл зилын,+

5цӕмӕй, куы барасыг уой, уӕд ма ферох кӕной Хуыцауы ’гъдау

ӕмӕ мӕгуыр адӕмы раст тӕрхонӕй ӕнӕхай ма фӕкӕной.

6Сӕфты къахыл чи лӕууы, уымӕн бадарут махсымӕ,

хъизӕмарӕй чи мӕлы, уымӕн сӕн бануазын кӕнут:+

7куы бануазой, уӕд сӕ ферох уыдзӕн сӕ мӕгуырдзинад,

сӕ хъизӕмӕрттӕ сӕ зӕрдыл нал ӕрлӕудзысты.

8Сӕ бон дзурын кӕмӕн нӕу, уыдоны сӕрыл рахӕц,

ӕнӕбон чи у, уыдоны бартыл тох кӕн+.

9Рӕстдзинады сӕрыл дзур, тох кӕн,

мӕгуыр ӕмӕ гӕвзыкк чи у, уыдоны сӕраппонд+.

10Хорз усы куыд ссардӕуа?

Уый налхъуыт-налмастӕй зынаргъдӕр у,+

11йӕ мойы зӕрдӕ йыл фидарӕй ӕууӕнды,

ӕнӕ ’фтиагӕй нӕ баззайдзӕн йемӕ,

12цӕрӕнбонты йын ӕвзӕрӕй нӕ, фӕлӕ хорзӕй фиды.

13Къуымбилмӕ кӕнӕ гӕн ӕндахмӕ бавнала —

йӕ къухтӕ ӕнӕзивӕгӕй кусынц.

14Сӕудӕджергӕнӕг науы хуызӕн

дардӕй самал кӕны хойраг.

15Нырма талынг вӕййы, афтӕ сысты,

йӕ бинонтӕн хӕринаг скӕны,

йӕ унӕутты исты куыстыл бафтауы+.

16Зӕххы хай ӕрцагуры ӕмӕ йӕ балхӕны,

йӕ куыстӕй цы мызд бакусы, уымӕй сӕндон саразы.

17Йӕ синтӕ ’рбатухы хъаруйӕ, йӕ къухты ис тых.

18Йӕ базайрӕгтӕ хорз уӕй цӕуынц, уый фӕуыны,

ӕмӕ ’хсӕвыгон дӕр йӕ цырагъ нӕ ахуыссы.

19Йӕ къухтӕм райсы ӕлвисӕн,

йе ’нгуылдзтӕ ӕлхуи уӕгъд нӕ кӕнынц.

20Мӕгуыр лӕгӕн йӕ арм байгом кӕны,

ӕххуысхъуагмӕ йӕ къух бадары+.

21Йӕ бинонтӕн митӕй тас нӕу,

се ’ппӕтыл дӕр — дывӕлдах хъуымацӕй дарӕстӕ;

22йӕхицӕн дӕр бахуыйы ӕмбӕрзӕнтӕ,

гӕн ӕндахӕй уафт ӕмӕ сӕнт сырх къуымбилӕй — йӕ дарӕс.

23Йӕ сӕрыхицауы йын сахары кулдуары цур зонынц,

йӕ бӕстӕйы хистӕрты ’хсӕн фӕбады.

24Гӕн хъуымацӕй дарӕстӕ хуыйы уӕйӕн,

Ханааны сӕудӕджертӕн — астӕубостӕ.

25Хъару ӕмӕ хорз миниуджытӕй йӕхи сфӕлынды,

фидӕнмӕ кӕсы хъӕлдзӕгӕй.

26Йӕ ныхас у куырыхон, хорз зондамынд дзы хъуысы.

27Йӕ хӕдзары хъуыддӕгтӕм йӕ цӕст дары,

ӕвдӕлонӕй къӕбӕр нӕ хӕры.

28Йӕ цот сыстынц ӕмӕ йӕ сыстауынц,

йӕ сӕрыхицау дзы ’ппӕлынӕй не ’фсӕды:

29«Кады аккаг сылгоймӕгтӕ бирӕ уыди,

фӕлӕ ды се ’ппӕты дӕр амбылдтай!»

30Зӕрдӕскъӕфӕн хуыз сайаг у,

рӕсугъддзинад тагъд ивгъуыйы,

фӕлӕ Дунедарӕджы раз тас кӕмӕ ис,

уыцы сылгоймаг стауыны аккаг у.

31Ӕмбӕлгӕ хӕрзиуӕг ын раттут,

сахары кулдуары раз ӕй сыстаут!+

Аарон

Моисейы хистӕр ӕфсымӕр, Левийы хӕдзарвӕндагӕй. Хуыцау Моисейы къухӕй израилӕгтӕн Ӕгъдау куы радта, уӕд хистӕр сауджынӕй снысан кодта Аароны.

Сауджынтӕн сӕ хӕстӕ бӕрӕг кодта Хуыцау Йӕхӕдӕг. Хуыцауы тӕрхонмӕ гӕсгӕ, сауджын уӕвӕн уыдис ӕрмӕст Аароны байзӕддӕгтӕн.

Ног Фӕдзӕхсты комкоммӕ загъдӕуы, Аароны хистӕрсауджынад, Йесо Чырыстийы ног, «Мелхиседекы цытноммӕ гӕсгӕ», хистӕрсауджынадимӕ абаргӕйӕ, ӕнӕххӕст кӕй у. Рац 6:20; 29:29; Дзут 5:6; 7:11







Авраам, Аврам

Хуыцау кӕй равзӕрста ӕмӕ фидыд кӕимӕ сарӕзта, дзуттаг адӕмы уыцы фыццаг патриарх. Раздӕр хуындис Аврам, фӕлӕ йын фӕстӕдӕр Хуыцау радта ног ном — Авраам. Уыди цӕугӕцардгӕнӕг.

Хуыцауы дзырдӕй ныууагъта йӕ райгуырӕн бӕстӕ ӕмӕ ӕрцарди дард Ханааны — Хуыцау ын ныфс бавӕрдта ацы зӕхх йӕ байзӕддӕгтӕн раттынӕй. Авраам ӕмӕ йӕ бинойнаг Саррӕ бирӕ фыдӕвзарӕнтӕ баййӕфтой, бирӕ рӕстӕг фенхъӕлмӕ кастысты сӕ фырт Исаакы райгуырдмӕ.

Исаакӕй уӕлдай ма Авраамӕн уыдис ӕндӕр фырт дӕр — Измаел, райгуырдис ын Саррӕйы лӕггадгӕнӕг сылгоймаг Агарӕй. Уыди ма йын ӕндӕр цот дӕр.

Исаакы фырт Йаков сси Израилы дыууадӕс хӕдзарвӕндаджы фыдӕл.

Библийы Авраам у Хуыцауыл иузӕрдион, цыфӕндыйӕ дӕр Йе ’ппӕт бардзырдтӕ ӕххӕст кӕнынмӕ цӕттӕ чи уыди, ахӕм адӕймаг. Райд 11:27; 12:9; 15:1-21; 17:5; Ром 4:3; Дзут 11:8-19







Адӕймаджы Фырт

Дзуттаг дзырдбаст «бен-адам», арамейагау — «бар-энош», комкоммӕ тӕлмацгондӕй нысан кӕны «адӕймаджы фырт», ома «адӕймаг», «мӕлӕтӕн лӕвӕрд». Хуыцау раргом вӕййы пехуымпар Езекиелмӕ ӕмӕ йӕ хоны «адӕймаджы фырт». Пехуымпар Даниил Адӕймаджы Фырт хоны, Хуыцау ӕппӕт дзыллӕты йӕ дӕлбар Кӕмӕн бакӕндзӕн, уыцы ӕрцӕуинаг Паддзах Мессиайы. Евангелийы Йесо Чырысти Йӕхи арӕх фӕхоны Адӕймаджы Фырт ӕмӕ уымӕй, ӕвӕццӕгӕн, амоны Даниилы развӕлгъау дзырдмӕ. Рац 11:5; Пс 8:5; Езек 2:1; Дан 7:13-14; Мт 8:20; 19:28; Мк 2:10; Хъуыд 7:56







Алелуйа

Дзуапхъӕр, рагон дзуттаг дзырд («халелуйа»), нысан кӕны «стаут Хуыцауы». Арӕх ӕмбӕлдис рагон дзуттӕгты куывдтытӕ ӕмӕ гимнты. Пс 147:9; 148:1,14; 149:1,9; 150:1,6; Ӕрг 19:1-6







Аммен

Рагон дзуттаг дзырд «аммен» нысан кӕны «ӕцӕг» кӕнӕ «ӕцӕгдзинад», «афтӕ уӕд», «ӕнӕмӕнг». Арӕх дзы пайда кӕнынц куывды кӕронбӕттӕны. Дзырд «аммен»-ӕй райдайӕн кӕнӕ фӕуӕн ис уацамынд кӕнӕ куывд.

Искӕй ныхасӕн ацы дзырдӕй дзуапп дӕтгӕйӕ, адӕймаг ӕвдисы, йемӕ ӕххӕстӕй разы кӕй у, уый. Ным 5:22; Фӕл 27:15-26; Йер 11:15; Ром 1:25; Ӕрг 3:14







Анакы байзӕддӕгтӕ

Израилӕгты ӕрбацӕуыны размӕ Хевронмӕ хӕстӕг Ханааны цӕрӕг адӕмтӕй иу. Уӕйгуыты байзӕддаг, Анакы фӕдонтӕ, уыдысты ӕнахуыр тыхджын ӕмӕ бӕрзонд. Фӕл 9:2; Нун 11:21-22







Апостол

Рагон бердзенаг ӕвзаджы ацы дзырд нысан кӕны «ӕрвыст» («минӕвар», «уацхӕссӕг»). Евангелийы афтӕ хонынц, Йесо Чырысти кӕй равзӕрста ӕмӕ Фарны Уац амонынмӕ кӕй арвыста, уыцы адӕймаджы. Апостол уӕвын тынг бӕрнон ӕмӕ кадджын хъуыддаг уыдис: кӕд Чырысти уӕларвон Паддзах у, уӕд апостол та — Йӕ ӕххӕстбарджын минӕвар зӕххыл.

Фыццаджыдӕр афтӕ хонынц Чырыстийы ӕввахсдӕр дыууадӕс ахуыргӕнинаджы, Йӕ зӕххон царды Йемӕ чи цыди, уыдоны. Фӕстӕдӕр йӕхи апостол хонын райдыдта Павел дӕр — Чырысти Йӕ амӕлӕт ӕмӕ райгасы фӕстӕ лӕггад кӕнынмӕ кӕмӕ фӕсидтис, уый. Гӕнӕн ис, афтӕ хуыдтой Фарны Уацы иннӕ амонджыты дӕр, зӕгъӕм, Варнавӕйы. Мт 10:1-20; Хъуыд 14:14; Гал 1:11-19







Арамейаг ӕвзаг

Хӕстӕгдӕр у рагон дзуттаг ӕвзагмӕ (фӕстӕдӕр — ивритмӕ), къаддӕр хион у араббаг ӕвзагӕн.

Ч. Р. агъ. VI ӕнусы уыдис ӕппӕт Хӕстӕг Скӕсӕны дипломати ӕмӕ сӕудӕджерады сӕйраг ӕвзаг. Рагон Фӕдзӕхсты иуӕй-иу чингуыты хӕйттӕ — Езр 4:8—6:18; 7:12-26; Йер 10:11; Дан 2:4—7:28 — фыст сты арамейаг ӕвзагыл.

Йесо Чырыстийы зӕххон царды заман арамейаг ӕвзаг Палестинӕйы уыдис иудейӕгты дзургӕ ныхасы сӕйраг хуыз.







Аргъуан

Бердзенаг дзырд «экклесиа» нысан кӕны «ӕмбырд». Йесо Чырысти кӕй уырны, уыцы дзыллӕйы дӕр Ног Фӕдзӕхсты хонынц аргъуан. Аргъуантӕ ма хуыйнынц, иу ран чи цӕры ӕмӕ Хуыцаумӕ кувын, Сыгъдӕг Фыст ахуыр кӕнын ӕмӕ бастдзинад аразыны тыххӕй иумӕ чи ӕрӕмбырд вӕййы, уырнджыты уыцы къордтӕ дӕр. Мт 16:18; Хъуыд 8:1; 20:28; Ром 16:4; Кол 1:24







Аргъуыд

Дины сӕйрагдӕр ӕгъдӕуттӕй иу: донмӕ ныххызт нысан кодта адӕймаджы ссыгъдӕг кӕнын ӕмӕ йӕ Хуыцауы бар бакӕнын. Ног Фӕдзӕхсты ныхас цӕуы аргъуыды дыууӕ хуызыл: Аргъауӕг Иуане фыццаг аргъуыдта, йӕ тӕригъӕдтыл чи ӕрфӕсмон кодта ӕмӕ Хуыцауы фӕндон ӕххӕст кӕныныл чи ныллӕууыд, уыцы адӕймӕгтыл. Уый фӕстӕ Йесо Чырысти Йӕхӕдӕг Иорданы цӕугӕдоны аргъуыд райста Иуанейӕ, ӕмӕ Йыл Сыгъдӕг Уд уӕларвӕй Йӕхи ӕруагъта. Уыцы рӕстӕг райдыдта Йесойы лӕггад Мессиайы хуызы. Йесо Чырыстийы амӕлӕт ӕмӕ райгасы фӕстӕ аргъуыды мидис фӕарфдӕр ис: адӕймаг йӕ къух сисы йӕ раздӕры тӕригъӕдджын цардыл, ома тӕригъӕдӕн амӕлы, фӕлӕ райгас вӕййы Чырыстиимӕ иумӕ ног цард кӕнынӕн. Ног Фӕдзӕхсты «Йесойы аргъуыд» нысан кӕны Йесойы хъизӕмӕрттӕй фӕхайджын уӕвын, «Удӕй аргъуыд» та — адӕймагыл Сыгъдӕг Уд Йӕхи кӕй ӕруагъта ӕмӕ адӕймаг Удӕй кӕй схайджын ис, уый. Мк 1:5,7-12; Хъуыд 10:47; Кол 2:12







Аси

Ромаг провинци, ныртӕккӕйы Чысыл Азийы (Турчы) хай. Йӕ сӕйраг сахар уыдис Эфес (афтӕ у нырыккон транслитерацийы). Азийӕн, куыд дунейы хайӕн, йӕ ном равзӕрдис ацы провинцийы номӕй, фӕлӕ дыууӕ номы кӕрӕдзиимӕ хӕццӕ кӕнын нӕ хъӕуы. Хъуыд 19:26; Ӕрг 1:4







Ассири

Рагон тыхджын импери ныры Иракы зӕххыл, йӕ сӕйраг сахар — Ниневи. Ч. Р. агъ. 722 азы ассириӕгтӕ басастой Цӕгатаг Израилаг паддзахад ӕмӕ израилӕгтӕй бирӕты уацары райстой. Уый фӕстӕ Ассирийы империйы иннӕ хӕйтты цӕрджыты ӕвӕндонӕй ӕрцӕрын кодтой Израилы зӕххыл. Уыдон-иу, Израилы зӕххыл ма цӕргӕйӕ чи баззадис, уыцы израилӕгтимӕ бинонтӕ скодтой. Ассириӕгтӕ бабырстой Иудеймӕ (Хуссайраг паддзахадмӕ) дӕр, фӕлӕ сын ӕй басӕттын нӕ бантыст. Фӕстӕдӕр Ниневийы сахары баййӕфта Хуыцауы азар, ӕмӕ йӕ бынтон ныппырх чындӕуыд знӕгты къухӕй. 4 Пад 18:9; 19:36; Наум 1:3







Ӕвдисӕйнаг

Исты ныффидар кӕныны, уырнынад тыхджындӕр кӕныны, фидӕн раргом кӕныны тыххӕй Хуыцау цы архайд кӕнӕ диссаг саразы, уый. Райд 9:12; Рац 3:12; Фӕт 6:17; Мт 12:39-40







Ӕгъдау

Рагдзуттаг «Торӕ», ома «Ӕгъдау», у, Хуыцау Йӕ адӕмӕй цавӕр цард ӕмӕ кадмӕ ӕнхъӕлмӕ кӕсы, уый тыххӕй ахуырад. Хуыцау Моисейӕн радта Ӕгъдау, цӕмӕй йӕ уый Израилы адӕммӕ фӕхӕццӕ кӕна. Ацы ахуырад ӕмӕ йӕ ралӕвар кӕныны истори Рагон Фӕдзӕхсты ӕвдыст сты, сӕйрагдӕр, Ӕгъдау дӕр ма кӕй фӕхонынц, уыцы Фондзчиныгоны (Библийы фыццаг фондз чиныджы). Ӕгъдау лӕвӕрдта израилӕгтӕн бӕстон уынаффӕтӕ сӕ дин ӕмӕ ӕхсӕнадон царды тыххӕй, бӕрӕг сын кодта сӕ хидарыны нормӕтӕ. Ног Фӕдзӕхсты апостол Павел дзуры, зӕгъгӕ, адӕмӕн сӕ бон нӕу Ӕгъдауы ӕппӕт домӕнтӕ сӕххӕст кӕнын, стӕй Ӕгъдауӕн йӕхимӕ дӕр нӕй, адӕмы сӕ тӕригъӕдты тыххӕй ӕфхӕрдӕй чи фервӕзын кӕна, ахӕм хъомыс. Уымӕ гӕсгӕ Ног Фӕдзӕхсты Ӕгъдауы ныхмӕ ӕвӕрд у фарн. Райд 26:5; Рац 24:12; Пс 1:2; 18:8; Мт 5:17; Гал 4:21; Ром 2:12-13,25; 3:20







Ӕгъдаузонӕг

Хуыцау Израилӕн цы Ӕгъдау радта, уый хорз чи зоны, ахӕм адӕймаг. Ӕгъдаузонӕгӕн йӕ куыст уыдис Ӕгъдау рафыссын, иртасын, пайда дзы кӕнын ӕмӕ йӕ адӕмӕн амонын ӕмӕ ӕмбарын кӕнын. Ахӕм адӕймӕгтӕн дзуттӕгты дзыллӕйы ӕхсӕн уыдис стыр кад ӕмӕ бархъомыс. Фӕлӕ фӕдзӕхстытӕ ӕххӕст кӕныны тыххӕй цы уагӕвӕрдты ӕмбырдгонд сарӕзтой, уый хуымӕтӕг иудейӕгтыл сӕвӕрдта тынг уӕззау уаргъ. Уый тыххӕй Йесо Чырысти азымы дардта ӕгъдаузонджыты (уыдонмӕ хаудысты, ӕвӕццӕгӕн, чиныгзонджытӕ дӕр). Мт 22:35; 23:23; Лк 10:25







Ӕлгъыст (ӕлгъыстаг), анафемӕ

Хуыцауы номыл сафинаг цы у, уый: Хуыцауӕн нывонды хуызы-иу хъуамӕ бындзагъд ӕмӕ пырхгонд ӕрцыдаиккой хӕстон тӕлӕтыл нымад адӕм, цӕрӕгойтӕ ӕмӕ дзауматӕ. Уымӕй уӕлдай ма Ног Фӕдзӕхсты апостол Павел ӕлгъыст хоны, Евангели раст чи не ’мбарын кӕны ӕмӕ Йесо Чырыстийы йӕ зӕрдӕмӕ чи нӕ исы, уыдоныл Хуыцауӕй хъоды бакӕнын. Нун 6:17-20; 1 Кор 16:22; Гал 1:8-9







Ӕнӕсунӕт

Библийы ацы дзырдӕй хонынц муртаттаг адӕмы, лӕппуйы ӕмӕ нӕлгоймаджы кӕройнаг буар лыг кӕныны ӕгъдау кӕмӕ нӕ уыдис, уыдоны, зӕгъӕм, филистимӕгты. Ацы дзырд ма ӕмбӕлы ахӕм дзырдбӕстыты: «ӕнӕсунӕт зӕрдӕтӕ», «ӕнӕсунӕт хъустӕ» ӕмӕ ӕнд., — афтӕ хонынц, Бардарӕджы фӕдыл чи нӕ цӕуы, уыдоны. Лев 26:41; Фӕт 14:3; Езек 44:7; Хъуыд 7:51; Ром 3:30; Гал 2:7







Ӕргомад

Хуыцау адӕмӕн йӕ фӕнд раргом кӕны алы хуызты: уӕларвӕй ӕрыхъуысгӕ хъӕлӕсы, зӕдты, пехуымпарты, цӕстылуайӕнты, Сыгъдӕг Фысты фӕрцы. Хуыцауы фӕндон ӕвдисӕг мадзӕлттӕ иууылдӕр иумӕ хуыйнынц ӕргомад. Рац 25:21; Пс 18:8; 118:130; Ис 56:1; Дан 10:1; Мт 2:12; Ром 14:24-26; Ӕрг 1:1







Ӕрдызт

Ӕрдызт нӕлгоймаг. Рагзаманты бирӕ адӕмтӕм паддзахы усдон хъахъхъӕдтой ӕрдызт лӕгтӕ (уӕвгӕ, дзуттӕгтӕм ахӕм ӕгъдау нӕ уыдис). Уыдон-иу арӕх сбарджын сты паддзахы галуаны ӕмӕ-иу бацахстой бӕрзонд бынӕттӕ, уымӕ гӕсгӕ дзырд «ӕрдызт» сси ӕмбарынад «паддзахы дӕлдӕр»-ы синоним. 4 Пад 25:19; Ест 2:3; Хъуыд 8:27-39







Ӕрхуы денджыз

Афтӕ хуындис, Кувӕндоны кӕрты донӕй йедзагӕй цы стыр бӕрцуат лӕууыдис, уый. Сауджынтӕ дзы пайда кодтой сӕ къухтӕ ӕмӕ сӕ къӕхтӕ ӕрӕхсынӕн. 3 Пад 7:23-26; 2 Азф 4:2-5,10







Баал

Арвнӕрынгӕнӕг хуыцау — Палестинӕйы цӕрӕг хананейӕгтӕ израилӕгты ӕрцыды размӕ рагзаманты кӕмӕ куывтой, уыцы хуыцӕуттӕй иу.

Ацы дзырды фыццаг нысаниуӕг у «хицау, ӕлдар». Бӕстӕйы цы бынӕттон цӕрджытӕ баззадис, уыдоны фӕзмгӕйӕ-иу израилӕгтӕ дӕр Баалӕн арӕх кад кодтой. Уый нымад уыдис Хуыцауы раз адӕмӕн се стырдӕр фыдракӕндтӕй иуыл. Фӕт 2:13; 10:6; 1 Пад 7:3-4; 12:10; Ром 11:4







Барвӕндӕй лӕвар, барвӕндӕй хаст хуын, мысайнӕгтӕ

Адӕймаг барвӕндӕй Кувӕндонмӕ кӕй хаста, уыцы хор, оливӕйы сой, сӕн кӕнӕ ӕхца — мысайнӕгтӕ. Рац 35:29; 36:3; Езр 3:5; 8:28; Пс 118:108







Бардарӕг

Бирӕ тӕлмацты ацы дзырд ӕвдисы, Хуыцау Моисей ӕмӕ израилӕгтӕн Йӕхи цы номӕй раргом кодта, уый — «Яхве». Ацы дзуттаг дзырд куыд дзургӕ у, уый бӕрӕг нӕу. Хатгай-иу дзырд «бардарӕг» уыдис хуымӕтӕджы сидӕн дӕр — афтӕ-иу сдзырдтой кадджын кӕнӕ бархъомыс адӕймагмӕ («хицау»). Рац 3:15; 6:2; Фӕл 6:4; Мт 8:2







Бардарӕджы бон, фӕстаг бон

Рагзаманты израилӕгтӕ нымадтой, зӕгъгӕ, уый у, Хуыцау Израилы знӕгты кӕд бафхӕрдзӕн ӕмӕ Йӕ адӕмы кӕд фервӕзын кӕндзӕн, уыцы бон. Фӕлӕ фӕстӕдӕр йӕ нысаниуӕг аивта, ӕмӕ пехуымпарты развӕлгъау ныхӕсты нымад у, Бардарӕг дзыллӕты историмӕ кӕд бавналдзӕн ӕмӕ дунейӕн тӕрхон кӕнынмӕ кӕд ӕрцӕудзӕн, уыцы боныл.

Ног Фӕдзӕхсты загъдӕуы, Хуыцау уыцы бон Йесо Чырыстийы къухӕй ӕппӕт дунейӕн тӕрхон кӕй кӕндзӕн.

Ацы бон ма хуыйны Фӕстаг бон кӕнӕ Тӕрхоны бон дӕр. Ис 13:6,9; Езек 13:5; Иоел 1:15; Ам 5:18,20; Авад 1:15; Соф 1:7,14; Ин 6:39; 11:24; Хъуыд 2:20







Бӕрзӕндтӕ

Ханаанаг дины кувӕндӕттӕ; фылдӕр хатт сӕ арӕзтой обӕутты цъуппытыл, фӕлӕ-иу уыдысты стыр бӕлӕсты бын ӕмӕ дӕлвӕзты дӕр. Ацы кувӕндӕтты цӕджындзтӕ ӕвӕрдтой ус-хуыцау Астартӕйы номыл ӕмӕ йын хастой нывӕндтӕ. Зӕхх цӕмӕй бирӕ тыллӕг дӕтта, уый тыххӕй-иу уыцы кувӕндӕтты кодтой хӕлд ӕмӕ хъахбай митӕ. Уыцы хъуыддаг ӕлгъаг уыди Бардарӕджы раз ӕмӕ пехуымпарты уылты бирӕ хӕттыты хъусын кодта карз фауӕн ныхас. Лев 26:30; 3 Пад 3:2-4; 4 Пад 23:1-28; Йер 7:31







Буд

Экзотикон зайӕгойы хус писи, ӕмбырд ӕй кӕнынц бӕлӕстыл; куы йӕ ссудзай, уӕд йӕ фӕздӕг кӕны ӕхсызгон хӕрздӕф. Буд уыдис зынаргъ. Фембӕлды Цатыры, фӕстӕдӕр та Йерусалимы Кувӕндоны «буд судзын» уыди нывонд кӕныны хицӕн хуызыл нымад. Ахӕм хӕрздӕфгӕнӕнӕнтӕ ма хонынц фимиам дӕр. Рац 30:34; Лев 2:1,15; Мт 2:11; Ӕрг 8:4







Вавилон

Рагон Хӕстӕг Скӕсӕны стырдӕр сахар, Дыууӕдонастӕу ныры хуссайраг Иракы зӕххыл, рагзаманты тыхджындӕр империтӕй иуы сӕйраг сахар. Вавилоны куывтой бирӕ алыхуызон хуыцӕуттӕм. Ч. Р. агъ. 586 азы вавилойнӕгтӕ бацахстой Иудӕйы Хуссайраг паддзахад (Иудей), ныппырх кодтой Йерусалим ӕмӕ Кувӕндон, уацары райстой бирӕ иудейӕгты ӕмӕ сӕ ӕрцӕрын кодтой Вавилоны паддзахады зӕххытыл. Ног Фӕдзӕхсты заманмӕ Вавилон пырхгонд ӕрцыдис, уымӕ гӕсгӕ дзырд «вавилон» нысан кӕны хӕйрӕджы паддзахад; ӕвӕццӕгӕн, уыимӕ бастой Ром дӕр — Йерусалим чи басаста, муртаттаг культтӕ ӕмӕ бирӕ ӕнӕуагдзинӕдты артдзӕст чи уыдис, уыцы ног стыр империйы сӕйраг сахар. 4 Пад 25:1-22; Ӕрг 18







Веелзевул

Сайтаны (хӕйрӕг дӕр ӕй хонынц), Хуыцауы знаг ӕмӕ дӕлимонты раздзоджы нӕмттӕй иу. Ацы ном, ӕвӕццӕгӕн, баст у Ханааны муртаттаг адӕмы сӕйраг хуыцау Баалы номимӕ. 4 Пад 1:6; Лк 11:15







Галаад

Махиры фырт, Менассиайы фырты фырт. Уымӕй уӕлдай ма, Галаад, зӕгъгӕ, афтӕ хуындис Израилы иу хай Иорданы скӕсӕнварс, уыдис хӕхбӕстӕ, ӕмӕ дзы цардысты Рувим ӕмӕ Гады хӕдзарвӕндӕгтӕ, стӕй Менассиайы хӕдзарвӕндаджы ӕмбис. Райд 31:21-25; 31:47-48; Фӕл 3:13-15; Нун 17:1







Галилей

Израилы цӕгатварс ӕмбӕхсӕн сахартӕй иуы — Кедешы — алыварс зӕхх; уыдис Иссахары, Неффалимы, Зевулоны ӕмӕ Асиры хӕдзарвӕндӕгты бар. Вавилойнаг уацары заман уым цы дзуттӕгтӕ баззадис, уыдон сӕмхӕццӕ сты ӕрцӕуӕг муртаттӕгтимӕ, фӕстӕдӕр ма сӕм бафтыдысты арамейаг, финикиаг ӕмӕ бердзенаг ӕрлидзджытӕ, уымӕ гӕсгӕ ацы бынат арӕх нымадтой муртаттагыл. Йесо Чырысти Йӕ зӕххон царды фылдӕр хай арвыста Галилейы, ам бирӕ уацамынд кодта ӕмӕ амыдта. Нун 20:7; 21:32; 4 Пад 15:29; Мт 4:23; Ин 1:46; 7:52







Галилейы денджыз

Иорданы донгуырӕн, стыр ӕдзӕхх цад Галилейы. Библийы ацы цадӕн ис ӕндӕр нӕмттӕ дӕр — Геннисареты цад, Киннерет, Тивериады денджыз. У кӕсагджын, вӕййы дзы ӕцӕг уаддымгӕтӕ, уымӕ гӕсгӕ йӕ арӕх хуыдтой денджыз дӕр. Библийы ӕмбӕлынц ацы цады алыхуызон нӕмттӕ. Ным 34:11; Мт 4:18; Лк 5:1; Ин 21:1







Гееннӕ, Хинномы дӕлвӕз

Бердзенаг дзырд «гееннӕ» равзӕрдис дзуттаг дзырд «ге-хинном»-ӕй («Хинномы дӕлвӕз»). Хуыдтой ма йӕ «Хинномы фыртты дӕлвӕз» дӕр. Ацы бынат ис Йерусалимӕй дарддӕр, хуссар-скӕсӕнӕрдыгӕй. Рагзаманты уым куывтой Баалмӕ кӕнӕ Молохмӕ, арӕх сын хастой лӕгнывӕдтӕ.

Иудейаг паддзах Иосиа нӕ уагъта ахӕм нывӕндтӕ хӕссын, фӕлӕ та-иу муртаттаг культтӕ сног сты. Пехуымпар Йеремиа развӕлгъау дзырдта, Йерусалимы цӕрджытӕ уыцы дӕлвӕзы знӕгты къухӕй мард кӕй ӕрцӕудзысты ӕмӕ ӕнӕныгӕдӕй уым кӕй баззайдзысты. Гӕнӕн ис, ӕмӕ пехуымпар Исайа дӕр кодта уыцы дӕлвӕзы кой, тӕригъӕдджынтӕ рӕстудтӕн сӕ цӕстыты раз ӕфхӕрд цы ран ӕрцӕудзысты, ууыл куы дзырдта, уӕд. Уыцы бынат йедзаг уыдзӕн, тӕригъӕдджынтӕн сӕ буар чи ӕвдӕрздзӕн, ахӕм зынг ӕмӕ уаллӕттӕй. Уымӕ гӕсгӕ гееннӕ хонын райдыдтой, ӕнӕахуысгӕ арт кӕм судзы, ахӕм бынат тӕригъӕдджынты ӕфхӕрынӕн. Ацы нысаниуӕджы дзырд «гееннӕ» ӕмбӕлы Ног Фӕдзӕхсты. Заманты кӕрон иууылдӕр Тӕрхонмӕ куы райгас уой, уӕд тӕригъӕдджынтӕ ӕппӕрст ӕрцӕудзысты гееннӕйы. Нун 15:8; 4 Пад 23:10; 2 Азф 28:3; Ис 66:24; Йер 19:6-9; Мт 5:22; 10:28; Мк 9:43; Лк 12:5; Йак 3:6







Гуымиры, быдыргъ

Дурын кӕнӕ хъӕдын ныварӕзт; адӕм хуыцауы хуызы кӕмӕ куывтой, ахӕм сурӕтгонд кӕнӕ ӕндӕр предмет. Рац 20:4; Фӕт 17:3; Ис 40:19-20; Хъуыд 7:41







Давид

Хуыцау кӕй равзӕрста ӕмӕ Саулы фӕстӕ Израилы паддзах кӕй скодта, уый.

Паддзах сси Ч. Р. агъ. 1000 азмӕ ӕввахс ӕмӕ Израилӕй рауайын кодта стыр паддзахад, Йерусалим та йын скодта йӕ сӕйраг сахар.

Уый уыдис разагъды хӕстон ӕмӕ уыимӕ стыр поэт дӕр, Рагон Фӕдзӕхсты Псаломты — Хуыцауы стауӕн зарджыты — автортӕй иу.

Давид иузӕрдионӕй лӕггад кодта Хуыцауӕн, ӕмӕ йын уый тыххӕй Хуыцау зӕрдӕ бавӕрдта, йӕ амӕлӕты фӕстӕ Израилы паддзахиуӕг ӕрмӕст йӕ байзӕддӕгтӕ кӕй кӕндзысты. Паддзахы бынаты Давиды раивта йӕ фырт Соломон. Израилы пехуымпартӕ развӕлгъау дзырдтой, зӕгъгӕ, дунейыл рӕстагӕй паддзахиуӕг Чи хъуамӕ кӕна, уыцы Мессиа (бердзенагау «Христос») дӕр уыдзӕнис Давиды байзӕддаг. Уымӕ гӕсгӕ Чырыстийы дӕр хуыдтой Давиды Фырт (Байзӕддаг). 1 Пад 16:13; 17:12-58; 2 Пад 7; Пс 88:4-5; Мт 22:41-45







Давиды сахар

Йерусалимы рагондӕр хай, Сионы хохы фахсыл амад фидар, паддзах Давид бынӕттон цӕрджытӕй, йевусӕгтӕй, кӕй байста, уый. Лукайы Евангелийы Давиды сахар хуындӕуы Вифлеем дӕр — Давид уым кӕй райгуырдис, уымӕ гӕсгӕ. 2 Пад 5:6-9; Лк 2:11







Давиды фырт

Комкоммӕ паддзах Давиды байзӕддаг. Иудейӕгтӕ афтӕ хуыдтой Мессиайы (Чырыстийы), уымӕн ӕмӕ сӕ уырныдта, Мессиа паддзах Давиды мыггагӕй кӕй уыдзӕн, уый. Йер 23:5; Мт 1:20; Мт 20:30; Лк 20:41-44







Дӕлимон, фыдмон

Хӕйрӕджы дӕлбар чи у, ахӕм мон. Адӕм-иу тарстысты дӕлимонтӕй, уымӕн ӕмӕ уыдонӕн сӕ бон у ацы дунейы архайын, зӕгъӕм, адӕймаджы мидӕг бацӕуын ӕмӕ йыл бынтон сбарджын уӕвын. Фӕлӕ ацы дунейы сӕйраг бартӕ Хуыцаумӕ кӕй сты, уымӕ гӕсгӕ-иу Йесо Хуыцауы тыхӕй адӕмы дӕлимонтӕй ссӕрибар кодта, стӕй уыцы хъомысӕй схайджын кодта Йӕ ахуыргӕнинӕгты дӕр. 1 Пад 16:14; Лк 11:19; Хъуыд 19:15-16; 1 Кор 10:20







Дӕс сахары

Галилейы денджызӕй хуссарӕрдӕм ӕмӕ скӕсӕнӕрдӕм цы дӕс сахары уыдис (ӕрмӕст Дамаск уыдис цӕгатӕрдыгӕй), уыдоны цӕдис. Цардысты дзы, сӕйрагдӕр, муртаттӕгтӕ. Сахартӕ хуындысты: Скифополь, Гиппос, Дамаск, Гадарӕ, Рафанӕ, Канафӕ, Пеллӕ, Дион, Герасӕ, Филадельфиа. Фӕстӕдӕр ацы цӕдис фестырдӕр ис, бацыдысты йӕм бынӕттон 14 кӕнӕ 18 сахары. Мк 7:31







Дзуар

Йесо Чырыстийы заман Ромаг империйы тӕккӕ уӕззаудӕр фыдракӕндтӕ саразӕг адӕймӕгты мӕлӕтмӕ раттыны тыххӕй цы арӕзтагӕй пайда кодтой, уый. Конд уыдис зӕххы сагъд цӕджындз ӕмӕ йыл цӕхгӕрмӕ фидаргонд хъӕдӕй. Дзуарыл байтындзыны тӕрхон-иу кӕмӕн рахастой, уыдоны-иу дзуарыл бабастой кӕнӕ зӕгӕлтӕй ныххуыдтой ӕмӕ-иу сӕ хъизӕрмаргӕнгӕйӕ афтӕмӕй ныууагътой. Ахӕм мӕлӕт нымад уыдис ӕппӕты ӕвирхъаудӕр ӕмӕ ӕгаддӕрыл. Дзуарыл байтындзыны тӕрхон-иу кӕмӕн рахастӕуыд, уый хъуамӕ йӕ дзуар йӕхӕдӕг хастаид. Уый у «хи дзуар хӕссын»-ы комкоммӕ нысаниуӕг. Йесо Чырысти дзуарыл тыгъд куы ӕрцыдис, уӕд Чырыстийы фӕрцы ацы марӕнгарз сси ирвӕзын ӕмӕ цардмӕ здӕхыны нысан. Мт 10:38; Лк 23:26; 1 Кор 1:17-18







Динари

Ромаг ӕвзист ӕхца, ӕххуырст кусӕджы боны мызд. Лк 20:24







Донгонд дзулты бӕрӕгбон

Бӕрӕг ӕй кодтой дзуттаг къӕлиндары фыццаг мӕй авивы (хуындис ма нисан дӕр), 15-ӕм бонӕй 21-ӕм бонмӕ, ӕмӕ-иу райдыдта Куадзӕны хӕдфӕстӕ. Къуырийы дӕргъы израилӕгтӕ мысыдысты, Хуыцау сӕ Мысырӕй ӕваст куыд ракодта, уый. Хӕдзары хъуамӕ ма уыдаид ӕнхъизӕнджын хойрӕгтӕ, стӕй ӕнхъизӕнджын дзул дӕр хӕрӕн нӕ уыди. Бӕрӕгбоны фыццаг ӕмӕ ӕвдӕм бонты кодтой уазӕмбырдтӕ ӕмӕ хастой ӕмбӕлгӕ нывӕндтӕ. Ног Фӕдзӕхсты заман Куадзӕн ӕмӕ Донгонд дзулты бон нымад уыдысты иу бӕрӕгбоныл. Рац 12:14-20; 13:3-10; 23:15; 34:18; Лев 23:6-8; Ным 28:17-25; Фӕл 16:3-4,8; Мк 14:1,12; Лк 22:1







Елеоны хох

Ныллӕггомау хох Йерусалимы скӕсӕйнаг сисмӕ хӕстӕг; уырдыгӕй тынг рӕсугъдӕй зыны ӕгас сахар дӕр. Хонынц ма йӕ Сойджын хох дӕр. Йӕ рӕбын, Гефсиманы дыргъдоны, зади оливӕ бӕлӕстӕ. Ам ӕрцыдысты Библийы историйы бирӕ цаутӕ: зӕгъӕм, Езекиел хохы сӕрмӕ федта Хуыцауы кад сахарӕй ацӕугӕ, Захариа развӕлгъау дзырдта, Бардарӕджы Боны цаутӕ ацы бынатӕй кӕй райдайдзысты, Чырысти ацы ран кодта заманты кӕроны кой ӕмӕ ардыгӕй ссыди уӕларвмӕ. Езек 11:23; Зах 14:4; Мт 24:3







Ермон

Израилы бӕрзонддӕр хох, ис бӕстӕйы цӕгатварс. Фӕл 3:8-9; 4:48; Нун 11:3; Пс 41:7; 88:13; 132:3







Ефод

Дины фӕтк ӕххӕст кӕнгӕйӕ, сауджынтӕ кӕй дардтой, ахӕм ӕнӕдыс уӕлӕдарӕс. Зӕгъӕм, скодтой-иу ӕй, Хуыцауы фӕндон базонын-иу куы хъуыдис, уӕд. «Фӕтӕгты чиныджы» та ефоды кой ис хӕдзарон хуыцаугӕндтимӕ (терафимтимӕ) — гӕнӕн ис ӕмӕ ныхас цӕуы гуымирыйы дарӕсыл. Рац 28:6; Лев 8:7; 1 Пад 2:18; Фӕт 17:5; 1 Азф 15:27







Зӕд

Уӕлӕрдзон гоймаг, лӕггад кӕны Хуыцауӕн ӕмӕ Йын Йӕ бардзырдтӕ хӕццӕ кӕны адӕммӕ, ӕххуыс кӕны ӕмӕ хъусын кӕны Хуыцауы фӕндон.

Равзӕрдис рагонд дзуттаг дзырд «малах»-ӕй (бердзенагау — «ангелос»), нысан кӕны «уацхӕссӕг». Афтӕ-иу схуыдтой адӕймаджы дӕр. Библийы иуӕй-иу уӕлдай кадджындӕр зӕдты хонынц сӕ нӕмттӕй — Михаел, Габриел.

Зӕдты иу хай растадис Хуыцауы ныхмӕ ӕмӕ Йӕ коммӕ нал кастис, сайтаны фарс рахӕцыдысты. Ахӕмты хонынц сӕфт зӕдтӕ. Райд 16:7-11; 19:1-29; 22:11-12; Пс 148:2; Лк 1:8-20; 2 Пет 2:4; Дзут 1:13-14







Зындон, дӕлдзӕх

Хӕстӕг Скӕсӕны бирӕ адӕмты уырнынадмӕ гӕсгӕ, мӕрдтыбӕстӕ ис зӕххы арфы, ӕмӕ сӕ амӕлӕты фӕстӕ адӕм се ’гас дӕр — куыд рӕстудтӕ, афтӕ тӕригъӕдджынтӕ дӕр — ныххизынц уырдӕм. Дзуттаг Библийы ацы дуне фӕхонынц «шеол», бердзенаг Библийы та — «хадес».

Фӕлӕ ацы зындон ӕмӕ, нырыккон хуыцаузонады «зындон» кӕй хонынц, уыдон бынтон иу не сты.

Мӕрдты дунейы мард адӕймӕгты удтӕ сты аууӕтты хуызӕн, ӕххӕст цард схонӕн кӕмӕн нӕй, ахӕм уавӕры; уый у фыны хуызӕн ӕмӕ дзы ӕппындӕр ницы архайд цӕуы. Хорзыл нымад уыдис карджынӕй амӕлын ӕмӕ «фыдӕлтӕм фӕцӕуын».

Чырыстийы райгуырды агъоммӕ (Ч. Р. агъ.) III ӕнусмӕ хӕстӕг иудейӕгты уырныдта, адӕймаджы уд йӕ зӕххон царды тыххӕй йӕ амӕлӕты фӕстӕ дзуапп кӕй дӕтдзӕн, уый. Тӕригъӕдджынтӕм ӕнхъӕлмӕ кӕсы карз ӕфхӕрд, рӕстудтӕм та — хорзӕх ӕмӕ арфӕ. Ног Фӕдзӕхсты Йесо уӕлахиз кӕны мӕлӕтыл, ӕмӕ уыцы уӕлахизӕй хайджын у мӕрдты дуне дӕр, уымӕн ӕмӕ Уый у удӕгӕсты ӕмӕ мӕрдты Бардарӕг.

Заманты кӕрон иууылдӕр куы райгас уой, уӕд тӕригъӕдджынтӕ ӕфхӕрд ӕрцӕудзысты сӕрмагонд бынаты — Ног Фӕдзӕхсты йӕ хатгай фӕхонынц «гееннӕ». Хъизӕмӕртты, ӕфхӕрды ӕмӕ сӕфты бынат нырыккон хуыцаузонады арӕх фӕхонынц «зындон». Райд 15:15; 42:38; Ным 16:33; Иов 7:9; Пс 15:10; 62:10; Ӕмб 15:11; Екк 9:10; Ис 14:15; Езек 32:18; Лк 16:22; Хъуыд 2:27,31; Ром 14:9; Ӕрг 20:13







Израил

Ном «Израил» Хуыцау радта Йаковӕн, Пенуелы сахары Йемӕ куы хӕцыдис, уӕд. Рагон Фӕдзӕхсты Йаковы байзӕддӕгты дыууадӕс знӕмы хуыйнынц Израилы адӕм. Паддзах Соломоны амӕлӕты фӕстӕ цӕгаты цӕрӕг дӕс знӕмы рахицӕн сты Иудӕ ӕмӕ Бениамины хуссайраг знӕмтӕй ӕмӕ сарӕзтой Цӕгатаг паддзахад. Уымӕн уыдис йӕхи паддзӕхтӕ, фӕстӕдӕр — йӕхи сӕйраг сахар дӕр. Рагон Фӕдзӕхсты иуӕй-иу контекстты дзырд «Израил» хауы ӕрмӕст цӕгатаг знӕмтӕм кӕнӕ Цӕгатаг паддзахадмӕ. Ног Фӕдзӕхсты «Израил» арӕхдӕр ӕмбарынц куыд израилаг адӕм, стӕй Израилы зӕхх, Палестинӕ. Райд 32:24-30; 35:9-12; 49:28; Лк 24:21; Хъуыд 5:31; Ром 9:6; 11:25







Израилы дыууадӕс хӕдзарвӕндаджы

Фӕстӕдӕр Израил кӕй схуындӕуыд, уыцы Йаковы фыртты — Рувим, Симон, Левий, Иудӕ, Зевулон, Иссахар, Дан, Гад, Асир, Неффалим, стӕй ма ноджы Ефрем ӕмӕ Менассиайы байзӕддӕгтӕ. Ефрем ӕмӕ Менассиа уыдысты Йаковы уарзон фырт Йосефы цот. Алы хӕдзарвӕндаг дӕр дих кодта мыггӕгтыл ӕмӕ «хӕдзӕрттыл». Ч. Р. агъ. 722 азы Ассири Израилы паддзахад куы ныппырх кодта, Ч. Р. агъ. 586 азы Вавилоны паддзахад та Иудейы паддзахад куы басаста, уӕд хӕдзарвӕндӕгты фылдӕр хай фесӕфти, фӕлӕ пехуымпартӕ дзырдтой, фидӕны та Израилы адӕм се ’ппӕт дӕр ногӕй кӕй сӕвзӕрдзысты. Йесо Чырысти Йӕ ахуыргӕнинӕгтӕн зӕрдӕ ӕвӕрдта, заманты кӕрон Израилы дыууадӕс хӕдзарвӕндагӕн тӕрхон кӕй кӕндзысты, уымӕй. Ног Йерусалимы кулдуарыл фыст исыдзысты Израилы ӕппӕт хӕдзарвӕндӕгты нӕмттӕ дӕр, сахары кулдуӕрттӕ та схондзысты сӕ нӕмттӕй. Райд 35:23-26; 41:51-52; 48:5; 49:28; Рац 1:1-5; Нун 17:1-18; 1 Азф 2:1-2; Езек 48:31-34; Мт 19:28; Ӕрг 7:4-8; 21:12







Иордан

Геннисареты цад ӕмӕ Мард денджыз цы цӕугӕдон бӕтты, уый. Цӕугӕдон уыдис Зӕрдӕвӕрд Зӕххы (Палестинӕйы) скӕсӕйнаг ӕрдзон арӕн. Израилӕгтӕ, Ханаанмӕ бацӕуыны размӕ, уый сӕрты ахызтысты. Ног Фӕдзӕхсты Аргъауӕг Иуане Иорданы саргъуыдта, чи йӕм ӕрбацыдис, уыцы адӕмыл, стӕй Йесо Чырыстийӕн Йӕхиуыл дӕр. Нун 2:1; Мк 1:5,9







Ирвӕзынгӕнӕг

Библийы дзырд «ирвӕзт» фылдӕр хатт нысан кӕны Хуыцауы ӕххуыс иу адӕймагӕн кӕнӕ ӕппӕт адӕмӕн, знӕгтӕй, низтӕй ӕмӕ фыдбылызтӕй сӕ фервӕзын кӕнын. Уымӕ гӕсгӕ Хуыцауы арӕх фӕхонынц Ирвӕзынгӕнӕг. Фӕлӕ ма «ирвӕзт» нысан кӕны тӕригъӕды бархъомысӕй ссӕрибар кӕнын ӕмӕ ӕнусон цард балӕвар кӕнын дӕр. Ног Фӕдзӕхсты Ирвӕзынгӕнӕгыл нымад у Йесо Чырысти, уымӕн ӕмӕ Йӕ дзуарылтыгъд мӕлӕт ӕмӕ райгасы фӕрцы адӕм фервӕзтысты тӕригъӕд ӕмӕ мӕлӕты бархъомысӕй.

Адӕймаг ирвӕзы Чырыстийыл ӕууӕндыны фӕрцы. Рац 14:30; Фӕт 15:18; 1 Азф 16:35; Пс 16:7; 97:1-3; Ис 49:26; Мк 15:31; Лк 1:77; 2:11; Ин 4:42; Хъуыд 5:31; Ром 1:16







Иссоп

Кӕрдӕджы хуызӕн хӕрздӕфгӕнӕг зайӕгой. Ритуалон ссыгъдӕджы ӕгъдау ӕххӕст кӕнгӕйӕ, иссоп хъуыди доны кӕнӕ туджы стулын, ӕмӕ дзы уый фӕстӕ бапырх кӕнын адӕймагыл (дзаумайыл). Рац 12:22; Лев 14:4,6; Пс 50:9; Дзут 9:19







Иудӕ, иудейӕгтӕ

1. Иудӕ у Йаковы дыууадӕс фыртӕй иу, Израилы дыууадӕс хӕдзарвӕндагӕй иуы рагфыдӕл. Иудӕйы байзӕддӕгты хонын райдыдтой иудейӕгтӕ. Иудӕйы хӕдзарвӕндагӕй сты Израилы номдзыддӕр паддзах Давид ӕмӕ йӕ фырт Соломон дӕр. Паддзах Соломоны амӕлӕты фӕстӕ цӕгатаг хӕдзарвӕндӕгтӕ хуссайрӕгтӕй (Иудӕ ӕмӕ Бениамины хӕдзарвӕндӕгтӕй) куы рахицӕн сты, уӕд ацы дыууӕ хӕдзарвӕндаджы сарӕзтой, Хуссайраг кӕй схуыдтой, уыцы паддзахад — Иудей. Хуссайраг паддзахадӕн уыдис йӕхи паддзӕхтӕ, Давиды байзӕддӕгтӕ, йӕ сӕйраг сахар та уыдис Йерусалим. Ног Фӕдзӕхсты заманмӕ «иудейӕгтӕ», зӕгъгӕ, хонын райдыдтой ӕппӕт дзуттӕгты дӕр. Йесо Чырысти дӕр уыдис Иудӕйы хӕдзарвӕндагӕй ӕмӕ Уый дӕр Давидау райгуырдис иудейаг сахар Вифлеемы. Райд 29:35; 3 Пад 11:26; 12:24; Лк 2:4,11; Дзут 7:14

2. Библийы Иудӕ ном ис бирӕ ӕндӕр адӕймӕгтыл дӕр, зӕгъӕм, Иудӕ Искариот — комдзог Ыл чи рацыдис, Чырыстийы уыцы ахуыргӕнинаг. Неем 12:8; Лк 6:13-16; 22:3; Ин 14:22

Иудейӕгтӕ, зӕгъгӕ, афтӕ фыццаг хуыдтой ӕрмӕст Йаковы фырт Иудӕйы хӕдзарвӕндаджы. Фӕстӕдӕр, Ч. Р. агъ. 586 азы, Вавилоны империйӕн хуссайраг паддзахад Иудей басӕттын, йӕ цӕрджыты та йын Вавилонмӕ уацары акӕнын куы бантысти, уӕд дзырд «иудейаг» тынг рапарахат ис. Уый сси Иудейы паддзахады цӕрджыты иумӕйаг ном, ӕмӕ афтӕ хонын райдыдтой Израилы ӕппӕт хӕдзарвӕндӕгты минӕвӕртты дӕр. Ног Фӕдзӕхсты заманмӕ афтӕ хуыдтой ӕппӕт дзуттӕгты. Евангелийы «иудейӕгтӕ» хонынц дзуттаг адӕмы фӕтӕгты дӕр. Неем 1:2; Мт 28:15; Ин 5:18







Иууылсудзинаг

Нывонд кӕныны хицӕн хуыз, нывондаг фос (кӕнӕ маргъ) йӕ аргӕвдыны фӕстӕ ӕнӕхъӕнӕй дӕр сыгъд цыди нывондхӕссӕныл. Нывонды иннӕ хуызтӕн-иу басыгътой ӕрмӕстдӕр сӕ иу хай, цы-иу дзы баззадис, уый та-иу бахордтой. Арт-иу куы скодтой, уӕд-иу кувӕггӕгтӕ зынджы хай бакодтой. Нывондӕй арвмӕ цы хӕрздӕф цыдис, уый ӕхцон уыди Бардарӕгӕн. Райд 8:20; 22:2; Лев 1:2-17; Мк 12:33; Дзут 10:6,8







Йерусалим

Рагзаманты зындгонд уыдис куыд евусӕгты сахар — Евус. Давиды ӕмӕ Соломоны паддзахиуӕджы заман сси Израилы сӕйраг сахар. Йӕхи айтыгъта иудейаг хӕхты фӕхстыл, Мард денджызы ныгуылӕйнаг былгӕронӕй 25 километры дарддӕр. Соломоны амӕлӕты фӕстӕ Йевус сси Иудейы (Хуссайраг паддзахады) сӕйраг сахар. Ч. Р. агъ. 586 азы йӕ вавилойнӕгтӕ ныппырх кодтой. Фӕстӕмӕ йӕ аразын райдыдтой Ч. Р. агъ. 538 азы ӕмӕ йӕ арӕзт фесты Ч. Р. агъ. 445 азмӕ хӕстӕг. Ч. Р. агъ. 332 азӕй фӕстӕмӕ сси бердзенаг сахар, Ч. Р. агъ. 63 азы йӕ басастой ромӕгтӕ. Йесо Чырысти развӕлгъау дзырдта, Йерусалим пырхгонд кӕй ӕрцӕудзӕнис, уый, фӕлӕ Йӕ сахары цӕрджытӕ Мессиайыл нӕ банымадтой ӕмӕ Йын Йӕ ныхӕстыл нӕ баууӕндыдысты. Чырыстийы райгуырды фӕстӕ 70 азы иудейӕгтӕ ӕмӕ ромӕгты хӕсты рӕстӕджы сахар бынтондӕр пырхгонд ӕрцыдис, фӕстӕдӕр ӕй ногӕй сарӕзтой. Ӕргомады чиныджы развӕлгъау дзырдӕуы фидӕны Уӕларвон Йерусалимыл — Хуыцау зӕхмӕ кӕй ӕруадздзӕн ӕмӕ Хуыцауы адӕм ӕнустӕм Хуыцауимӕ кӕм цӕрдзысты, ахӕм сахарыл. 2 Пад 5:9; Ис 2:2-3; Мих 4:1-2; Лк 21:20-24; Ӕрг 21:2







Кад, Хуыцауы кад, Бардарӕджы кад

Ацы дзырдтӕ нысан кӕнынц Хуыцауы стырад ӕмӕ, Хуыцауӕй цы рухс цӕуы, уый. Библийы Хуыцауы кад ӕвдыст у, Хуыцаумӕ кувӕн бынат кӕмӕй байдзаг вӕййы ӕмӕ адӕм фӕлӕууын кӕй цуры нӕ фӕразынц, ахӕм рухсы хуызы. Йесо Чырыстийы зӕххон царды рӕстӕг Хуыцауы кад уӕлдай тынгдӕр разынд йӕ Райгуырд ӕмӕ Йӕ Хуызаивды, Йӕ диссӕгты, Йӕ дзуарылтыгъд мӕлӕт ӕмӕ Йӕ райгасы цауты. Рац 16:10; Ис 6:3; Лк 2:9; 9:31-32; Ин 17:5; Хъуыд 7:55; 9:3-5; Ӕрг 21:23







Кесӕр (император)

Ромаг империйы сӕйраг хицау, йӕ дӕлбар уыдысты, Ромӕй-иу израилӕгтӕн цы барджынтӕ ӕмӕ паддзӕхтӕ (зӕгъӕм, Пилат ӕмӕ Ирод) ӕрбарвыстой, уыдон. Уыцы хицӕутты хуыдтой кесӕртӕ — династийы рагфыдӕл Юлий Цезары номмӕ гӕсгӕ (уӕды заман йӕ ном афтӕ дзургӕ уыди). Мт 22:17,21; Лк 3:1







Ком дарын

Библийы ацы дзырд нысан кодта, дины фӕткмӕ гӕсгӕ кӕнӕ адӕймагӕн йӕхи ӕмӕ йӕ дзыллӕйы цардимӕ баст хъуыддаджы тыххӕй цасдӕр рӕстӕг (фылдӕр хатт иу бон) хӕринаг, хатгай та ма нуазинаг дӕр, ӕппындӕр дзыхмӕ нӕ исыны ӕгъдау. Ком дарыны нысан уыдис кӕнӕ Хуыцауӕн коммӕгӕсдзинад равдисын, кӕнӕ фыдбылызыл хъыг кӕнын, кӕнӕ та фыдӕвзарӕн рӕстӕг Хуыцаумӕ ӕххуысмӕ сидын ӕмӕ Дзы тӕригъӕдтӕ ныххатыр кӕныны хорзӕх курын. Пехуымпартӕ адӕмӕн сӕ зӕрдыл лӕууын кодтой, ӕцӕг комдарӕнӕн йӕ нысан адӕмы ӕхсӕн рӕстдзинад ӕмӕ хӕларзӕрдӕ ахастытӕ сног кӕнын кӕй у, уый. Кӕцыдӕр бонты ком ӕнӕмӕнг хъуамӕ дардтаиккой ӕппӕт иудейӕгтӕ дӕр, зӕгъӕм, ӕрвылаз, Сыгъдӕггӕнӕн бон, иудейӕгтӕ Хуыцауӕй хатыр куырдтой сӕ тӕригъӕдты тыххӕй. Иуӕй-иу иудейӕгтӕ, фыццаджыдӕр, фарисейтӕ, сӕхицӕн кодтой уӕлӕмхасӕн комдарӕнтӕ. Ком дарыны бар уыдис хицӕн уырнӕг адӕмы къордӕн дӕр, исты хъуыддаджы фӕдыл-иу сӕ иумӕ цы бонты кувын хъуыдис, уӕд. Фӕт 20:26; 1 Пад 7:6; Ест 4:16; Ис 58:3-14; Иоел 1:14; Ионӕ 3:5; Мт 4:2; 6:16; Лк 18:12; Хъуыд 13:2-3; 14:23







Кувӕндон

Хуыцаумӕ кӕнӕ хуыцӕуттӕм кувӕн бынат. Нымад уыди, зӕгъгӕ, кувӕндоны цы хуыцаумӕ кувынц, уый йӕхӕдӕг дӕр цыдӕр хуызы уыцы кувӕндоны ис. Афтӕмӕй кувӕндон ӕмбарӕн ис куыд хӕдзар, бӕлвырд хуыцауы хӕдзар.

Библийы «кувӕндон» хонынц Йерусалимы Кувӕндон, паддзах Соломоны заман уый уыдис Дунедарӕгмӕ кувӕн сӕйраг бынат. (Ацы дзырдуаты стыр дамгъӕйӕ фыст дзырд «Кувӕндон» нысан кӕны Йерусалимы Кувӕндон.) Моисейы заманӕй фӕстӕмӕ израилӕгтӕ цы Фембӕлды Цатыры раз куывтой, уый бӕсты паддзах Соломон Йерусалимы сарӕзта фыццаг Кувӕндон. Ч. Р. агъ. 586 азы вавилойнӕгтӕ ныппырх кодтой Соломоны Кувӕндон ӕмӕ дзы зынаргъ дзаумайӕ цыдӕриддӕр уыдис, уыдон ахастой. Израилы адӕм Вавилоны уацары куы уыдысты, уӕд Хуыцау раргом ис пехуымпар Езекиелмӕ ӕмӕ йын фенын кодта ног Кувӕндон. Ч. Р. агъ. 520-515 азты, дзуттӕгтӕй кӕмӕндӕрты сӕ бон вавилойнаг уацарӕй суӕгъд уӕвын куы бацис, уӕд пехуымпартӕ Аггей ӕмӕ Захариайы фӕрцы Кувӕндон ногӕй арӕзт ӕрцыдис. Уый фӕстӕ Стыр Ирод (паддзахиуӕг кодта Ч. Р. агъ. 40 азӕй 4 азмӕ) Кувӕндон ногӕй рацарӕзта ӕмӕ йӕ дзӕвгар фӕуӕрӕхдӕр кодта. Израилы царды Кувӕндон ахста сӕйраг бынат: ӕрмӕстдӕр ам уыдис нывонд хӕссӕн, бӕстӕйы алы рӕттӕй ӕмӕ фӕсарӕнтӕй иудейӕгтӕ ардӕм цыдысты дины сӕйраг бӕрӕгбӕттӕ (Куадзӕн, Фӕндзайон, Халагъудты бӕрӕгбон) кӕнынмӕ. Кувӕндоны комплексы сӕйраг агъуыст хуындис Рухсмонуат, уым ӕвӕрд уыди Фидыды Чырын. Уырдӕм бацӕуыны бар уыдис ӕрмӕст хистӕр сауджынӕн, уымӕй дӕр афӕдз иу хатт — сӕрмагонд хуыцаулӕггад ӕххӕст кӕнынмӕ. Рухсмонуат егъау ӕмбӕрзӕнӕй хицӕнгонд уыди, ӕрмӕстдӕр сауджынтӕн бацӕуыны бар кӕдӕм уыд, Кувӕндоны уыцы хайӕ. Хуымӕтӕг адӕмӕн уырдӕм бацӕуын не ’мбӕлд — уыдон Хуыцаумӕ куывтой Кувӕндоны кӕрты. Кӕрты алыварс тыргъты-иу ӕрӕмбырд сты бирӕ адӕм ӕмӕ алы куыстытӕ кодтой. Йесо Чырысти развӕлгъау куыд дзырдта, афтӕ Чырыстийы райгуырды фӕстӕ 70 азы ромӕгтӕ бынтон ныппырх кодтой Кувӕндон, ӕмӕ уӕдӕй фӕстӕмӕ арӕзт нал ӕрцыд.







Кувинаг тӕнгъӕд

Хуыцауӕн ӕй нывондӕн хӕсгӕйӕ, нывондхӕссӕныл кӕй калдтой, ахӕм сӕн кӕнӕ — хаттӕй-хатт — сой. Ахӕм нывондимӕ бары Ног Фӕдзӕхсты йӕ мӕлӕт апостол Павел, Фарны Уац хъусын кӕнгӕйӕ. Райд 35:14; Лев 23:13; Флп 2:17; 2 Тим 4:6







Куывд

Хуыцаумӕ сидын, арфӕ кӕнгӕйӕ (стаугӕйӕ) ӕмӕ кургӕйӕ (лӕгъстӕ кӕнгӕйӕ). Рагон Фӕдзӕхст ӕмӕ Ног Фӕдзӕхсты ис куывды дыууӕ хуызы: 1) хибар куывд — адӕймаг Хуыцаумӕ йӕхи ныхӕстӕй куы фӕсиды, арфӕ Йын куы фӕкӕны, куы Йӕ фестауы кӕнӕ Дзы ӕххуыс куы фӕкуры; 2) иумӕйаг куывд — ацы куывдӕн ис бӕрӕг бынат (Кувӕндон кӕнӕ синагогӕ) ӕмӕ бӕрӕг хуыз. Библийы арӕхдӕр ӕмбӕлы, чиныгӕй кӕй кӕсынц кӕнӕ зӕрдывӕрдӕй кӕй дзурынц, ахӕм нӕ, фӕлӕ хи ныхӕстӕй куывд. Фӕлӕ уӕддӕр ис Псаломты чиныг, ӕмӕ йӕ фылдӕр хай арӕзт у, хибарӕй дӕр ӕмӕ дзыллӕйы ӕмбырды дӕр кӕй кастысты ӕмӕ кӕй дзырдтой, ахӕм куывдтытӕй. 2 Пад 7:18-29; Пс 6:10; 140:2; Мт 21:22; Хъуыд 3:1







Къуыриты бӕрӕгбон, фыццаг хорӕрзады бӕрӕгбон, Фӕндзайон

Дзуттӕгты дины сӕйраг бӕрӕгбӕттӕй иу, дзуттагау хуыйны «шавуот». Бӕрӕг ӕй кодтой дзуттаг къӕлиндары ӕртыккаг мӕйы — сиваны — ӕхсӕзӕм бон: мӕнӕугӕрдӕнтӕй авд къуырийы фӕстӕдӕр, кӕнӕ Донгонд дзулты бӕрӕгбоны фыццаг куырис снывонд кӕнынӕй фӕндзайӕм бон. Адӕм Хуыцауӕн хастой алыхуызон лӕвӕрттӕ, уыимӕ хуынтӕ сӕ хоры сӕрӕй дӕр. Ног Фӕдзӕхсты заман бӕрӕгбон хуындис Фӕндзайон. Ацы бӕрӕгбоны Сыгъдӕг Уд йӕхи ӕруагъта Йесо Чырыстийы ахуыргӕнинӕгтыл, ӕмӕ рухсмондзыд баисты. Рац 23:16; 34:22; Лев 23:15-21; Ным 28:26-31; Фӕл 16:9-12; Хъуыд 2:1-4; 1 Кор 16:8







Левиттӕ

Йаковы ӕртыккаг фырт Левийы байзӕддӕгтӕ. Моисейы заман Хуыцау Левийы хӕдзарвӕндагӕй Аароны байзӕддӕгты равзӕрста сауджынлӕггадӕн. Левийы иннӕ байзӕддӕгтӕ (левитттӕ кӕй хонынц, уыдон) хъуамӕ Фембӕлды Цатыры ӕххуыс кодтаиккой сауджынтӕн. Израилы хӕдзарвӕндӕгтӕй ӕрмӕст адонмӕ нӕ уыдис зӕххытӕ, уымӕн ӕмӕ сӕ куыст уыдис Фембӕлды Цатыры, фӕстӕдӕр та Кувӕндоны лӕггад кӕнын. Иннӕ хӕдзарвӕндӕгтӕй рацӕуӕг дзуттӕгтӕн ахӕм бар нӕ уыдис. Ноджы ма левиттӕ ахуыр кодтой Хуыцауы Ӕгъдау ӕмӕ йӕ адӕмӕн амыдтой. Зӕххыты бӕсты левитты бар уыдысты Израилы иннӕ хӕдзарвӕндӕгты зӕххыл цы сахартӕ ӕмӕ цы быдыртӕ уыди, уыдон. Рац 28:1; Ным 18:20-21; 35:2-7; Ин 1:19







Легъуи бӕлас

Къабузджын дыргъбӕлас, арӕх у Палестинӕйы. Йӕ дыргътӕ (легъуи, инжир) сты тынг хӕрзад ӕмӕ пайда, уымӕ гӕсгӕ легъуи бӕлас арӕх вӕййы ӕнцой ӕмӕ бӕркадджын царды нысан. Ноджы ма у Израилы адӕмы символон нысан дӕр. Ным 13:24; 3 Пад 4:25; Ис 38:21; Мт 21:19-21







Ливан

Хӕхты рӕгъ цӕгатаг Палестинӕйы, зындгонд у йӕ кедр бӕлӕстӕй ӕмӕ донгуырӕнтӕй (ныртӕккӕ паддзахад Ливан). Уыдон сты Сирийы ӕппӕты бӕрзонддӕр хӕхтӕ (денджызы уӕлвӕзӕй 3000 м бӕрзонддӕр), айтыгъдысты Зӕххастӕу денджызы былгӕрӕтты (170 км), Тирӕй Арвады онг. Паддзах Соломон Йерусалимы йӕ галуан ӕмӕ Кувӕндон сарӕзта кедр ӕмӕ ӕндӕр ливайнаг бӕлӕсты хъӕдӕрмӕгӕй. Нун 1:4; 3 Пад 5:6-10; Зар 4:15; Езек 17:3







Маннӕ

Мысырӕй рацӕуыны фӕстӕ израилӕгтӕ Синайы ӕдзӕрӕг быдыры дыууиссӕдз азы дӕргъы куы хаттысты, уӕд сын Хуыцау цы хойраг лӕвӕрдта, уый, «уӕларвон дзул». Маннӕ уыдис тымбыл ӕмӕ хъӕбӕр нӕмгуыты хуызӕн. Уыди сын доны фыцӕн ӕмӕ сурфых кӕнӕн. Ног Фӕдзӕхсты Йесо Чырысти маннӕйы ныхмӕ ӕвӕры, дунейӕн цард чи ратдзӕнис, ахӕм ӕцӕг уӕларвон дзул. Уыцы дзул у Йесо Чырысти Йӕхӕдӕг. Рац 16:15-16; 31—35; Пс 77:24; Ин 6:31-35







Маслинӕ, оливӕ бӕлас

Иудадзыг цъӕх бӕлас, тынг арӕх у Палестинӕйы, йӕ бон у 10 метры бӕрц сырӕзын. Зайы йыл маслинӕтӕ (оливкӕтӕ). Бӕлас цӕры бирӕ ӕмӕ ӕрвылаз тыллӕг дӕтты. Рӕгъӕд маслинӕтӕй цы сой лӕмӕрстой, уымӕй пайда кодтой хойрагӕн, буар сӕрдынӕн ӕмӕ цырагъы артагӕн. Пс 127:3; Ром 11:17







Мессиа, Чырысти

Дзуттаг ӕвзагыл — «машиах», рагон бердзенаг ӕвзагыл — «христос», комкоммӕ нысан кӕны «сӕрст». Рагон Израилы лӕггад кӕнынмӕ оливӕйы сойӕ сӕрстой сауджынты, пехуымпарты ӕмӕ паддзӕхты, ома, Хуыцау Йӕхӕдӕг кӕй равзӕрста, уыдоны. Хуыцау, пехуымпартӕм раргом уӕвгӕйӕ, израилӕгтӕн зӕрдӕ бавӕрдта, зӕхмӕ кӕй ӕрӕрвитдзӕн Мессиайы — Израилы адӕмы Чи фервӕзын кӕндзӕн ӕмӕ дунейы адӕмтӕн ӕнусмӕ хицауиуӕг Чи кӕндзӕн, уыцы Паддзахы. Йесойы заман иудейӕгтӕ тынг ӕнхъӕлмӕ кастысты, зӕрдӕ сын Кӕмӕй бавӕрдӕуыд, уыцы Мессиайы ӕрцыдмӕ: уырныдта сӕ, ӕрцӕуӕггаг тыхгӕнджытӕй — ромӕгтӕй — сӕ кӕй фервӕзын кӕндзӕн, ӕмӕ Израилы рагон кад фӕстӕмӕ йӕ бынаты кӕй сбаддзӕнис, уый. Фӕлӕ зӕхмӕ ӕрцӕуӕг Ирвӕзынгӕнӕг Мессиа ноджы фылдӕр хӕрзты бацыди адӕмӕн. Уый ӕппӕт адӕмы дӕр суӕгъд кодта тӕригъӕд ӕмӕ мӕлӕты уацарӕй, ӕмӕ Йӕ фӕрцы Хуыцау ног фидыд сарӕзта адӕмимӕ. Мт 1:16; 26:63; Лк 2:11; Ин 1:41; Эф 4:15







Мидиан

Мидиан — Авраамы фырттӕй иу, йӕ дыккаг ус Хеттурӕйӕ гуырд. Мидианы байзӕддӕгты хуыдтой мидианӕгтӕ. Уыдысты цӕугӕцардгӕнӕг адӕмыхатт, сӕйрагдӕр цардысты ӕдзӕрӕг быдыры, ныртӕккӕйы бакӕлӕн Акабы скӕсӕйнаг былгӕрон. Ацы бынат хатгай фӕхонынц Мадйан. Авраамы иннӕ фырт Измаелы байзӕддӕгтӕ дӕр цӕугӕцард кӕй кодтой ӕмӕ мадйанӕгтӕн тугхӕстӕг кӕй ӕййафынц, уымӕ гӕсгӕ хатгай иу нысаниуӕг вӕййы дзырдтӕ «мадйанӕгтӕ» ӕмӕ «измаилӕгтӕ»-н. Райд 25:2,4; 36:35; Рац 2:15-16; Фӕт 6:1-7







Миди, мидиӕгтӕ

Миди — тыхджын паддзахад ныры Иракы цӕгат-ныгуылӕйнаг хайы. Ч. Р. агъ. 612 азы мидиӕгтӕ ныппырх кодтой Ассирийы сӕйраг сахар Ниневи. Уый фӕстӕ мидиӕгтӕ ӕмӕ персайнӕгтӕ систы Персы империйы хицауиуӕггӕнджытӕ, уымӕ гӕсгӕ паддзахады закъӕттӕ хуындысты «персайнӕгтӕ ӕмӕ мидиӕгты закъӕттӕ». Ч. Р. агъ. 330 азы йӕ Македойнаг Алыксандр басаста Миди, ӕмӕ уӕд Миди баиу ис Сириимӕ, фӕстӕдӕр та бахауди Парфийы дӕлбар. Ест 1:19; Дан 8:20-21; Хъуыд 2:9







Моав

Моав уыди Лоты (Авраамы хӕрӕфырты) ӕмӕ Лотӕн йӕ хистӕр чызджы фырт. Моавы байзӕддӕгтӕ хуындысты моавӕгтӕ ӕмӕ цардысты Моавы бӕстӕйы, Мард денджызӕй скӕсӕнӕрдӕм цы хъӕздыг уӕлвӕз уыдис, уым. Моавӕгты уӕлдӕр хуыцау уыдис Хамос. Уымӕй уӕлдай ма куывтой Баал-Пегормӕ — моавӕгты уырнынадмӕ гӕсгӕ уый цардис хохы цъуппытӕй иуыл. Моавӕгты ӕвзаг хӕстӕг у дзуттаг ӕвзагмӕ. Моавӕгтӕ уыдысты Израилы знӕгтӕ, ӕмӕ сӕ Израилы пехуымпартӕ арӕх фаудтой. Райд 19:30-37; Ным 25:1-3; Фӕл 23:3-5; Соф 2:8-11







Моисей

Хуыцау Левийы хӕдзарвӕндагӕй кӕй равзӕрста ӕмӕ израилӕгты Мысыры зӕххӕй чи ракодта, уыцы адӕймаг. Цагъарадӕй фервӕзыны фӕстӕ израилӕгтӕ ӕдзӕрӕг быдыры куы хаттысты, уӕд Моисей сси сӕ фӕтӕг ӕмӕ пехуымпар. Хуыцауӕй лӕвӕрд Ӕгъдау израилӕгтӕн радта, цӕмӕй йӕ ӕххӕст кӕной, уый тыххӕй. Уыцы Ӕгъдау фыст ис Библийы фыццаг фондз чиныджы, хонынц сӕ Моисейы чингуытӕ, Моисейы Ӕгъдау, кӕнӕ та Ӕгъдау (Торӕ). Моисей нӕ бахӕццӕ ис Зӕрдӕвӕрд Зӕхмӕ, Ханаанмӕ, афтӕмӕй амард, фӕлӕ йӕ дардӕй федта. Иудейӕгтӕн Моисей кӕддӕриддӕр уыд Израилы ӕппӕты кадджындӕр пехуымпар. Рац 2:1-10; Фӕл 18:18; 34:10; Мт 17:3







Молох

Аммонӕгты уӕлдӕр хуыцау, Милх дӕр ма йӕ хуыдтой. Молохмӕ кувгӕйӕ-иу ын адӕм хатгай сӕ цоты дӕр нывондӕн хастой. Кӕд Хуыцау ахӕм нывӕндты ныхмӕ уыдис, уӕддӕр израилӕгтӕ дӕр бирӕ хӕттыты сӕ цоты Молохӕн нывондӕн хастой Йерусалиммӕ хӕстӕг Аммоны дӕлвӕзы. Лев 18:21; 20:2-5; 3 Пад 11:7; Йер 32:35







Муртат, муртаттӕгтӕ

Рагон израилӕгтӕ ӕппӕт иннӕ адӕмты дӕр хуыдтой муртаттӕгтӕ, уымӕн ӕмӕ ӕрмӕст дзуттӕгтӕ куывтой Иунӕг Хуыцаумӕ, ӕппӕт иннӕ адӕмтӕ та ӕууӕндыдысты бирӕ хуыцӕуттыл, нымад уыдысты гуымирытӕм кувджытыл, ӕцӕг Хуыцауы ӕмӕ Йӕ равзӕрст израилаг адӕмы знӕгтыл. Фӕл 32:43; 1 Азф 16:24; Пс 78:10; 105:35; Ис 11:12; Мт 5:47; Хъуыд 6:5; Ром 3:29







Мысыр

Бӕстӕ Палестинӕйы хуссар-ныгуылӕнварс, рагон дзуттӕгтӕ дзы фесты цыппарсӕдӕ азы, стӕй сӕ мысырӕгтӕ фыдӕфхӕрд кӕнын куы райдыдтой, уӕд сӕ Бардарӕг ссӕрибар кодта (кӕс Рацыды чиныг). Райд 46:6-7; 50:14; Рац 1:1; Хъуыд 7:34







Назир

Йӕхи ӕгасӕй дӕр Хуыцауӕн лӕггад кӕнынӕн чи снывонд кодта, сӕн ӕмӕ ӕндӕр карз нозт дзыхмӕ нӕ исыны, хил нӕ дасын ӕмӕ не ’лвыныны, стӕй мардмӕ, суанг йӕ хион куы уа, уӕддӕр хӕстӕг нӕ цӕуыны дзырд чи радта, ахӕм адӕймаг. Кӕд-иу йӕ разы исчи амардис, уӕд назир авд боны дӕргъы нымад уыдис ӕнӕсыгъдӕгыл, стӕй-иу хъуамӕ Хуыцауӕн йӕ лӕггад райдыдтаид ногӕй, уымӕн ӕмӕ йӕ раздӕры лӕггады ӕмгъуыд нымад уыдис ӕнӕсыгъдӕггондыл. Йӕ ардбахӕрды ӕмгъуыд-иу куы фӕцис, уӕд-иу йӕ хил алвыдта Фембӕлды Цатырмӕ (Кувӕндонмӕ) бацӕуӕны раз. Ахӕм уазлӕггад кӕй кӕндзӕн, уый тыххӕй ард хордта кӕнӕ назир йӕхӕдӕг, кӕнӕ йӕ мад, сывӕллон-иу куы райгуырдис, уӕд. Афтӕ уыдис, зӕгъӕм, Самсоны хабар. Апостолты хъуыддӕгты ис иу цау: Павел Йерусалиммӕ куы бацыд, уӕд ын, гӕнӕн ис, Йаков загъта, цӕмӕй, сӕ назирдзинады ӕмгъуыд цы цыппар адӕймагӕн ахицӕн ис, уыдоны бӕсты нывӕндты аргъ бафида. Ным 6:2-21; Фӕт 13:5,7; Ам 2:11; Хъуыд 21:23-24







Ниневи

Израилӕгты знаг, тыхджын ӕмӕ ӕгъатыр паддзахад Ассирийы сӕйраг сахар. Ардӕм Хуыцау ӕрбарвыста пехуымпар Ионӕйы: тӕригъӕдты аныгъуылӕг цӕрджытӕн уый хъуамӕ фехъусын кодтаид, сӕ тӕригъӕдтыл куынӕ ӕрфӕсмон кӕной, уӕд се сӕфт кӕй ӕрцӕудзӕн, уый. Ионӕйы уацамынды фӕстӕ Ниневийы цӕрджытӕ сӕ тӕригъӕдтыл ӕрфӕсмон кодтой, ӕмӕ сын Хуыцау батӕригъӕд кодта. Бирӕ азты фӕстӕ, Ч. Р. агъ. 612 азы, мидиӕгтӕ байстой ацы сахар ӕмӕ йӕ ныппырх кодтой. Ионӕ 1:2; 3:2-10; Наум 1:8; Мт 12:41







Ног Фӕдзӕхст

1. Пехуымпартӕ дӕр дзырдтой, Хуыцауы фидыд (бадзырд) израилаг адӕмимӕ ногӕй арӕзт кӕй ӕрцӕудзӕнис, ууыл. Ацы рагагъоммӕйы ныхас кӕй сӕххӕст, уый баст у Йесо Чырыстиимӕ — Йӕ фӕрцы Хуыцау адӕмимӕ ног фидыд сарӕзта. Рагон Фӕдзӕхстӕй хъауджыдӕр, Ног Фӕдзӕхст арӕзт ӕрцыдис ӕппӕт адӕмимӕ дӕр, ӕмӕ, Чырыстийыл чи ӕууӕнды, уымӕн йӕ бон у ацы фидыдимӕ баиу уӕвын.

2. Ног Фӕдзӕхст ма хуыйны, цыппар Евангелийы, Апостолты Хъуыддӕгтӕ, Ӕрвыстӕджытӕ ӕмӕ Ӕргомад кӕдӕм бацыдысты, уыцы чингуыты ӕмбырдгонд. Ацы чингуытӕ сты хицӕн авторты фыст Чырыстийы райгуырды фӕстӕ 1 ӕнусы, ӕмӕ Рагон Фӕдзӕхстимӕ иумӕ аразынц Библи.







Номылус

Нӕлгоймаг-иу интимон ахастытӕ саразыны тыххӕй йӕ хӕдзармӕ кӕй ӕрбакодта, ахӕм сылгоймаг. Номылусӕн уыдис бӕлвырд бартӕ; йӕ уавӕрмӕ гӕсгӕ уыди цагъайрагӕй уӕлдӕр, фӕлӕ усӕй дӕлдӕр. Райд 22:24; 2 Пад 3:7; 5:13; 3 Пад 11:3







Нывӕндтӕ ӕмӕ хуынтӕ

Моисейы Ӕгъдаумӕ гӕсгӕ, израилӕгтӕ Хуыцауӕн нывондӕн хастой фосы (мӕргъты): куы-иу сӕ аргӕвстой, уӕд-иу нывондхӕссӕныл кусарт басыгътой кӕнӕ ӕнӕхъӕнӕй, кӕнӕ та йӕ иу хай; кӕд ма-иу дзы исты баззадис, уӕд уый та уыди хӕрынӕн. Моисейы заманӕй фӕстӕмӕ Хуыцау домдта, цӕмӕй нывонд хӕссой ӕрмӕстдӕр иу ран: фыццаг — Фембӕлды Цатыры, фӕстӕдӕр та — Кувӕндоны; кусарт кӕныны бар уыдис ӕрмӕст сауджынтӕн. Фосӕй уӕлдай ма нывондӕн хастой дзул, сӕн, оливӕйы сой, ног тыллӕджы сӕртӕ. Нывӕндтӕ уыдысты алыхуызон, ӕмӕ дзы алкӕмӕн дӕр уыди йӕхи мидис: тӕригъӕд ссыгъдӕг кӕныны тыххӕй, Хуыцауӕн арфӕйы охыл, сомыйы тыххӕй кӕнӕ хи фӕндонмӕ гӕсгӕ — ахӕм нывонд символон хуызы ӕвдыста, Хуыцау ӕмӕ адӕймаг ӕмвынг кӕй сты, уый. Сауджынтӕ ӕмӕ левиттӕ цардысты, адӕм Хуыцауӕн цы хойраг нывонд кодтой, уымӕй. Чырыстийы дзуарылтыгъд мӕлӕт Ног Фӕдзӕхсты ӕвдыст цӕуы куыд ӕппӕт адӕмы тӕригъӕдты тыххӕй хаст нывонд. Рац 1:2; Дзут 10:1-14







Нывондхӕссӕн, Ӕрхуы нывондхӕссӕн, Будсудзӕн нывондхӕссӕн

Бӕрзондыл ӕвӕрд нывондхӕссӕн къӕй. Нывондаг фосы (маргъы)-иу ӕнӕхъӕнӕй кӕнӕ та йӕ иу хай йын-иу сӕвӕрдтой нывондхӕссӕн къӕйы сӕр конд артыл ӕмӕ-иу ӕй басыгътой. Фӕздӕг нысан кодта, Хуыцаумӕ чи хӕццӕ кӕны ӕмӕ Йын ӕхцон чи у, ахӕм нывонд хаст кӕй ӕрцыди, уый. Рагон Фӕдзӕхсты ныхас цӕуы нывондхӕссӕнты дыууӕ сӕйраг хуызыл. Фыццаг арӕзт уыдис ӕнӕхъӕн дурӕй. Дыккаг уыди хъӕдын, згъӕрӕй конд хицӕн хӕйттимӕ. Ахӕм хӕсгӕ нывондхӕссӕнтӕ уыдис Фембӕлды Цатыры. Уыдис ма, буд кӕуыл сыгътой, ахӕм чысыл сӕрмагонд нывондхӕссӕнтӕ дӕр. Райд 8:20; Лев 1:5; Мт 5:23

Ӕрхуы нывондхӕссӕн арӕзтой ситтимы (ома акъацийы) хъӕдӕрмӕгӕй, ӕддейӕ та-иу ыл ӕрхуыйӕ цъар сӕвӕрдтой. Йӕ ас — фондз ӕлмӕрины дӕргъмӕ, фондз ӕлмӕрины — уӕрхмӕ ӕмӕ фондз — йӕ бӕрзӕнд. Нывондхӕссӕны тигътӕ-иу снывӕстой хъӕдын сыкъатӕй — уыдон дӕр уыдысты нывондхӕссӕны хай. Иу ранӕй иннӕмӕ хӕссыны тыххӕй нывондхӕссӕнӕн уыди цӕгтӕ ӕмӕ хъилтӕ. Ӕвӕрд уыди Фембӕлды Цатыры кӕрты ӕмӕ йыл лӕггад кодтой сауджынтӕ. Рац 27:1-8

Будсудзӕн нывондхӕссӕн арӕзт уыдис ситтимы (ома акъацийы) хъӕдӕрмӕгӕй, асӕй иу ӕлмӕрин (метры ӕрдӕджы бӕрц) — дӕргъмӕ, иу ӕлмӕрин — уӕрхмӕ ӕмӕ дыууӕ ӕлмӕрины — йӕ бӕрзӕнд. Йӕ уӕллаг хай ӕмӕ йӕ фӕрстыл уыдис сыгъзӕрин цъар, нывондхӕссӕнӕн йӕхи алыварс та — сыгъзӕрин тӕлы кӕнӕ чъил. Нывондхӕссӕн хастой цӕгтӕ ӕмӕ хъилты ӕххуысӕй. Ӕвӕрд уыдис ӕдде, Чырыны разӕй ӕмбӕрзӕны фарсмӕ. Нывондхӕссӕнимӕ архайдтой сауджынтӕ, Бардарӕгӕн ыл буд сыгътой. Рац 30:1-10







Оливӕйы сой

Аразынц ӕй, оливӕтӕ лӕмаргӕйӕ. Рагон Израилы оливӕйы сой уыди цырӕгъты артаг, ноджы ма дзы пайда кодтой цӕф байгас кӕнынӕн ӕмӕ буары инфекциты ныхмӕ. Бонджын адӕм хӕрзхъӕдддӕр сойӕ зылдысты сӕ буармӕ. Хатгай-иу ӕй будимӕ сӕмхӕццӕ кодтой ӕмӕ дзы ӕхцон хӕрздӕфы тыххӕй сӕ буар ӕмӕ сӕ сӕрыхъуынтӕ сӕрстой.

Хӕрзхъӕд сой-иу тагътой адӕймаджы сӕрыл, паддзахӕй, сауджынӕй кӕнӕ йӕ пехуымпарӕй куы ӕвзӕрстой, уӕд, ӕртагътой-иу ӕй уаз дзауматыл дӕр, цӕмӕй сӕ фӕткмӕ гӕсгӕ ссыгъдӕг кӕной, уый тыххӕй. Оливӕйы сойӕ пайда кодтой Фембӕлды Цатыры, фӕстӕдӕр та — Кувӕндоны хуыцаулӕггады рӕстӕг цырӕгъты артагӕн, стӕй нывонды хуызы. Райд 28:18; Рац 29:7; 35:28; Фӕл 24:20; 1 Пад 10:1; Пс 132:2; Мт 25:3-4; 8—9







Перси

Тыхджын импери, раивта Вавилоны империйы ӕмӕ уыдис уымӕй ноджы стырдӕр. Перси бацахста дзӕвгар зӕххытӕ Бердзенӕй Мысыры ӕмӕ Централон Азийы онг, уыимӕ Израилы зӕхх дӕр. Фӕхонынц ӕй Миди-Персайнаг импери дӕр, уымӕн ӕмӕ Персы дыккаг хицауиуӕггӕнджытӕ уыдысты мидиӕгтӕ. Персайнаг закъӕттӕ та хуындысты «мидиӕгтӕ ӕмӕ персайнӕгты закъӕттӕ». Ест 1:19; Дан 6:8







Пехуымпар

Адӕмӕн Йӕ фӕнд фехъусын кӕныны кӕнӕ адӕммӕ Йе ’ргомад хӕццӕ кӕныны тыххӕй-иу Хуыцау кӕй равзӕрста, ахӕм адӕймаг. Сыгъдӕг Уд-иу сыл йӕхи куы ӕруагъта, уӕд-иу пехуымпартӕ дзырдтой фидӕны цаутыл, адӕмӕн-иу бамбарын кодтой сӕ азым, раст зонд сын амыдтой, сидтысты сӕм, цӕмӕй сӕ тӕригъӕдтыл ӕрфӕсмон кӕной ӕмӕ Хуыцаумӕ раздӕхой. Елиайы хуызӕн-иу рагон пехуымпартӕ (рагзаманты сӕ хуыдтой фидӕнзонджытӕ) дӕр хатгай бацыдысты экстазы ӕмӕ-иу диссӕгтӕ сарӕзтой. Пехуымпар Самуел та ма уыдис тӕрхонгӕнӕг дӕр. Фӕстӕдӕры пехуымпартӕм-иу, зӕгъӕм, Йеремиа ӕмӕ Езекиамӕ, сӕ фыны Хуыцау арӕх ӕргом рацыд, ӕмӕ-иу уыдон Хуыцауы ныстуантӕ адӕммӕ хӕццӕ кодтой. Пехуымпартӕ развӕлгъау дзырдтой, дунемӕ Мессиа кӕй ӕрцӕудзӕнис, уый. Рагон Фӕдзӕхсты чингуыты ис иуӕй-иу пехуымпарты кой, зӕгъӕм, Самуел, Натан, Илийа, Елиша ӕмӕ инн. Иннӕ пехуымпартӕ, зӕгъӕм, Исайа ӕмӕ Амос, сӕ развӕлгъау ныхӕстӕ тухгӕ чингуыты фыстӕй ныууагътой, ӕмӕ Рагон Фӕдзӕхсты уыцы чингуытӕ хонынц сӕ нӕмттӕй. Пехуымпартӕ уыдис Ног Фӕдзӕхсты заман дӕр.







Понтий Пилат

Ромаг ӕххӕстбарджын хицау, Йесойы амарыны рӕстӕг хицауиуӕг кодта Иудейы провинцийы (Ч. Р. ф. 26-36 азты). Йӕ дӕлбар уыдысты хицауады иннӕ къабӕзтӕ се ’гас дӕр, ӕнӕ уый барлӕвӕрдӕй марыны тӕрхон рахӕссӕн нӕ уыдис. Дзуттаг разамонджытимӕ йын хорз ахастытӕ нӕ уыд, фӕлӕ цӕмӕй йӕ ныхмӕ ма растадаиккой, уый тыххӕй-иу ӕй арӕх бахъуыдис сӕ домӕнтимӕ сразы уӕвын. Мт 27:2; Хъуыд 13:28







Псаломты чиныг, Псалтир

Рагон Фӕдзӕхсты хицӕн чиныджы — Псаломты чиныджы — дзуттаг дины 150 зарӕджы ӕмбырдгонд. Ацы чиныг бӕттынц паддзах Давиды номимӕ — таурӕгъмӕ гӕсгӕ, псаломтӕй бирӕтӕ йӕхӕдӕг ныффыста. Иннӕ псаломтӕ та бӕттынц Соломоны, Асафы, Хеманы, Етаны, стӕй Корахы фыртты нӕмттимӕ. Псаломтӕй иутӕ стауынц Хуыцауы ӕмӕ Йын арфӕ кӕнынц Йӕ хорзӕхты тыххӕй, иннӕттӕ Йӕм ӕххуысмӕ сидынц, аннӕтӕ та сты зондамонӕнтӕ. Хуыцауыл ӕууӕндджытӕ, кувгӕйӕ, рагӕй фӕстӕмӕ зарыдысты ацы псаломтӕ. Йерусалимы Кувӕндоны сӕ зарыдысты хицӕн хуызы — зарӕггӕнджыты къордимӕ ӕмӕ музыкӕимӕ. Псаломтӕн се ’ртыккаг хайы бӕрц зардӕуыди алыхуызон уадынгӕрзтимӕ — псалтери (ацы дзырдӕй равзӕрдис Рагон Фӕдзӕхсты псаломты ӕмбырдгонды иннӕ ном — «Псалтирь»), арфӕ ӕмӕ лирӕйы зӕлтимӕ. Псаломтӕ ма зарыдысты удӕфон — флейтӕ (орган) ӕмӕ ӕрмдзӕфон уадынгӕрзтӕ — тимпан, кимвал, цитрӕйы цагъдимӕ. Рагон Аргъуаны псаломтӕй пайда кодтой кувынӕн дӕр. 2 Азф 5:12; Пс 4:1; Лк 20:42; Эф 5:19







Рагдзуттаг ӕвзаг

Ч. Р. агъ. 586 азы райдайӕны, Вавилойнаг уацары размӕ, дзуттӕгтӕн сӕ фылдӕр цы ӕвзагыл дзырдтой, уый. Ацы ӕвзагыл фыст ис Рагон Фӕдзӕхсты фылдӕр хай, фӕлӕ уацарӕй раздӕхыны фӕстӕ дзуттӕгтӕй бирӕтӕ рахызтысты арамейаг ӕвзагмӕ. Ног Фӕдзӕхст ныффыссыны рӕстӕгмӕ Палестинӕйы адӕм дзырдтой, сӕйрагдӕр, арамейагау, ӕндӕр адӕмтимӕ ӕмбӕлгӕйӕ та арӕх пайда кодтой рагон бердзенаг ӕвзагӕй. Лк 23:38







Рагон бердзенаг ӕвзаг

Македойнаг Алыксандр Скӕсӕны Зӕххастӕу денджызы былгӕрӕтты цы бирӕ бӕстӕтӕ басаста, уыдоны бердзенаг ӕвзаг сси хицӕн адӕмты ӕмахастыты ӕвзаг. Рагон Фӕдзӕхсты чингуытӕ рагдзуттаг ӕмӕ арамейаг ӕвзӕгтӕй тӕлмацгонд ӕрцыдысты ацы ӕвзагмӕ. Ног Фӕдзӕхст та ныффыстой бердзенаг ӕвзагыл, цӕмӕй йӕ фылдӕр адӕм бакастаиккой, уый тыххӕй. Лк 23:38







Рагон Фӕдзӕхст

Израилы адӕм Мысырӕй куы рацыдысты, уӕд Хуыцау семӕ Синайы хохыл цы фидыд (бадзырд) сарӕзта, уый. Йӕ сӕйрагдӕр хай у Ӕгъдау.

«Рагон Фӕдзӕхст» ма хуыйны уыцы фидыдыл ӕмӕ йӕ израилӕгтӕ куыд ӕххӕст кӕнынц, ууыл дзурӕг чингуыты ӕмбырдгонд дӕр. Ацы ӕмбырдгонд бирӕ ӕнусты дӕргъы фыстой хицӕн адӕймӕгтӕ; Ног Фӕдзӕхст ӕмӕ Рагон Фӕдзӕхст иумӕ сты чырыстон Библи. 2 Кор 3:14







Рӕсӕнуат

Израилы дыууадӕс хӕдзарвӕндаджы ӕдзӕрӕг быдыры куы хаттысты, уӕд сӕ цатыртӕй арӕзт стыр лӕууӕндон. Рац 14:2; Лев 10:4; Ным 1:53







Рӕстуддзинад, рӕстуд

Рӕстуддзинад у Хуыцауы миниуджытӕй иу. Хуыцауы рӕстуддзинад нысан кӕны уый, ӕмӕ Йе ’ппӕт ракӕндтӕн дӕр сӕ бындуры ис рӕстдзинад, рӕстад ӕмӕ хорзӕх, стӕй Йӕ фидыд ӕмӕ Йӕ ныхасыл иузӕрдиондзинад. Рагон Фӕдзӕхсты рӕстудыл нымад у, Хуыцауимӕ Фидыдыл иузӕрдион чи у, Йӕ ныстуантӕ Йын дырысӕй чи ӕххӕст кӕны ӕмӕ Йын коммӕгӕс чи у, уый. Ахӕм адӕймаг «Хуыцауы бын цӕры» ӕмӕ алкӕимӕ дӕр йӕхи дары, Хуыцауы ныстуан ӕххӕст кӕнгӕйӕ. Ног Фӕдзӕхсты адӕймаджы рӕстуддзинад баст у, фыццаджыдӕр, Хуыцауыл ӕууӕндынимӕ. Уымӕ гӕсгӕ адӕймаг хъуамӕ йӕхӕдӕг тырна рӕстуд уӕвынмӕ, Хуыцауы фӕндон ӕххӕст кӕнынмӕ, уымӕн ӕмӕ ӕцӕг рӕстуд уӕвӕн ис, Хуыцау адӕймагӕн йӕ тӕригъӕдтӕ куы ныббара ӕмӕ йӕ куы сраст кӕна, уӕд. Райд 6:9; 15:6; Пс 32:1; 36:30; Мт 5:20; Ром 5:17-21; Эф 4:24







Рефаимтӕ

Израилы адӕм Ханааны зӕхх куынӕма бацахстой, уӕд дзы цы адӕмтӕ цардис, уыдонӕй иу. Рефаимтӕ дӕр, Анакы байзӕддӕгтау, уыдысты тынг бӕрзонд, уӕйгуыты хуызӕн, ӕмӕ тох кодтой Хуыцауы адӕмы ныхмӕ. Рагон Фӕдзӕхсты дзуттаг текстты ма ацы дзырд — «рефаим» — нысан кӕны мӕрдтыбӕсты уӕвӕг удты. Фӕл 2:11,20; Иов 26:5; Пс 87:11







Ром

Ног Фӕдзӕхст цы заманы кой кӕны, уӕдмӕ Ром йӕ дӕлбар бакодта Зӕххастӕу денджызы алыварс бирӕ бӕстӕтӕ, уыимӕ Палестинӕ дӕр, ӕмӕ сси, йӕ сӕргъы император кӕмӕн лӕууыд, ахӕм стыр империйы сӕйраг сахар. Куыд иннӕ дӕлбар бӕстӕты, афтӕ Палестинӕйы дӕр ромӕгтӕ дардтой се ’фсӕдтӕ ӕмӕ тынг карз ныхкъуырд лӕвӕрдтой цавӕрфӕнды ныхмӕлӕудӕн дӕр. Империйы хӕйттӕ алы рӕтты кӕй уыдысты, фӕлӕ иу бӕстӕмӕ кӕй хаудтой, уый стыр ахъаз уыди сӕ экономикӕйы рӕзтӕн ӕмӕ культурон ӕмахастытӕн. Ромы ӕмбӕстӕгтӕн (апостол Павелӕн дӕр) империйы ӕппӕт рӕтты дӕр уыди сӕрмагонд бартӕ, зӕгъӕм, сӕ бон уыдис уый домын, цӕмӕй сын тӕрхон кӕна император йӕхӕдӕг. Хъуыд 28:14-16; Ром 1:7







Рухсмонуат

Фембӕлды Цатыры, фӕстӕдӕр та Кувӕндоны ӕппӕты уаздӕр бынат, Фидыды Чырын кӕм ӕвӕрд уыдис, уыцы агъуыст. Нывонддонӕй Рухсмонуат хицӕнгонд уыдис егъау ӕмбӕрзӕнӕй. Соломоны арӕзт Кувӕндоны уыдис херувимты сурӕттӕ дӕр. Ӕгъдаумӕ гӕсгӕ ӕрмӕст хистӕр сауджынӕн уыдис Рухсмонуатмӕ бацӕуыны бар, уый дӕр афӕдз иу хатт, Сыгъдӕггӕнӕн бон, адӕмы сӕ тӕригъӕдтӕй сыгъдӕг кӕныны фӕтк ӕххӕст кӕнгӕйӕ. Рац 26:33; 3 Пад 6:23; Дзут 9:3-5,7







Саддукейтӕ

Ног Фӕдзӕхсты ныхас кӕуыл цӕуы, уыцы иудейаг дины сӕйраг къордтӕй иу. Синедрионы уӕнгтӕн сӕ фылдӕр, хистӕр сауджынтӕ ӕмӕ се ’ввахс адӕм уыдысты саддукейтӕ. Фарисейтӕй хъауджыдӕр, адонмӕ кадджын уыдис ӕрмӕст Фондзчиныгон, не ’ууӕндыдысты дзыхӕйдзургӕ таурӕгътыл, ӕнӕууӕнк кодтой пехуымпарты чингуытыл. Зӕгъӕм, разы нӕ уыдысты, Хуыцауы Тӕрхоны бон мӕрдтӕ се ’ппӕт дӕр кӕй райгас уыдзысты ӕмӕ Хуыцауы раз кӕй ӕрлӕудзысты, ууыл. Лк 20:27







Сайтан

Хуыцау ӕмӕ йӕ лӕггадгӕнджыты знаджы арӕх фӕхонынц сайтан. Дзырд «сайтан» нысан кӕны «ныхмӕлӕууӕг» кӕнӕ «азымыдарӕг» — тӕрхоны раз лӕууӕджы ныхмӕ чи дзуры ӕмӕ йӕ аххосджын чи кӕны, уый. Хуыцауы ныхмӕлӕууӕг ӕмӕ фыдмонты сӕргълӕууӕг уӕвгӕйӕ, сайтан, стӕй уыцы монтӕ сайынц адӕмы, Хуыцаумӕ сӕ нӕ уадзынц ӕмӕ бӕллынц се сӕфтмӕ. Хуыцауы ныхмӕ чи цӕуы, уыцы адӕм сты сайтаны ардыд. Ӕргомады чиныджы дзырдӕуы, зӕгъгӕ, иуафон сайтан бынтондӕр саст ӕмӕ сӕфт ӕрцӕудзӕн. Библийы сайтаны иннӕ нӕмттӕ сты: хӕйрӕг, сайӕг, Веелзевул, Левиафан. 1 Азф 21:1; Иов 1:6-8; Зах 3:2; Мт 4:10; Ӕрг 20:2







Самари

Палестинӕйы иу хай, Иудейӕ цӕгатӕрдӕм ӕмӕ Галилейӕ хуссарӕрдӕм. Паддзах Соломоны амӕлӕты фӕстӕ хуындис Цӕгатаг паддзахад Израил дӕр ӕмӕ, Амрийы паддзахиуӕгадӕй фӕстӕмӕ (Ч. Р. агъ. 885-874 азты), йӕ сӕйраг сахар дӕр. Ч. Р. агъ. 722 азы ацы паддзахад куы ныппырх ис, уӕд сси Ассирийы империйы хай, ӕмӕ дзы ӕрцӕрын кодтой ӕндӕр бӕстӕтӕй ӕрлидзджыты. Бӕстӕйы цы дзуттӕгтӕ баззадис, уыдоны ӕмӕ ног ӕрлидзджыты хонын райдыдтой самариӕгтӕ. Ӕгтӕ дӕр, иудейӕгты хуызӕн, Хуыцаумӕ куывтой Йерусалимы нӕ, фӕлӕ Геризимы хохыл. Иудейӕгтӕ ӕмӕ самариӕгтӕ кӕрӕдзийы нымадтой ӕцӕг диныл къух сисджытыл, ӕмӕ уымӕ гӕсгӕ кӕрӕдзимӕ хӕстӕг нӕ цыдысты. Иудейӕгты фӕстӕ Фарны Уац чи айста, уыдон уыдысты самариӕгтӕ.

Ромы хицаудзинады заман, Иудей ӕмӕ Галилей иумӕ уыдысты, Палестинӕ кӕй хуыдтой, уыцы провинци. Стефаны хъизӕмайраг мӕлӕты фӕстӕ Йесо Чырыстийы ахуыргӕнинӕгтӕй бирӕтӕ ацыдысты мӕ ӕмӕ уым уацамынд кодтой. Афтӕмӕй Самарийы зӕххыл раджы фӕзынди чырыстон дины фӕдыл цӕуджытӕ. 3 Пад 16:23-24; 4 Пад 17:24; Лк 10:33-35; Ин 4:9; Хъуыд 8:1,4-25







Сауджын

Фембӕлды Цатыры ӕмӕ Йерусалимы Кувӕндоны уазлӕггад кӕныны сӕрмагонд бар кӕмӕн уыдис, ахӕм адӕймаг. Моисейы Ӕгъдаумӕ гӕсгӕ сауджын уӕвӕн уыдис ӕрмӕст Моисейы хистӕр ӕфсымӕр Аароны байзӕддӕгтӕн, уымӕн ӕмӕ Хуыцау Аароны равзӕрста уазлӕггадӕн. Сауджынты хӕс уыди уазлӕггад кӕнын, нывӕндтӕ хӕссын, дины фӕтк ӕмӕ ӕгъдӕуттӕ ӕххӕст кӕнын. Сӕ лӕггады сын ӕххуыс кодтой левиттӕ. Ӕрмӕст сауджынтӕн уыдис Фембӕлды Цатыры, фӕстӕдӕр та Кувӕндоны Рухсмонуатмӕ бацӕуыны бар. Сауджынтӕ дих кодтой, радыгай чи лӕггад кодта, дыууадӕс ахӕм къордыл. Сауджынты сӕргъы лӕууыди хистӕр сауджын. Ног Фӕдзӕхсты Хуыцау сауджынтӕн зӕрдӕ ӕвӕры, ног дунейы Йӕ сауджынтӕ кӕй уыдзысты, уымӕй. Райд 41:45; Рац 30:30; Мт 8:4; Лк 1:8; Дзут 5:6; Ӕрг 20:6







Сӕндуцӕн

Къӕдзӕхы къахт бӕрцуат сӕнӕфсир лӕмарынӕн. Йӕ быны уыдис, сӕнӕфсиры дон бинаг (уый дӕр къӕдзӕхы къахт), къаддӕр, бӕрцуатмӕ, кӕуылты калдис, ахӕм хуынкъ. Сӕн дуцгӕйӕ-иу цупӕлттӕ надтой бӕгъӕввадӕй. Фӕт 6:11; Ис 63:3; Мт 21:33; Ӕрг 14:20







Сӕрдын, сӕрст

Сӕрмагонд фӕтк ӕххӕст кӕнгӕйӕ, адӕймаджы кӕнӕ исты дзаума хицӕн лӕггадӕн равзарын ӕмӕ снысан кӕнын — йӕ сӕрыл ын оливӕйы сой тадзын. Сауджынлӕггадӕн кӕнӕ паддзахиуӕгӕн сӕрстой, Хуыцау сӕрмагондӕй ацы куыстӕн кӕй равзӕрста, уыдоны. Хатгай сӕрстой пехуымпарты дӕр. Оливӕйы сойӕ сыгъдӕг кодтой нывонддон ӕмӕ Фембӕлды Цатыр. Ахӕсгӕ нысаниуӕджы дзырд «сӕрст» бӕрӕг кӕны, уырнджытӕ, Аргъуанмӕ бацӕугӕйӕ, лӕггад кӕнынӕн Хуыцауӕй цы хорзӕх ӕмӕ арфӕ райсынц, уый. Рац 40:9,15; Лев 4:3; 1 Пад 16:13; 3 Пад 19:16; Мт 22:41-45; 1 Ин 2:27







Синагогӕ

Иудейӕгты иумӕйаг ӕмбырд кувынӕн, Сыгъдӕг Фыст кӕсынӕн, дины ӕгъдӕуттӕ ахуыр кӕнынӕн, стӕй ахӕм ӕмбырдты хӕдзар. Синагогӕтӕ фӕзындысты Вавилоны уацары заман, стӕй, иудейӕгтӕ Зӕрдӕвӕрд Зӕхмӕ куы раздӕхтысты, уӕд рапарахат сты. Ӕмбырды хуымӕтӕг архайӕгӕн дӕр йӕ бон уыдис Сыгъдӕг Фыстӕй скъуыддзаг бакӕсын, стӕй йӕ иннӕтӕн ӕмбарын кӕнын кӕнӕ сын зондамонӕн ныхас кӕнын. Кувӕндонӕй хъауджыдӕр, синагогӕты нывӕндтӕ нӕ хастой. Зӕгъӕн ис ӕмӕ, иудейӕгтӕ кӕм цардысты, уыцы сахартӕн сегасы дӕр уыдис ӕппынкъаддӕр иу синагогӕ. Мт 4:23; 12:9; Мк 1:21; Лк 4:16-21; Хъуыд 13:14; 14:1; 17:10







Синай

Синайы хох (фӕхонынц ма йӕ Хорев дӕр), Синайы ӕрдӕгсакъадахы зӕххыл (ныртӕккӕйы Мысыры), Хуыцау Израилы адӕмимӕ фидыд кӕм сарӕзта ӕмӕ сын, Моисеймӕ раргом уӕвгӕйӕ, Ӕгъдау кӕм радта, уый. Моисей Синаймӕ схызти, Дӕс ныстуаны цы къӕйтыл (Фидыды къӕйдуртӕ) фыст ӕрцыдысты, уыдон райсынмӕ. Ацы хохыл Дунедарӕг дымгӕйы уддзӕфы хуызы Йӕхи раргом кодта пехуымпар Илийамӕ. Рац 19:1-25; 3 Пад 19:8-18; Гал 4:24-25







Синедрион

Ромы паддзахиуӕгады заман иудейӕгты дины ӕмӕ тӕрхоны уӕлдӕр къабаз. Йерусалимы Стыр Синедрионы уыдис ӕвдай иу уӕнджы: сауджынтӕ, ӕгъдаузонджытӕ, фарисейтӕ ӕмӕ ӕндӕр бӕрнон адӕймӕгтӕ. Уыцы ӕмбырд ромӕгты раз уыдис иудейаг адӕмы минӕвар ӕмӕ ӕххӕст кодта уӕлдӕр тӕрхондоны хӕстӕ. Ног Фӕдзӕхсты заман синедрионы сӕйрагдӕр уынаффӕтӕ хъуамӕ фидар кодтаид ромаг хицауад. Уыди ма чысыл синедрионтӕ дӕр, 23 уӕнгӕй арӕзт. Ахӕм синедрионтӕ уыдис Иудейы ӕппӕт сахарты дӕр, ӕххӕст кодтой дины ӕмӕ тӕрхоны бынӕттон оргӕнты хӕстӕ. Мт 26:59; Ин 18:31; Хъуыд 23:6







Сион

Йерусалим цы къуылдымтыл арӕзт у, уыдонӕй иу. Уымӕ гӕсгӕ ацы номӕй арӕх фӕхонынц Йерусалимӕн йӕхи, символон хуызы та — уӕларвон Йерусалим, рӕстудтӕ Хуыцауимӕ ӕнусмӕ кӕм цӕрдзысты, уыцы сахар. Сион нымад уыди Хуыцауы цӕрӕнбынатыл. Кувӕндон цы къуылдымыл арӕзт уыди, уый дӕр Сионы хох фӕхонынц. 2 Пад 5:7; Пс 9:15; 101:17; Мт 21:5; Дзут 12:22







Сионы чызг

Поэтикон загъд, афтӕ хуыдтой Йерусалим (йӕ центр уыди Сионы хох) кӕнӕ йӕ цӕрджыты. Пс 9:15; Ис 37:22







Содом ӕмӕ Гоморрӕ

Ханааны рагон сахартӕ, Хуыцау се ’нӕуагдзинады тыххӕй уӕларвон зынгӕй кӕй басыгъта, уыдон. Райд 19; Мк 6:11







Соломон

Паддзах Давиды фырт; Давиды фӕстӕ Израилы паддзах (Ч. Р. агъ. Х ӕн.). Йӕ паддзахиуӕгады афонмӕ Давиды хӕстытӕ фесты ӕмӕ Израилы паддзахад йӕ тӕмӕны бацыди. Соломон хъуыстгонд уыдис йӕ куырыхон зондӕй ӕмӕ йӕ хъӕздыгдзинадӕй; уый Йерусалимы сарӕзта фыццаг Кувӕндон.

Соломоны заман Израил бацыди йӕ тыхы ӕмӕ скадджын ис. Хуыцауы зӕрдӕвӕрдмӕ гӕсгӕ, Соломоны паддзахиуӕг уыдис сабыр ӕмӕ ӕвӕлмас. Уый фӕфылдӕр кодта хъалоны фиддонтӕ, ӕфсады нымӕц, стӕй йӕ устыты ӕмӕ йӕ номылустыты нымӕц дӕр. Йӕ царды кӕрон Соломон йӕ устыты ардыдӕй ӕндӕр хуыцӕуттӕм дӕр райдыдта кувын, ӕмӕ уымӕ гӕсгӕ Хуыцау Соломоны амӕлӕтӕй афӕдз фӕстӕдӕр Израил бауагъта дыууӕ дихы фӕкӕнын. Соломоны номимӕ баст сты Рагон Фӕдзӕхсты цалдӕр чиныджы: Ӕмбисӕндтӕ, Екклесиаст, Зарджыты Зарӕг. 2 Пад 12:24; 3 Пад 4:29-34; 11:1-6; 1 Азф 22:8-10; Мт 6:29; 12:42







Стыр Ирод, Ирод Антипӕ, Ирод Агриппӕ I, Ирод Агриппӕ II

Иудейаг паддзах, ӕгас Палестинӕйӕн дӕр хицауиуӕг кодта Ч. Р. агъ. 40 азӕй Ч. Р. агъ. 4 азмӕ. Ацы паддзах ныццӕгъдын кодта Вифлеемы ноггуырд сывӕллӕтты, Йесо Чырысти куы райгуырд, уымӕй чысыл фӕстӕдӕр. Мт 2:1-3

Ирод Антипӕ — Стыр Ироды фырт, паддзахиуӕг кодта Галилейы Ч. Р. агъ. 4 азӕй Чырыстийы райгуырды фӕстӕ 39 азмӕ. Аргъауӕг Иуане йӕ азымы куы бадардта йе ’нӕуаг усракуырды тыххӕй, уӕд ӕй ӕрцахсын ӕмӕ амарын кодта. Йесойӕн тӕрхон куы кодтой, уӕд Ӕй Понтий Пилат барвыста Ирод Антипӕмӕ — уый рагӕй фӕндыд Йесойы ӕмӕ, цы диссӕгтӕ аразы, уый фенын. Фӕлӕ Йесойы нӕ бафӕндыд йемӕ дзурын, ӕмӕ Йӕ Ирод бафхӕрдта ӕмӕ фӕстӕмӕ арвыста. Мк 6:14-27; Лк 23:7-12

Ирод Агриппӕ I — Стыр Ироды фырты фырт; Чырыстийы райгуырды фӕстӕ 41-44 азты паддзахиуӕг кодта Палестинӕйы. Тынг ӕфхӕрдта чырыстӕтты. Хъуыд 12:1-4,20-23

Ирод Агриппӕ II — апостол Павел кӕй раз ныхас кодта, уыцы Ирод Агриппӕ I (Фыццаджы) фырт; 70-ӕм азы онг паддзахадиуӕг кодта Палестинӕйы алы хӕйтты, уый фӕстӕ Роммӕ ацыдис. Хъуыд 25:23-24







Сунӕт кӕнын

Лӕппуты, нӕлгоймӕгты кӕройнаг буар лыг кӕныны фӕтк. Хуыцау Авраамӕн цы ныстуан радта, уымӕ гӕсгӕ, алы дзуттаг лӕппу дӕр йӕ райгуырды фӕстӕ ӕстӕм бон хъуамӕ сунӕтгонд ӕрцӕуа. Йесойы рӕстӕджы сывӕллоныл ном дӕр уыцы бон ӕвӕрдтой. Сунӕт уыдис Хуыцау ӕмӕ Авраамы байзӕддӕгты ӕхсӕн фидыды (бадзырды) нысан ӕмӕ ӕвдыста, адӕймаг йӕ бинонтимӕ иумӕ Хуыцауы адӕмы хай кӕй сси ӕмӕ Хуыцауы амындмӕ гӕсгӕ кӕй цӕры. Сунӕт уыдис Израилы адӕмӕй уӕвыны нысан. Дзуттӕгты арӕх хуыдтой «сунӕтгӕндтӕ», иннӕ адӕмты та, Иунӕг Хуыцауы чи нӕ зыдта, ома муртаттӕгты, — «ӕнӕсунӕт». Райд 17:9-27; Лев 12:3; Ин 7:22; Ром 4:10







Сыгъдӕг Уд

Дзуттаг дзырд «руах» ӕмӕ бердзенаг «пнеума» нысан кӕнынц «улӕфт, уддзӕф, тӕф». Рагон Фӕдзӕхсты Хуыцауы Уд у, зӕххыл цыдӕриддӕр ис, уый фӕлдисӕг ӕмӕ царддӕттӕг тых. Уыцы Уд адӕймагӕн дӕтты зонд, арӕхстдзинӕдтӕ ӕмӕ курдиӕттӕ, сиды йӕм Хуыцауӕн лӕггад кӕнынмӕ. Израилы тӕрхонгӕнджытӕй, пехуымпартӕй ӕмӕ паддзӕхтӕй Хуыцауы Уд агуырдта сӕрмагонд лӕггад. Хуыцауы Уд-иу йӕхи ӕруагъта хицӕн адӕймӕгтыл кӕнӕ адӕмы къордыл ӕмӕ-иу сӕ схайджын кодта развӕлгъау дзурыны курдиатӕй.

Библийы ма Хуыцауы Уды хуындӕуы Сыгъдӕг Уд.

Сыгъдӕг Удмӕ дӕр, Фырты ӕмӕ Фыды хуызӕн, ис Хуыцауы ӕппӕт миниуджытӕ.

Лукайы Евангелимӕ гӕсгӕ, Йесо сӕнтысти ӕнӕ адӕймаджы архайдӕй, ӕрмӕст Сыгъдӕг Уды фӕрцы. Аргъауыны рӕстӕг Йесойыл сӕрмагонд хуызы Йӕхи ӕруагъта Сыгъдӕг Уд. Йесо зӕрдӕ куыд ӕвӕрдта, афтӕ, Хорысӕры бӕрӕгбоны (Фӕндзайоны боны), Сыгъдӕг Уд Йӕхи ӕруагъта апостолтыл дӕр. Сыгъдӕг Уды фӕрцы адӕймаг райгуыры ног цардӕн ӕмӕ йӕ Хуыцау Йӕ фырт схоны. Хуыцауыл ӕууӕндӕджытӕн Уд ратты Аргъуаны лӕггад кӕныны курдиат. Уды лӕвӕрттӕ сты: уарзт, цин, ӕнцой, фӕразондзинад, хӕларзӕрдӕ ӕмӕ сӕрныллӕг уӕвын, уырнындзинад, хиуылхӕст. Дзырд «руах» ма нысан кӕны адӕймаджы уд кӕнӕ адӕймаджы уӕлдӕр мидис. Ацы дзырд бӕттынц монон гоймӕгтимӕ дӕр (зӕгъӕм, зӕдтӕ ӕмӕ дӕлимонтӕ). Райд 1:2; Рац 15:8; Фӕт 3:10; 1 Пад 10:6; 16:14; 3 Пад 21:5; Иов 32:8; Пс 50:13; Ис 63:10; Мт 3:16; 28:19; Лк 1:35; 8:55; Ин 3:8; 14:26; 20:22; Хъуыд 2:1-4; 16:16; Ром 8:15; 1 Кор 12:8-10; Гал 5:22-23; Дзут 1:14







Сыгъдӕг, ӕнӕсыгъдӕг

Рагон Фӕдзӕхсты ацы дзырдтӕ хауынц, сӕйрагдӕр, ритуалон сыгъдӕгдзинадмӕ. Моисейы Ӕгъдаумӕ гӕсгӕ, израилӕгтӕ хъуамӕ кӕрӕдзийӕ иртӕстаиккой сыгъдӕг ӕмӕ ӕнӕсыгъдӕг. Ӕнӕсыгъдӕгыл нымад уыдысты иуӕй-иу цӕрӕгойтӕ, мӕргътӕ ӕмӕ кӕсӕгтӕ, дзауматӕ ӕмӕ хойраджы хуызтӕ, фӕлӕ уый хаудис адӕймагмӕ дӕр. Адӕймаг сыгъдӕгыл нымад уыди, ӕнӕсыгъдӕг хӕринаг куы нӕ хордта, хъотырджыныл, буары низтӕй сӕйӕгыл кӕнӕ мардыл куы не ’ндзӕвыд, йӕ буарыл тугӕрхӕмттӕ куы нӕ уыдис, уӕд. Сылгоймаг ӕнӕсыгъдӕгыл нымад уыдис ӕрвылмӕйон низы рӕстӕг кӕнӕ ныййарыны хӕдфӕстӕ. Ӕнӕсыгъдӕгыл нымад уыдысты, хъотыр ӕмӕ буары ӕндӕр низтӕй чи садис, уыдон. Ӕнӕсыгъдӕг адӕмӕн нӕ уыдис дины фӕтк ӕххӕст кӕныны ӕмӕ сыгъдӕгыл андзӕвыны бар. Хи ссыгъдӕг кӕныны тыххӕй адӕймаг хъуамӕ сӕххӕст кодтаид бӕлвырд фӕтк. Зӕгъӕм, сыгъдӕг кӕныны тыххӕй хастой нывонд ӕмӕ-иу адӕймаджы бапырх кодтой иссопӕй (кӕрдӕг), стӕй ма хъуыдис хи цынайын ӕмӕ уӕлӕдарӕс цыхсын дӕр. Ног Фӕдзӕхсты ритуалон сыгъдӕгдзинадмӕ ис ӕндӕр ахаст. Йесо Чырысти амыдта, адӕймаг тӕригъӕдтӕй куынӕ ссыгъдӕг уа, уӕд ӕддаг сыгъдӕгдзинад кӕй ницы у. Чырыстийы райгасы фӕстӕ апостол Петр Хуыцауӕй райста ӕргомад, цӕмӕй, Уый цы ссыгъдӕг кодта, уый ӕнӕсыгъдӕгыл нымад ма уа, уымӕн ӕмӕ, Хуыцау цы сфӕлдыста, уыдонӕй ӕнӕсыгъдӕг ницы у. Лев 7:19; 10:10; 13:13; Ным 19:17-19; Фӕл 14:3-21; Пс 50:4,9; Мт 23:25-26; Хъуыд 10:15; Ром 14:14; Тит 1:15







Сыкъауадындзты бӕрӕгбон

Бӕрӕг ӕй кодтой дзуттаг къӕлиндары ӕвдӕм мӕйы, тишрийы (кӕнӕ ефонимы), фыццаг бон. Ӕрхаудис-иу фӕззӕджы райдианмӕ. Уыцы бон израилӕгтӕ улӕфыдысты се ’ппӕт куыстытӕй дӕр. Скодтой-иу уазӕмбырдтӕ, цагътой сыкъауадындзтӕй ӕмӕ хастой ӕмбӕлгӕ нывӕндтӕ. Лев 23:23-25; Ным 29:1-6







Тӕригъӕд

Хуыцауы Ӕгъдау не ’ххӕст кӕнын, Йӕ фӕдзӕхстытӕ Йын халын ӕмӕ Хуыцауы коммӕ нӕ кӕсын. Рагон Фӕдзӕхсты тӕригъӕдджын адӕймаг йӕ тӕригъӕды тыххӕй хъуамӕ нывонд ӕрхастаид. Райд 4:7; 18:20; 31:36; Рац 29:10-14; Мт 3:6; Ром 3:20







Тӕригъӕды нывонд

Ацы нывонды нысан у ӕнӕсыгъдӕгдзинадӕй фервӕзын ӕмӕ уд ссыгъдӕг кӕнын. Рац 30:10; Лев 4:2-35; Дзут 10:26







Уаз бынат

Рухсгонд дзул, сыгъзӕрин будсудзӕн нывондхӕссӕн ӕмӕ сыгъзӕрин цырагъ кӕм уыдысты, уыцы агъуыст Фембӕлды Цатыры, фӕстӕдӕр та — Кувӕндоны. Рухсмонуатӕй хицӕнгонд уыдис егъау ӕмбӕрзӕнӕй.

Ӕгъдаумӕ гӕсгӕ-иу сауджын нывонддонмӕ бацыдис райсомӕй ӕмӕ изӕрӕй, сыгъзӕрин нывондхӕссӕныл цырагъ ссудзынмӕ. Уаз бынатмӕ бацӕуыны бар уыдис ӕрмӕст сауджынтӕн. Хатгай дзырдбаст «уаз бынат» фӕнысан кӕны ӕппӕт Фембӕлды Цатыр кӕнӕ Кувӕндон. Ацы нысаниуӕджы «уаз бынат» нымад уыдис, Хуыцау Йӕхӕдӕг кӕм ис, ахӕм бынатыл. Дзуттӕгтӕ ӕууӕндыдысты ууыл дӕр, ӕмӕ зӕххон уаз бынат дӕр ӕмӕ зӕххон Кувӕндон дӕр (Фембӕлды Цатыр) кӕй сты, Хуыцауы бынат чи у, уыцы ӕцӕг, уӕларвон Кувӕндонӕн йе ’ндӕрг. Дзуттӕгтӕм ӕрвыст фыстӕджы загъдӕуы, Йесо Чырысти Йӕ нывонды фӕрцы уырнджытӕн уӕларвон Кувӕндонмӕ бацӕуыны фадат кӕй радта. Рац 26:33; Лев 4:6; Езек 42:13; Дзут 9:1-10; 9:24-25; 10:19







Уаз, рухс

Библийы «уаз» нысан кӕны «хицӕнгонд, ӕрвылбоны арӕнтӕй ахизӕг, ацы дунейӕ чи нӕу ӕмӕ уымӕ гӕсгӕ бандзӕвӕн кӕуыл нӕй, ахӕм». Ацы дзырд хауы, фыццаджыдӕр, Хуыцаумӕ. Рагон Фӕдзӕхсты афтӕ хуыдтой, ӕрмӕст Хуыцауӕн нывондгонд цы у, уый: Фембӕлды Цатыр, Кувӕндон, хуыцаулӕггады дзауматӕ. Адӕмимӕ бастӕй та дзырд «уаз» нысан кодта, Хуыцаумӕ чи кувы, уыдоны (Рагон Фӕдзӕхсты уыдон сты Израилы адӕм, Ног Фӕдзӕхсты та — Аргъуан). Адӕм дӕр ӕмӕ предметтӕ дӕр рухсгонд цӕуынц Рухсмӕ ӕмхиц уӕвыны (бандзӕвыны) фӕрцы. Рухсгонд (уаз) вӕййынц, цалынмӕ ӕнӕсыгъдӕгыл нӕ бандзӕвынц, уӕдмӕ. Куы бандзӕвой, уӕд та, Хуыцаумӕ кувыны кӕнӕ куывды архайыны размӕ, хъуамӕ фӕткмӕ гӕсгӕ ногӕй сыгъдӕггонд ӕрцӕуой. Лев 6:18; 11:44-45; 14:8; Ис 6:3; Мк 1:24; Ром 1:7; Ӕрг 4:8







Уӕрдон

Дыууӕцалхон бӕхуӕрдон, пайда дзы кодтой хӕсты быдыры дӕр ӕмӕ хуымӕтӕг уӕзласӕны хуызы дӕр. Уӕлдай арӕхдӕр ӕмбӕлдис, Ромаг империйы сахартӕ ӕмӕ провинциты ӕхсӕн хорз фӕндӕгтӕ куы фӕзындис, уӕд. Адӕмы, стӕй уӕззау дзауматӕ ластой сындӕггай цӕуӕг уӕрдӕттыл. Рогдӕр дыууӕцалхон уӕрдӕтты ластой ӕрмӕст адӕмы. Уыди ма сӕрмагонд постласӕн уӕрдӕттӕ дӕр. Райд 41:43; 46:29; 1 Пад 8:11; Хъуыд 8:28







Урим ӕмӕ туммим

Хуыцауы фӕндон бамбарынӕн цы дзауматӕй пайда кодтой, уыдон. Ӕвӕрд уыдысты хистӕр сауджыны риуылдарӕны — хуыдтой ма йӕ «тӕрхоны риуылдарӕн» дӕр. Нымад у, зӕгъгӕ, ацы дзауматы фӕрцы уыдис хӕлттӕ ӕппарӕн: сӕ иу нысан кодта «о», иннӕ та «нӕ». Рац 28:30; Лев 8:8; Фӕл 33:8







Уырнынад

Хуыцауыл ӕууӕндын, Уый зӕрдӕ цӕмӕй бавӕрдта, уыдон иууылдӕр кӕй ӕрцӕудзысты, ууыл ӕууӕндын, Йӕ дзырдимӕ Йын разы уӕвын, ӕрвылбон Йӕ фӕнд ӕххӕст кӕнынмӕ цӕттӕ уӕвын. Ног Фӕдзӕхсты Йесо Чырыстийыл ӕууӕндын нысан кӕны Уый Хуыцауыл ӕмӕ Ирвӕзынгӕнӕгыл нымайын. Райд 15:6; Дзут 11







Фараон

Рагон Мысыры афтӕ хуыдтой хицауиуӕггӕнӕджы (паддзахы). Уыдонӕй иу хорз цӕстӕй кастис Йаковы фырт Йосефмӕ, иннӕ та тынг карз ӕфхӕрдта уацары уӕвӕг израилӕгты (Мысырӕй рацыды размӕ). Райд 41:38-46; Рац 1:8-22; 3 Пад 9:16; Хъуыд 7:10







Фарисейтӕ

Ног Фӕдзӕхст кӕй кой кӕны, уыцы иудейаг дины сӕйраг къордтӕй иу. Фарисейты минӕвӕрттӕ уыдысты Синедрионы уӕнгтӕ. Саддукейтӕй хъауджыдӕр, фарисейтӕ архайдтой ӕрмӕст Моисейы Ӕгъдау нӕ, фӕлӕ ма бирӕ дзыхӕйдзургӕ таурӕгъты домӕнтӕ ӕххӕст кӕныныл дӕр. Ноджы сӕ уырныдта, Хуыцау дунейӕн тӕрхон куы кӕна, уӕд ӕппӕт мӕрдтӕ дӕр кӕй райгас уыдзысты ӕмӕ Хуыцауы раз кӕй ӕрлӕудзысты, уый. Тынг лӕмбынӕг ӕххӕст кодтой ритуалон сыгъдӕгдзинады фӕтк, адӕмы ӕхсӕн сын уыдис стыр кад, ӕмӕ сӕхӕдӕг дӕр сӕрыстыр уыдысты, динылмард ӕмӕ хӕрзӕгъдау кӕй сты, уымӕй. Дины домӕнтӕ афтӕ карзӕй чи не ’ххӕст кодта, уыдоныл-иу фарисейтӕ былысчъилтӕ кодтой. Йесо адӕмы фӕдзӕхста, цӕмӕй сӕхи хизой фарисейты фӕзмынӕй кӕнӕ сӕ ахуырыл лӕууынӕй, уымӕн ӕмӕ фарисейтӕ Моисейы Ӕгъдау уӕлӕнгай ӕххӕст кодтой. Чырыстимӕ йе ’ргом раздахыны размӕ апостол Павел дӕр фарисей уыдис. Мт 5:20; 9:11; 23:2-39; Лк 18:11; Хъуыд 23:6-9; 26:5







Фарн

Ног Фӕдзӕхсты хуыцаузонӕн терминты сӕйрагдӕртӕй иу. Ацы дзырд нысан кӕны, Хуыцау адӕймагӕн йӕ цавӕрдӕр хъуыддӕгты тыххӕй нӕ, фӕлӕ Йӕхи фӕндӕй кӕй ратты, ахӕм хорзӕх. Уымӕй фарн хицӕн кӕны Ӕгъдауӕй: Ӕгъдау бӕрӕг кӕны Хуыцау ӕмӕ адӕймаджы ӕхсӕн, стӕй хицӕн адӕймӕгты ӕхсӕн рӕстады бындурыл арӕзт ахастытӕ — алкӕмӕн дӕр лӕвӕрд цӕуы, цӕй аккаг у, ӕрмӕстдӕр уый.

Фарны ӕмбарынад ахӕссӕн ис хицӕн адӕймаджы кӕнӕ адӕмы къорды алыхуызон курдиӕттӕм ӕмӕ цаутӕм; ӕппӕты стырдӕр фарн у Чырыстийыл ӕууӕндӕг адӕмӕн лӕвӕрд ӕнусон цард Хуыцауимӕ. Лк 1:30; Ром 5







Фарны Уац, Евангели

Бердзенаг дзырд «эвангелион» нысан кӕны цавӕрфӕнды хорз уац дӕр, зӕгъӕм, знӕгтыл фӕуӕлахиз уӕвын, сабырдзинады ӕрлӕуд, паддзахы байзӕддаджы райгуырд.

Ног Фӕдзӕхсты Хуыцау йӕ зӕдты фӕрцы адӕмӕн фехъусын кодта, Рагон Фӕдзӕхст Йе ’рцӕуыны кой Кӕмӕн кӕны, Уыцы Мессиа (бердзенагау «Христос») кӕй райгуырдис.

Хуыцауы Паддзахады ӕрцӕуыны ӕмӕ Хуыцауы адӕмуарзоны тыххӕй Фарны Уац фехъусын кодта Йесо Чырысти Йӕхӕдӕг. Уыцы уарзондзинады сӕраппонд Йесо, Хуыцауы Фырт, Йӕхи мӕлӕтмӕ радта, фӕлӕ Йӕ Хуыцау райгас кодта. Йесо Чырыстийы райгуырды, Йӕ лӕггады, Йӕ амынды, дзуарыл Йӕ мӕлӕты ӕмӕ Йӕ райгасы тыххӕй Фарны Уац сси чырыстон дины бындур. Фӕстӕдӕр Фарны Уац хонын райдыдтой, Чырыстийы зӕххон цард, амӕлӕт ӕмӕ райгасыл ныхас кӕм цӕуы, Ног Фӕдзӕхсты уыцы фыццаг цыппар чиныджы. Ис 52:7; 61:1; Мт 4:23; Лк 1:26-38; 2:10; 1 Кор 15:1







Фӕдзӕхсын, арфӕ кӕнын

Искӕмӕн хорзӕх курын. Хуыцау адӕймагӕн арфӕ куы фӕкӕны, уӕд ын ралӕвар кӕны исты хорзӕх, зӕгъӕм, ӕнтыстдзинад, сабырдзинад, бирӕ байзӕддӕгтӕ, цард. Хуыцау арфӕ кӕны, Йӕхи кӕмӕн фӕнды, уыдонӕн.

Иу адӕймаг иннӕйы Хуыцауыл куы фӕдзӕхса, уӕд йӕ куывдӕй ӕвдисы, йӕ зӕрдӕ йын хорздзинӕдтӕ кӕй зӕгъы, уый. Пехуымпартӕ Авраам, Исаак ӕмӕ Йаков сӕ цоты Хуыцауыл куы фӕдзӕхстой, уӕд развӕлгъау кодтой амондджын фидӕны кой.

Адӕймаг Хуыцауӕн куы арфӕ кӕна, уӕд Ын кад кӕны ӕмӕ Дзы бузныг у. Йесо уӕларвмӕ ссӕуыны размӕ сывӕллӕтты ӕмӕ Йӕ ахуыргӕнинӕгты фӕдзӕхста. Чырыстийы ахуыргӕнинӕгты хӕс у Хуыцауы арфӕ хӕссын ӕмӕ йӕ парахат кӕнын, уыимӕ Хуыцауы арфӕйӕ хайджын сты знӕгтӕ ӕмӕ ӕфхӕрджытӕ дӕр. Хуыцауыл фӕдзӕхсын у дзырд «ӕлгъитын»-ы антоним. Райд 1:22,28; 12:3; Фӕл 28:1-14; Мт 5:44; Мк 10:16; Лк 6:28; 24:50; Ром 12:14; 15:29; 1 Кор 4:12







Фӕсмон, фӕфӕсмон кӕнын, хиуыл ӕрхудын

Фӕсмонмӕ хауы хиуыл ӕрхудын, тӕригъӕдтӕ бамбарын ӕмӕ, Хуыцауӕн хъыг чи у, ахӕм цардыл къух сисын. Дзуттаг дзырд «шув» нысан кӕны «баздӕхын», «раздӕхын»; фӕсмоны нысаниуӕджы йӕ мидис у уый, ӕмӕ адӕймаг ӕгасӕй дӕр Хуыцауы ’рдӕм куы аздӕхы, ӕндӕр хуыцӕуттӕн лӕггад кӕнынӕй ӕмӕ тӕригъӕдтӕм ӕмхиц уӕвынӕй йӕхи куы фӕиппӕрд кӕны. Фӕсмонимӕ ма баст у дзуттаг дзырд «нихам» дӕр, нысан кӕны «фӕсмон кӕнын», «хъыг кӕнын», уымӕн ӕмӕ фӕсмоны райдайӕн у ӕфсӕнттӕ нӕ агурын ӕмӕ тӕригъӕдджын цардыл хи атигъ кӕнын. Фӕсмонгӕнгӕйӕ, ком дӕр ӕмӕ сау дӕр фӕдарынц, фӕкӕуынц, сӕ уӕлӕдарӕс арӕдувынц фӕйнӕрдӕм, риу фӕхойынц. Фӕсмонгӕнӕг адӕймаг Хуыцауӕй хатыр куры йӕ тӕригъӕдты тыххӕй ӕмӕ фидарӕй бауынаффӕ кӕны, кӕй нал фӕрӕдидзӕн, Хуыцауы фӕндон кӕй ӕххӕст кӕндзӕн.

Ног Фӕдзӕхсты пайда кӕнынц бердзенаг дзырдӕй — «метанойа»; нысан кӕны «зонды ивд», уымӕн ӕмӕ ма, уӕлдӕр ранымад хъуыддӕгтӕй уӕлдай, фӕсмонмӕ хауы тӕригъӕдджын хъуыдытӕй суӕгъд уӕвын ӕмӕ ӕппӕт зонд ӕмӕ зӕрдӕйӕ Хуыцаумӕ аздӕхын. Библийы бирӕ ис фӕсмоны уацамынды дӕнцӕгтӕ, зӕгъӕм, Йеремиамӕ, Иоелмӕ ӕмӕ Ионӕмӕ, стӕй Аргъауӕг Иоаннмӕ. Ахӕм уацамынд ис Йесо Чырыстийы ӕмӕ апостолты амындтыты дӕр. 3 Пад 21:27; Иов 42:6; Йер 31:19; Езек 18:30; Иоел 2:12; Ионӕ 3:5; Мт 3:8; Мк 2:17; Лк 18:13; 2 Тим 2:25-26







Фембӕлды Цатыр

Хӕсгӕ кувӕндон, арӕзт у егъау цатыр ӕмӕ йӕ алыварс ӕмбондӕй ӕхгӕд кӕрты хуызы. Кӕрты уыди нывондхӕссӕн, ӕрхуы «денджыз» ӕмӕ Фембӕлды Цатыр йӕхӕдӕг, хуыдтой ма йӕ Ӕмбырды Цатыр кӕнӕ Ӕргомы Цатыр. Фембӕлды Цатыр уыдис, израилӕгтӕ сауджынты фӕрцы Хуыцауимӕ кӕм ӕмбӕлдысты, уыцы бынат. Цатыры мидӕгӕй уыди дыууӕ агъуысты: Уаз бынат ӕмӕ Рухсмонуат. Уаз бынаты уыдис фынг, йӕ уӕлӕ рухсгонд дзултӕ ӕмӕ уаз лӕвӕрттӕ кӕнынӕн хъӕугӕ дзауматӕ, стӕй будсудзӕн нывондхӕссӕн ӕмӕ цырагъ. Хуыцауы фӕндонмӕ гӕсгӕ израилӕгтӕ Фембӕлды Цатыр сарӕзтой ӕмӕ йӕ семӕ хастой, ӕдзӕрӕг быдыры куы хаттысты, уӕд. Фембӕлды Цатыры ӕвӕрд уыдис Фидыды Чырын. Израилӕгты рӕсӕнуаты Фембӕлды Цатыр нысан кодта Хуыцауы хӕдзар. Цалынмӕ Соломон Йерусалимы Кувӕндон нӕ сарӕзта, уӕдмӕ израилӕгтӕ Хуыцаумӕ куывтой ӕмӕ йын нывонд хастой Фембӕлды Цатыры раз. Израилӕгтӕн уыдис Фембӕлды Цатыры кӕртмӕ бацӕуыны бар, фӕлӕ Уаз бынатмӕ цӕуӕн уыдис ӕрмӕст сауджынтӕн; уыимӕ Рухсмонуатмӕ бацӕуӕн уыдис ӕрмӕст хистӕр сауджынӕн, уый дӕр афӕдз иу хатт. Израилӕгты уырныдта, Хуыцау Фембӕлды Цатыры кӕй ис ӕмӕ афтӕмӕй ӕппӕт ӕмбырд дӕр Йемӕ кӕй сты, уый. Соломоны заман Фембӕлды Цатыр иу ранӕй иннӕмӕ нӕ хастой, фӕлӕ ӕдзух уыдис Йерусалимы, ӕмӕ йӕ раивта дур ӕмӕ хъӕдӕрмӕгӕй арӕзт Кувӕндон. Рац 26:1-37; 27:21; Ным 1:50; Хъуыд 7:44; Дзут 8:2-5







Фиддоны нывонд

Нывонды нысан у, Хуыцауы раз кӕнӕ адӕймаджы раз чи фӕтӕригъӕдджын ис, уымӕн ныххатыр кӕнын. 1 Пад 6:3







Фидыд (бадзырд)

Формалон бадзырд адӕймӕгты ӕхсӕн кӕнӕ адӕймаг ӕмӕ Хуыцауы ӕхсӕн. Дыккаг уавӕры Хуыцау зӕрдӕ бавӕры, адӕймаг та сразы вӕййы цавӕрдӕр ӕгъдӕуттӕ, уагӕвӕрдтӕ ӕххӕст кӕныныл; фидыдӕн уӕвӕн уыдис иувӕрсыг дӕр (Хуыцау адӕймагӕн зӕрдӕ ӕвӕры). Фидыд ныффидар кӕнынӕн-иу хастой нывонд. Библийы сӕйраг бынат ахсы Хуыцау ӕмӕ адӕмы ӕхсӕн фидыд. Синайы хохыл Хуыцау Моисейы фӕрцы фидыд сарӕзта дзуттаг адӕмимӕ. Хуыцау дзуттӕгтӕн зӕрдӕ бавӕрдта йӕ хӕрзаудӕнӕй, знӕгтӕй сӕ хъахъхъӕнынӕй, уыдон та Йыл хъуамӕ иузӕрдион уыдаиккой ӕмӕ Йын Йӕ фӕнд ӕххӕст кодтаиккой, Ӕгъдауы куыд загъд у, афтӕ. Уыцы фидыды, йӕ саразыны ӕмӕ йе ’ххӕст кӕныны кой цы чингуыты ӕмбырдгонды ис, уый хуыйны Рагон Фӕдзӕхст. Пехуымпартӕ развӕлгъау дзырдтой, зӕгъгӕ, Хуыцау ӕмӕ адӕмы ӕхсӕн уыдзӕн ног фидыд. Евангелийы загъдӕуы, уый Йесо Чырыстийы мӕлӕт ӕмӕ райгасы фӕрцы кӕй сарӕзтӕуыд. Уыцы фидыды кой ис Ног Фӕдзӕхсты чингуыты. Ныр Хуыцауы адӕмыл нымад сты, Чырыстийыл чи баууӕндыдис ӕмӕ Йӕ амындмӕ гӕсгӕ чи цӕры, уыдон сегас дӕр, цавӕрфӕнды адӕмыхаттӕй куы уой, уӕддӕр. Райд 9:9-17; 15:18; Рац 6:4; 19:5-6; 2 Пад 5:3; Пс 88:4-5; Мт 26:28; Хъуыд 3:25; 1 Кор 11:25; Дзут 7:22







Фидыды нывонд

Ацы нывонд хастой Хуыцауимӕ раст ӕмахастытӕ хъахъхъӕныны ӕмӕ Йемӕ бафидауыны, ӕмахастытӕ сног кӕныны тыххӕй бӕрӕгбоны. Нывондаг-иу куы аргӕвстой, уӕд-иу кусарты иу хай нывондхӕссӕныл басыгътой, иннӕ хай та-иу, нывонд чи хаста, уый, стӕй йӕ бинонтӕ ӕмӕ сауджын бахордтой. Лев 3:1-17; 3 Пад 9:25







Фидыды Чырын

Израилӕгты сӕйраг уаз хӕзна: сыгъзӕринцъар хъӕдын лагъз. Йӕ мидӕг ӕвӕрд дыууӕ дурын къӕйыл (фидыды къӕйтыл) фыст уыдысты, Хуыцау Израилы адӕмимӕ фидыд куы сарӕзта, уӕд Синайы хохыл Моисейӕн цы 10 ныстуаны радта, уыдон. Фидыды Чырыны сӕрыл сыгъзӕрин доны тылд нывты сӕ базыртӕ айтынг кодтой дыууӕ херувимы. Рагон дзуттаг ӕвзагыл Фидыды Чырыны сӕр хуындис «каппорет», ома «ӕхгӕнӕн, бафыст» («сыгъдӕггонд»). Фидыды Чырын ӕвӕрд уыди Рухсмонуаты — Фембӕлды Цатыры, фӕстӕдӕр та — Кувӕндоны, ӕппӕты уаздӕр бынаты. Рац 25:10-21; Дзут 9:4; Ӕрг 11:19







Филистим, филистимӕгтӕ

Адӕмыхатт. Сӕ равзӕрд бынтон бӕрӕг нӕу, чи зоны, рагон Ханаанмӕ ӕрбафтыдысты сакъадах Кафторӕй (Критӕй). Ч. Р. агъ. XII ӕн. бацахстой цалдӕр сахары Ханааны хуссар-ныгуылӕйнаг былгӕрон — Газӕ, Ашкелон, Ашдод, Гат — ӕмӕ сарӕзтой фӕндзӕм сахар — Екрон. Хицӕн кодтой Ханааны цӕрӕг иннӕ адӕмтӕй. Филистимӕгты-иу хуыдтой «ӕнӕсунӕттӕ» дӕр, уымӕн ӕмӕ уыдон, хӕстӕгскӕсӕйнаг адӕмтӕй хъауджыдӕр, ацы фӕтк не ’ххӕст кодтой. Иннӕ скӕсӕйнаг бӕстӕтӕ сӕтгӕйӕ, филистимӕгтӕ сӕмбӕлдысты, Ханааны цӕгат-скӕсӕнӕй ныгуылӕнмӕ чи цыдис, уыцы израилаг адӕмимӕ ӕмӕ семӕ хӕцын райдыдтой. Афтӕмӕй филистимӕгтӕ систы Израилы сӕйраг знӕгтӕй иу, цалынмӕ сӕ паддзах Давид бынтон нӕ басаста, уӕдмӕ. Фӕт 3:3; 14:3; 2 Пад 8:1; Йер 47:4







Фыст

Ног Фӕдзӕхсты афтӕ хуыйнынц Рагон Фӕдзӕхсты чингуытӕ. Фӕстӕдӕр, Ног Фӕдзӕхст фыст куы ӕрцыд, уӕд чырыстӕттӕ уый дӕр бахастой «Сыгъдӕг Фыст»-ы ӕмбарынадмӕ. Мт 21:42; Ром 10:11







Халагъудты бӕрӕгбон

Дзуттаг бӕрӕгбон; израилӕгтӕ-иу ацы бонты сӕ хӕдзӕрттӕ ныууагътой, ӕмбӕлгӕ нывӕндтӕ-иу ӕрхастой ӕмӕ-иу къуырийы дӕргъы цардысты, тыллӕг ӕфснайгӕйӕ, быдыры къалиутӕй цы халагъудтӕ арӕзтой, уыдоны. Бӕрӕг ӕй кодтой дзуттаг къӕлиндары ӕвдӕм мӕй тишрийы (кӕнӕ ефанимы) 15-ӕм бонӕй 21-ӕм бонмӕ, Сыгъдӕггӕнӕн бонӕй иу чысыл фӕстӕдӕр. Бӕрӕгбон ӕййӕфта хор ӕмӕ дыргътӕ ӕфснайыны кӕрон ӕмӕ сӕнӕфсир тоныны рӕстӕг, фӕззыгон къӕвдаты размӕ, уымӕ гӕсгӕ ма йӕ хуыдтой «Хорӕфснайӕн» кӕнӕ «Хуымгӕрдӕн». Бӕрӕгбоны къуыри мысыдысты, израилӕгтӕ, Мысырӕй Ханаанмӕ цӕугӕйӕ, ӕдзӕрӕг быдыры куыд хаттысты ӕмӕ халагъудты куыд цардысты, уый. Ацы бонты израилӕгтӕ Хуыцауӕн арфӕ кодтой хорӕрзады тыххӕй. Халагъудты бӕрӕгбоны дзуттаг ном у «суккот». Рац 23:16; 34:22; Лев 23:27-36; 23:39-43; Ным 29:12-35; Фӕл 16:13-15; Ин 7:2







Халдейӕгтӕ

Вавилоны паддзахады цӕрӕг адӕмтӕй иу. Ацы номӕй арӕх фӕхонынц Вавилоны ӕппӕт цӕрджыты дӕр. 4 Пад 24:2-13; Йер 24:5; 25:12; 51:24; Езек 23:15







Хамос

Моавӕгтӕ кӕмӕ куывтой, уыцы муртаттаг хуыцау. 3 Пад 11:7,33; Йер 48:13,46







Ханаан

Нойы фырты фырттӕй иу. Хамы фырт, стӕй ма, Зӕххастӕу денджызӕй цӕугӕдон Иорданы ӕхсӕн йӕ байзӕддӕгтӕ (хананейӕгтӕ) раздӕр кӕм цардысты, уыцы бынаты ном. Хуыцау ацы зӕхх раттынӕй зӕрдӕ бавӕрдта Авраам ӕмӕ йӕ байзӕддӕгтӕн. Ханаан сындӕггай басастой израилӕгтӕ. Райд 9:18; 12:5-7; Рац 6:4; Нун 5:12; Хъуыд 13:19







Хӕйрӕг

Дзырд «диаболос» рагон бердзенаг ӕвзаджы нысан кӕны «азымыдарӕг, хахуыргӕнӕг, мӕнгдзурӕг». Дӕлимонты сӕргълӕууӕг ӕмӕ Хуыцауы знаг. Библийы йӕ иннӕ нӕмттӕ сты: сайтан, веелзевул, сайӕг (пысылмон традицийы — иблис), кӕфхъуындар. Ӕргомады чиныджы загъдӕуы, зӕгъгӕ, заманты кӕрон хӕйрӕг бынтондӕр саст ӕмӕ сӕфт ӕрцӕудзӕнис. Лк 4:2; Ӕрг 20:2







Хӕрздӕфгӕнӕн

Бӕлӕсты чъиу, ӕмбырд ӕй кодтой ӕмӕ йӕ Кувӕндоны сыгътой Хуыцауӕн хӕрздӕфгӕнаг нывонд ӕрхӕссыны тыххӕй. Лев 4:7; 16:12; Ным 4:16







Хистӕр сауджын

Сӕйраг, кӕнӕ уӕлдӕр, сауджын Аароны байзӕддӕгтӕй. Ӕгъдаумӕ гӕсгӕ, иуӕй-иу фӕтк ӕххӕст кӕныны бар уыдис ӕрмӕст уымӕн, зӕгъӕм, афӕдз иу хатт Рухсмонуатмӕ — Фембӕлды Цатыры, фӕстӕдӕр та Кувӕндоны ӕппӕты уаздӕр бынатмӕ бацӕуын. Ног Фӕдзӕхсты заман хистӕр сауджынтыл нымад уыдысты зынгӕдӕр иудейаг сауджынты ӕнӕхъӕн къорд. Лев 16; Ным 35:28; Мт 26:3







Хойраджы хуын

Кувӕггаг ӕмӕ нывонд хицӕн кӕнынц уымӕй, ӕмӕ, кувинӕгтӕ хӕсгӕйӕ, кусарт нӕ кодтой. Хойраджы хуын хӕссыны сӕйраг мидис уыди лӕвар кӕнын: уый уыдис Хуыцауӕн (ӕмӕ сауджынтӕн) лӕвар, арӕх — тыллӕджы бузнӕн. Хойраджы хуыны уыдис хом кӕнӕ цурыд хоры нӕмгуытӕ, науӕд ссад ӕмӕ фых нӕмгуытӕ, гӕнӕн ис, сой, буд ӕмӕ цӕххимӕ змӕстӕй. Лев 2:1-16







Хуыцау

Ацы дуне иугӕнӕг, фӕрнджын, Ӕппӕтхъомыс Сфӕлдисӕг ӕмӕ Бардарӕг.

Хуыцау ӕдзух ис ацы дунейы, ӕвдисы, йӕ ныхмӕ фӕлӕууӕн кӕмӕн нӕй, ахӕм фӕрнӕйдзаг ӕмӕ сӕрибар бархъомыс.

Хуыцау ӕнхъӕлмӕ кӕсы, адӕймагӕн ӕдзух цы хорзӕхтӕ дӕтты, уыдонӕн Ын уый уарзт ӕмӕ лӕггадӕй дзуапп кӕй ратдзӕнис, уымӕ. Райд 1:1; 2:2; Фӕл 6:4-5; Пс 53:6; Мк 10:6; Ин 1:1







Хуыцауы Паддзахад, Уӕларвон Паддзахад

Дзырд «паддзахад»-ӕн ис дыууӕ сӕйраг нысаниуӕджы: «паддзахы бархъомыс» ӕмӕ «паддзахы дӕлбар зӕхх». Библийы «Хуыцауы паддзахад», фыццаджыдӕр, нысан кӕны Хуыцауы ӕгӕрон бар дунейыл. Ноджы ӕвдисы Хуыцауы ӕмӕ, Хуыцауыл Ӕй чи нымайы, уыцы адӕмы ахастытӕ. Хуыцауы паддзахады кой кодтой суанг пехуымпартӕ дӕр. Иудейӕгтӕ ӕрцӕуинаг Мессиамӕ куыд Хуыцауӕй ӕрвыст Паддзахмӕ кӕй ӕнхъӕлмӕ кастысты, уымӕ гӕсгӕ Йӕ мессиаг паддзахад дӕр баст уыдис Хуыцауы Паддзахадимӕ. Ахӕм паддзахад кӕй ралӕудзӕн, уый развӕлгъау хъусын кодта Аргъауӕг Иоанн. Йесо Чырысти уацамынд кодта, Йӕ фӕрцы адӕммӕ чи фӕхӕццӕ ис, фӕлӕ бацӕуӕн ӕрмӕст уды тыхкуысты фӕрцы кӕдӕм ис, уыцы Хуыцауы Паддзахады тыххӕй. Ӕххӕстӕй зӕххыл Хуыцауы Паддзахад ныллӕудзӕнис заманты кӕрон, Бардарӕджы ӕрцыды фӕстӕ раздӕры дуне фесӕфдзӕн. «Хуыцауы Паддзахад» — ацы дзырдбаст ӕмбӕлы сӕйрагдӕр Ног Фӕдзӕхсты. Фӕлӕ евангелист Матфей «Хуыцауы Паддзахад»-ы бӕсты арӕх дзуры «Уӕларвон Паддзахад», уымӕн ӕмӕ йӕ Евангели арӕзт у, фыццаджыдӕр, Хуыцауы ном чи нӕ дзырдта, уыцы иудейӕгтӕн. Дан 7:13-14; Авад 1:21; Мих 4:7; Мт 3:2; 21:31; Мк 1:15; Лк 17:20-21; 2 Пет 1:11; 1 Кор 4:20; Эф 5:5; Ӕрг 11:15







Хуыцауы Уӕрыкк

Уӕрыкк нывондӕн хӕссыны ӕгъдау зындгонд у рагзамантӕй. Хуыцау Моисейы фӕрцы израилӕгтӕн цы Ӕгъдау радта, уымӕ гӕсгӕ сауджынтӕ Аргъуаны ӕрвылрайсом ӕмӕ ӕрвылизӕр, стӕй Куадзӕны, бӕрӕгбӕтты ӕмӕ сӕрмагонд цауты рӕстӕг Хуыцауӕн нывондӕн хастой уӕрыкк. Нывонд уӕрыччы туг Хуыцауы фидауын кодта адӕмимӕ, уыцы нывонды руаджы Хуыцау израилӕгтӕн барста сӕ тӕригъӕдтӕ. Аргъауӕг Иуане Йесойы Хуыцауы Уӕрыкк кӕй хуыдта, уымӕй развӕлгъау дзырдта, Йесо ӕппӕт дунейы сӕрыл нывондӕн хаст кӕй ӕрцӕудзӕн, ууыл. Райд 22:7; Рац 12:3-5; Ным 6:14; 28:3-27; 29:2,8-13; Ин 1:29; Ӕрг 5:5







Хуыцауы Фырт

Рагон Фӕдзӕхсты хатгай «Хуыцауы фырттӕ» фӕхонынц, Хуыцау кӕй сфӕлдыста ӕмӕ Йӕ дӕлбар чи у, уыцы монон гоймӕгты (зӕдты, удты). Уымӕй уӕлдай ма Хуыцауы фырттӕ хуыйнынц Израилы адӕм ӕмӕ йӕ иуӕй-иу паддзӕхтӕ. Фӕлӕ Ног Фӕдзӕхсты автортӕ «Хуыцауы Фыртыл» нымайынц Йесо Чырыстийы. Ацы ном ӕвдисы, Мессиа кӕй у, стӕй Фыд Хуыцауӕй кӕй рантыст ӕмӕ Йын Йемӕ комкоммӕ ӕмӕ цардӕгас бастдзинад кӕй ис, уый. Чырыстийыл ӕууӕндджытӕ дӕр Йӕ фӕрцы свӕййынц Хуыцауы цот. Райд 6:1-4; Фӕл 32:5; 1 Азф 22:10; Пс 2:7; Йер 31:9; Иов 1:6; Мт 4:3; Мк 1:1; Ин 11:27; 2 Кор 1:19; Гал 3:26; Ӕрг 2:18







Хъалонисӕг

Ног Фӕдзӕхсты заман хъалон ӕмбырдгӕнӕг уыди бынӕттон цӕрджытӕй, Ромы къазнайӕн хъалон ӕмбырд кодта Палестинӕйы. Ромаг хицауад-иу провинциты хъалон исын хаццондарты бар бакодта, уыдон та йӕ ӕмбырд кодтой хъалонисджыты фӕрцы. Хаццондар хъуамӕ ромаг къазнамӕ хъалон фыстаид, рагацау-иу бадзырд куыд скодтой, афтӕ, бӕрӕг бӕрцӕй. Хаццондартӕ ӕмӕ хъалонисджытӕ тырныдтой сӕхи схъӕздыг кӕнынмӕ, цас ӕмбӕлди, уымӕй фылдӕр хъалон ӕвӕрдтой ӕмӕ-иу, уӕлдайӕ цы баззад, уый сӕхицӕн ныууагътой. Уымӕ гӕсгӕ хъалонисджытӕ ӕнӕуынон уыдысты ӕгас империйы адӕмӕн, дзуттӕгтӕ та ма сыл ноджы былысчьил дӕр кодтой, муртаттаг ромӕгты хицауадимӕ ӕмгуыст кӕй кодтой, уый тыххӕй. Уымӕ гӕсгӕ ӕмсӕр уыдысты дзырдтӕ «хъалонисӕг» ӕмӕ «тӕригъӕдджын». Фӕлӕ Йесо Йӕхимӕ иста хъалонисджыты дӕр; сӕ иу, Матфей, кӕнӕ йӕ Лукайы Евангели куыд хоны — Левий, сси йӕ ахуыргӕнинаг. Мт 5:46; 9:10; 10:3; 11:19; 21:31; Лк 5:27; 18:10-14; 19:1-10







Хъотыр

Библийы афтӕ хуыйны буары цавӕрфӕнды низ дӕр, рагон дзуттаг дзырд «цараат» арӕх тӕлмац кӕнынц куыд «хъотыр», фӕлӕ ацы дзырдӕй хуыдтой буары бирӕ низтӕ. Рагон Фӕдзӕхсты домӕнмӕ гӕсгӕ ахӕм низтӕй чи садис, уыдон нымад уыдысты ӕнӕсыгъдӕгыл. Хъотырджынты нӕ уагътой ӕхсӕнадмӕ, хъуыдис сӕ иннӕ адӕмӕй фӕхицӕн кӕнын, цӕмӕй уыдоныл дӕр сӕ низ ма бахӕцыдаид ӕмӕ сӕ бандзӕвдӕй ма фӕчъизи уыдаиккой, уый тыххӕй. Хъотырӕй рынчынты адӕмы ӕхсӕнмӕ уагътой, бынтон-иу куы сдзӕбӕх сты ӕмӕ-иу уый сауджын куы сбӕрӕг кодта, ӕрмӕстдӕр уӕд. Лев 13:45-46; Ным 5:1-4; Лк 5:12-13







Цӕстылуайӕн

Адӕймаг фыны кӕнӕ экстазы рӕстӕг кӕй фены, ахӕм цавӕрдӕр ныв, фӕзынд. Хатгай адӕймаджы (фылдӕр хатт уый вӕййы пехуымпар) фӕхъӕуы, йӕ фыны йын цы раргом ис, уый иннӕтӕм фӕхӕццӕ кӕнын. Рагон Фӕдзӕхсты Хуыцауӕй ратгӕ цӕстылуайӕнтӕн сӕ фылдӕры кой ис пехуымпарты чиныджы. Ног Фӕдзӕхсты чингуыты Хуыцау цӕстылуайӕнты фӕрцы дзуапп дӕтты куывдтытӕн, ныстуан дӕтты апостолтӕн ӕмӕ ахуыргӕнинӕгтӕн, раст фӕндагыл сӕ аразы ӕмӕ сын уынаффӕ кӕны. 1 Пад 3:1-15; Авад 1:1; Хъуыд 7:55-56; 10:3-6,11-16; 16:9; 18:9; 22:17-21







Цъай, дзыхъхъ

Къӕвдайы дон кӕнӕ зӕххы бынӕй хъарӕг дон ӕмбырд кӕнынӕн бӕрцуат. Дон ӕмбырд кӕнынӕн-иу зӕххы стыр дзыхъхъ скъахтой ӕмӕ йын-иу йӕ фӕрстыл дуртӕ самадтой кӕнӕ-иу ӕй байсӕрстой, гъе та-иу къӕдзӕх байгӕрстой. Ахӕм цъайӕн-иу скодтой нарӕг ком ӕмӕ-иу ын йӕ сӕр сӕхгӕдтой. Уӕлӕнгай цъайтӕй дон истой дурынтӕй, арфдӕртӕй та — къӕртатӕй. Цӕмӕй цъайы цъыф кӕнӕ цӕрӕгойтӕ ма ныххаудаиккой, уый тыххӕй йӕ ӕхгӕдтой дурын къӕйӕ; къӕйы уыдис чысыл хъуыкъ дон исынӕн (уый дӕр ӕмбӕрзтой дурӕй). Къӕвдадон, цъайы донимӕ абаргӕйӕ, ӕвзӕрдӕр уыдис. Рац 21:33; Лев 11:36; Фӕл 6:11; Йер 2:13; Лк 14:5; Ин 4:11







Чиныгзонӕг

Ӕгъдауы (Торӕйы) текст кӕм ис, уыдон ӕмӕ-иу Библийы иннӕ чингуытӕ чи рафыста ӕмӕ ӕмбарын кодта, уыцы адӕймаг. Иудейы Ездрӕйы заманӕй фӕстӕмӕ чиныгзонджытӕ бацахстой зынгӕ бынат. Йесо Чырыстийы заман сын адӕм стыр кад кодтой куыд Сыгъдӕг Фыст зонджытӕн ӕмӕ йӕ ӕмбарынгӕнджытӕн. Чиныгзонджытӕй Йӕ ахуыргӕнинӕгтӕ чи сси, уыдонӕй Йесо Чырысти дзырдта, зӕгъгӕ, «ног ӕмӕ зӕронд» хӕзнаты хицау сты. Фӕлӕ сын арӕх уайдзӕф дӕр кодта, Ӕгъдау куыд ӕмбарынц ӕмӕ уӕлӕнгай кӕй лӕггад кӕнынц, ӕхцауарзаг ӕмӕ дыдзӕсгом кӕй сты, уыдӕтты тыххӕй. Езр 7:6; Мт 5:20; 13:52; 23:13-36







Чырыстон

Чырыстийы фӕдыл цӕуӕг, йӕ ахуыргӕнинаг, Ирвӕзынгӕнӕгыл Ӕй чи нымайы ӕмӕ Йӕ амындмӕ гӕсгӕ цӕрыныл чи архайы, ахӕм адӕймаг. Чырыстийы ахуыргӕнинӕгтӕ «чырыстон» номӕй фыццагдӕр схуыдтой Сириаг Антиохы. Кӕд Ног Фӕдзӕхсты ацы дзырд ӕрмӕст ӕртӕ хатты ӕмбӕлы, уӕддӕр дзы тагъд рӕстӕджы пайда кӕнын райдыдтой алы ран дӕр. Хъуыд 11:26; 26:28; 1 Пет 4:16







Эфес

Лидийы рагон стыр сахар, Чысыл Азийы ныгуылӕн былгӕрон. Фыццаг Эфес уыдис бердзенаг сахар, ромӕгты паддзахиуӕгады заман та сси Азийы, ӕппӕты хъӕздыгдӕр ромаг провинцийы, сӕйраг сахар. Эфес уыдис Ромаг империйы культурон, политикон ӕмӕ экономикон центртӕй иу, ам уыдис Артемидӕйы кувӕндон — рагзаманты авд диссагӕй иу. Сахары цӕрджытӕн сӕ фылдӕр уыдысты бердзенӕгтӕ ӕмӕ, Чысыл Азийы иннӕ адӕмты минӕвӕрттӕй дӕр бердзенаг чи сси, уыдон, фӕлӕ дзы дзӕвгар уыдис Чырыстийыл баууӕндӕг иудейӕгтӕ дӕр. Абон Эфес хауы Турчы паддзахадмӕ. Хъуыд 18:19-21; 19:28; Эф 1:1; Ӕрг 1:11

